ತುಕ್ರನ ಕನಸು : ಪ್ರಸ್ತಾವನೆ
 (ಭಾಗವತ ಪರದೆ ದಾಟಿ ಪ್ರೇಕ್ಷಕರಿಗೆ ಕಾಣಿಸಿಕೊಂಡು ಕೈಮುಗಿಯುವನು)
ಭಾಗವತ : ‘ಓಂ ಪ್ರಥಮದಲ್ಲಿ ಶಿವಲಿಂಗದೇವರಿಗೆ ಸಾವಿರ ಶರಣು ಹೇಳಿ, ಈ ಕಥೆಯನ್ನು ಮೊದಲು ಹೇಳಿದ ಚೀನಾ ದೇಶದ ಲು ಷುನ್‌ ಮಹಾಶಯನಿಗೆ ನೂರು ನಮಸ್ಕಾರವ ಮಾಡಿ ತುಕ್ರನ ಕಥೆ ಅಭಿನಯಿಸುತ್ತೇವೆ; ತಾಳ್ಮೆಯಿಂದ ನೋಡಬೇಕು. ತಾಳ್ಮೆ ಯಾಕೆ ಅಂದರೆ, ನಮ್ಮ ಕಥಾನಾಯಕ ನಾಟ್ಯಶಾಸ್ತ್ರದ ಯಾವ ನಾಯಕ ಮಾದರಿಗೂ ಸೇರಿದವನಲ್ಲ. ಯಾರಿಗೂ ಹೋಲಿಸೋದಕ್ಕೂ ಆಗೋದಿಲ್ಲ. ಹೋಗಲಿ ಇವನ ಯಾವುದಾದರೂ ಅವಯವಗಳನ್ನ ಇನ್ನೊಬ್ಬರ ಅವಯವಗಳಿಗೆ ಹೋಲಿಸೋಣ ಅಂದರೆ ಅಲ್ಲೂ ಕಮ್ಮಿ ಬರ್ತಾನೆ ಮಾರಾಯ. ಬೇಡ, ತುಕ್ರನೊಬ್ಬನನ್ನೇ ಪ್ರತ್ಯೇಕ ನೋಡೋಣ ಅಂದರೆ ಕೈ ಸಮ ಕಾಲಿಲ್ಲ. ಕಾಲಿನಳತೆ ಮೈ ಇಲ್ಲ. ಮೈಗೆ ಸರಿ ಮುಖ ಇಲ್ಲ. ಯಾರ್ಯಾರೋ ಬೇಡ ಅಂತ ಬಿಸಾಕಿ ಬಿಟ್ಟ ಅವಯವಗಳನ್ನ ಸೇರಿಸಿ ಅಂತೂ ಒಂದಾಕಾರ ಮಾಡಿದ ಹಾಗೆ ಇವನ ರೂಪ. ಇನ್ನಿವನ ನಾಮಾಂಕಿತ ತುಕ್ರ – ತುಕಾರಾಂ ಹೋಗಿ ತುಕ್ರ ಆಗಿರಬಹುದು. ತುಕಾರಾಂ ಅಂತ ಪೂರ್ತಿ ಹೆಸರು ಹೇಳೋವಷ್ಟು ಔದಾರ್ಯ ಇಡೀ ಶಿವಾಪುರದಲ್ಲಿ ಯಾರಿಗೂ ಇಲ್ಲ. ತುಕ್ರ ಅನ್ನೋದನ್ನ  ಬೈಗಳದಂತೆ ಬಳಸೋದೇ ಜಾಸ್ತಿ. ಆದರೆ ಅದೂ ಒಂದು ಬಗೆಯ ಖ್ಯಾತಿ ಅಂತ ತುಕ್ರ ಯಾವಾಗ ಅಂದುಕೊಂಡನೋ ಜನ ಅದನ್ನೂ ಬಿಟ್ಟು ಬಿಟ್ಟರು. ಈ ಪುಣ್ಯಾತ್ಮನ ಹೆಸರು ಖಾನೆಸುಮಾರಿಯಲ್ಲಿಲ್ಲ. ಹೆಳವರ ಹಾಡಿನಲ್ಲಿಲ್ಲ. ನನಗೆ ತಿಳಿದ ಮಟ್ಟಿಗೆ ಅವನ ಬಗ್ಗೆ ಇರುವ ಈ ದೇಶದ ದಾಖಲೆಗಳಲ್ಲಿ ನಮ್ಮ ನಾಟಕವೇ ಮೊದಲನೆಯದು. ಈ ನಮ್ಮ ಕಥಾನಾಯಕ ಸರಕಾರಕ್ಕೆ ಸಮಸ್ಯೆ ಆದ ಕಥೆ ಒಂದಿದೆ. ಈಗಲಾದರೂ ನಿನ್ನ ಹೆಸರು ಸರಿಯಾಗಿ ಹೇಳಯ್ಯಾ ಅಂದರೆ-ಅಯ್ಯೋ ಕೋಟಿ ಕೋಟಿ ಜನ ನನ್ನಂಥವರಿದ್ದಾರೆ ಸ್ವಾಮಿ. ಅವರಲ್ಲಿ ಯಾರೋ ಒಬ್ಬ ಅಥವಾ ಎಲ್ಲರೂ ಅಂತ ಬರೆದುಕೊಳ್ಳಿ ಎಂದು-ಹೇಳಿದ್ನಂತೆ. ಇಂಥವನ ಬಗ್ಗೆ ಏನು ಹೇಳೋಣ? ‘ತುಕ್ರ ಒಂದು ಜನ ಅಂತೂ ಆಗಲಿಲ್ಲ ಮಾರಾಯ!’ ಅಂತ ಅವನ ಬಗ್ಗೆ ಸಹಾನುಭೂತಿ ಇರೋ ಜನಾನೇ ಹೇಳ್ತಾರೆ. ಅಂದ ಮೇಲೆ ಅವನು ಜನ ಅಂತೂ ಅಲ್ಲ. ದನವೋ? ಅದಲ್ಲ ಅಂತ ಅವನೇ ಹೇಳ್ತಾನೆ. ಹಾಗಿದ್ದರೆ ತುಕ್ರ ಒಂದು ಮರವೋ? ಮರಕ್ಕಾದರೆ ಒಂದು ಗಾಂಭೀರ್ಯ, ಒಂದು ಸೌಂದರ್ಯ ಅಂತಿರ್ತದೆ. ಇವನಿಗೇನಿದೆ? ಹಾಗಾದರೆ ತುಕ್ರ ಹುಲ್ಲೆನ್ನಬಹುದೋ? ಈ ಮಾತಿಗೆ ಯಾರ ತಕರಾರು ಇಲ್ಲವಾದ್ದರಿಂದ ಅದನ್ನೇ ಇಟ್ಟುಕೊಳ್ಳಬಹುದು.
(ತಕ್ಷಣ ತುಕ್ರ ಕಾಣಿಸಿಕೊಂಡು)
ತುಕ್ರ : ಬಂಡಿಗಾಲಿಯ ಅಡಿಯಲ್ಲಿ ಸಿಕ್ಕ ಹುಲ್ಲಿಗೆ ನಾಲಿಗೆ ಇಲ್ಲ ನಿಜ. ಆದರೆ ಅದೇನಾದರೂ ಮಾತಾಡಿದ್ದರೆ ನನ್ನ ಹಾಗೇ ಮಾತಾಡುತ್ತಿತ್ತು. ಅಥವಾ ನನಗಿಂತ ಚೆನ್ನಾಗಿ ಮಾತಾಡುತ್ತಿತ್ತು. ಅಥವಾ ನನ್ನ ಹಾಗೇ ಅರ್ಥವಿಲ್ಲದ ಆದರೆ ನೋವಿನಿಂದ ತುಂಬಿದ ಶಬ್ದಗಳನ್ನು ಒದರುತ್ತಿತ್ತು: ಅಲ್ಲವೇ? ಹುಲ್ಲು ಅಂದರೆ ಸಾಮಾನ್ಯ ಅಂಥ ತಿಳಿಯಬೇಡಿ ಸ್ವಾಮಿ – ಆದರ್ಶಮಯವಾದ ಹುಲ್ಲು ಗುಲಾಮನ ಸೊಂಟದಂತಿರಬೇಕು. ಯಾವಾಗಂದರೆ ಆವಾಗ, ಹ್ಯಾಗಂದರೆ ಹಾಗೆ, ಎಷ್ಟು ಬೇಗ ಮತ್ತು ನಿಧಾನವಾಗಿಯೆಂದರೆ ಅಷ್ಟು ಬೇಗ ಮತ್ತು ನಿಧಾನವಾಗಿ ಬಗ್ಗುವಂತಿರಬೇಕು. ತುಳಿದರೆ ಮಿದುವಾಗಿರಬೇಕು. ತಟ್ಟಿದರೆ ಯಾವ ಕಡೆಗೂ ತಿರಿಚಿಕೊಳ್ಳುವಂತಿರಬೇಕು. ಇದು ನಿಷ್ಠೆ, ಅಂಗಸಾಧನೆ ಮತ್ತು ಏಕಾಗ್ರತೆಯಿಂದ ಮಾತ್ರ ಸಾಧ್ಯ. ಯಾಕೆಲ್ಲಾ ಸುಮ್ಮನಾದಿರಿ? ನಿಮ್ಮನ್ನು ನಗಿಸಲೆ ಸ್ವಾಮಿ? ಒಮ್ಮೊಮ್ಮೆ ಈ ನೆಲ ಸಾವಿರಾರು ವರ್ಷಗಳಿಂದ ಕಂಡ ಕನಸು ನಾನೆಂದೋ, ಕನಸಿನಲ್ಲಿ ಈ ನೆಲ ಉಂಡ ನೋವು ನಾನೆಂದೋ, ಇಲ್ಲಾ ಈ ನೆಲಕ್ಕಾದ ಗಾಯ ನಾನೆಂದೋ ಅನ್ನಿಸೋದಿಲ್ಲವೆ? ಅನ್ನಿಸಿದಿದ್ದರೆ ಬೇಡ, – ನಗೆಯಾದರೂ ಬಂತಲ್ಲವೆ? ಅದೂ ಬರಲಿಲ್ಲವೆ? ಹೋಗಲಿ ಬಿಡಿ ನಾನೇ ನಗ್ತೇನೆ, ಆಯ್ತ? (ನಗುತ್ತ ಹಿಂದೆ ಹೋಗುವನು)
 
ಕಾಲಕೋಶ
ಮೇಳ : ಗೊತ್ತೆ ನಿಮಗೆ ಕೊನೆ ಓಣಿಯ
ಕೊನೆಯ ಮನೆಯ ತುಕ್ರ?
ಊರಜನರು ಕರೆಯುತ್ತಿದ್ದ–
ರವನ ಬಾರೋ ಬಕ್ರ.
ಕುರಿಕಂಡರೆ ಕೋಪ ಅವಗೆ
ಸ್ವಯಂ ಅವನೆ ಕುರಿ,
ಹಿರಿಕಿರಿಯರ ಶಾಪಗಳಿಗೆ
ಅವನೊಬ್ಬನೆ ಗುರಿ.
ಮೌನವನ್ನೆ ಮಾತು ಮಾಡಿ
ಆಡುತಾನೆ ಬೆರಿಕಿ,
ಅನುಮಾನದ ಹಲ್ಲುಗಿಂಜಿ
ನುಡಿಯುತಾನೆ ಕಟಕಿ.
ಈ ಧರಣಿಯ ತಪ್ಪುಗಳಿಗೆ
ಅವನೊಬ್ಬನೆ ಬದ್ಧ.
ಹೊಸವಿದ್ದರೆ ಹೇಳಿರೀಗ
ಅದಕು ಅವನು ಸಿದ್ಧ!
ಕನಸು ಬಿಸಿಲುಗುದುರೆಯೇರಿ
ರಾಜನಾಗುತ್ತಿದ್ದ!
ಎಚ್ಚರದಲಿ ಕೂಲಿ ಮಾಡಿ
ಆಳಾಗಿರುತಿದ್ದ.
ಎರಡು ಲೋಕಗಳನು ಹ್ಯಾಗು
ನಿಭಾಯಿಸಲು ಆಗದೆ
ಹೇಳುತಿದ್ದ : ದೇವರನ್ನು
ಎಂದೂ ಕ್ಷಮಿಸಲಾರೆ!
ಆದರೂನು ದವಡೆ ಅಗಿದು
ಅನ್ನುತ್ತಿದ್ದ ತುಕ್ರ :
ಈ ನಶ್ವರ ಬದುಕನೊಮ್ಮೆ
ಮನ್ನಿಸಯ್ಯಾ ಈಶ್ವರಾ.
(ಜನ ಅಂದರೆ ಒಗ್ಗ, ಕುಳ್ಳೀರ, ಸಿಂಗ್ರ, ಮಲ್ಲ, ಗಣಪ, ಪಟೇಲ ಮತ್ತು ಶಾನುಭೋಗ ಸೇರಿದ್ದಾರೆ. ಎಲ್ಲ ಸೇರಿ ಕಾಲಕೋಶ ಹುಗಿಯುವ ತರಾತುರಿಯಲ್ಲಿದ್ದಾರೆ. ಪಟೇಲ, ಶಾನುಭೋಗ ಉಸ್ತುವಾರಿ ನೋಡಿಕೊಳ್ಳುತ್ತಿದ್ದಾರೆ. ಇನ್ನೇನು ಎಲ್ಲ ತಯಾರಾಗಿದೆಯೆಂದಾಗ ಸಾನುಭೋಗ ಭಾಷಣ ಮಾಡಲು ನಿಲ್ಲುತ್ತಾನೆ.  ಪಕ್ಕದಲ್ಲಿ ಪಟೇಲ ನಿಂತುಕೊಳ್ಳುತ್ತಾನೆ)
ಸಾನುಭೋಗ : ಎನ್ನಯ ಪ್ರೀತಿಯ ಬಾಂಧವರೇ, ನಮ್ಮ ಹಳ್ಳಿ ಇವತ್ತು ಎಂಥಾ ಸ್ಥಿತಿಗತಿಯಲ್ಲಿದೆ ಅಂತ ಕೂತು ವಿಚಾರ ಮಾಡಬೇಕಾಗಿದೆ. ನಮ್ಮ ಹಳ್ಳಿ ತಿಳಿದರೆ ದಿಳ್ಳಿ ತಿಳಿಯುತ್ತದೆ. ದಿಳ್ಳಿ ಈಗ ಇಂಡಿಯಾ ದೇಶದ ರಾಜಧಾನಿ ಎಂದು ನಾವು ತಿಳಿಯಬೇಕಾಗಿದೆ. ಅದಕ್ಕಿಂತ ಹೆಚ್ಚಾಗಿ ದಿಳ್ಳಿಯನ್ನು ಇಂಗ್ಲಿಷರು ಆಳುತ್ತಿದ್ದಾರೆ, ಅವರು ಪರಕೀಯರೆಂದು ತಿಳಿಯಬೇಕಾಗಿದೆ. ಪರದೇಶಿಗಳಿಗೆ ನಮ್ಮ ಜಾತಿ ಕುಲ ಸಂಸ್ಕೃತಿ ನಾಗರಿಕತೆ ಸಂಪ್ರದಾಯ ಪರಂಪರೆಗಳ ಬಗ್ಗೆ ಎಂದಾದರೂ ಒಂದು ಗೌರವ, ಒಂದು ಸನ್ಮಾನ, ಒಂದು ಸದ್ಭಾವನೆ ಮೂಡೋದು ಸಾಧ್ಯವೆ? ಅದು ಸಾಧ್ಯವಿಲ್ಲ ಅನ್ನೋದನ್ನೂ ನಾವೇ ತಿಳಿಯಬೇಕಾಗಿದೆ. ದೇಶದಲ್ಲಿ ಏನೇನು ಬದಲಾವಣೆಗಳು ಬರುತ್ತಿವೆ; ಹಾಡೋ ಮರ ಬಂದಿದೆ; ಚಾಡಿ ಹೇಳೋ ತಂತಿ ಬಂದಿದೆ; ಸಪ್ತ ಸಮುದ್ರಗಳ ಆಚೆಗಿನ ಪಾಪಗಳೆಲ್ಲ ಹಾ ಅನ್ನೋದರೊಳಗೆ ಇಲ್ಲಿಗೇ ಬರುತ್ತಿವೆ. ನಮ್ಮ ದೇಶ ಆಗಲೇ ಎಷ್ಟು ಅಧೋಗತಿಗೆ ಇಳಿದಿದೆ ಅಂದರೆ ಬೆಂಗಳೂರಲ್ಲಾಗಲೀ ಮಕ್ಕಳು ತಂದೆ ತಾಯಿಗಳಿಗೆ ಮಮ್ಮಿ ಡ್ಯಾಡಿ ಅನ್ನೋದಕ್ಕೆ ಸುರು ಮಾಡಿವೆ. ಪಾಶ್ಚಾತ್ಯ ಸಂಸ್ಕೃತಿಗೆ ಆಗಲೇ ರೋಗ ತಗುಲಿದೆ. ಅದನ್ನ ಯಾವ ಮದ್ದಿನಿಂದಲೂ ವಾಸಿ ಮಾಡೋದು ಸಾಧ್ಯವಿಲ್ಲ. ಅಂಥಾ ರೋಗ ನಮ್ಮ ಭವ್ಯ ಸಂಸ್ಕೃತಿಗೂ ತಗಲಬೇಕೋ?
ಮಲ್ಲ : ಬ್ಯಾಡಿ ಸ್ವಾಮಿ.
ಸಾನುಭೋಗ : ಅದಕ್ಕೇ ಅದನ್ನ ಭದ್ರವಾಗಿ ಈ ಕೊಳವೆಯಲ್ಲಿಟ್ಟು ಹೂಳತೀವಿ. ಆ ಪಶ್ಚಿಮದ ರೋಗಗಳೆಲ್ಲಾ ನಮ್ಮ ಸೀಮೆ ದಾಟಿ ಹೋದ ಮೇಲೆ ಇದನ್ನ ತೆಗೀತೀವಿ.
ಸಿಂಗ್ರ : ವೂಳದೇ ವೋದರೆ ಹೇನಾಗುತ್ತೆ ಸ್ವಾಮಿ?
ಪಟೇಲ : ಹಂಗೇ ಬಿಟ್ಟರೆ ಮುಂದೊಂದು ದಿನ ಹೆಂಡತೀನ್ನ ಹ್ಯಾಗೆ ಹೊಡೀಬೇಕು ಅನ್ನೋದನ್ನ ಕೂಡ ಸ್ಕೂಲಲ್ಲಿ ಕಲಿಸಿಕೊಡಬೇಕಾಗುತ್ತೆ.
ಒಗ್ಗ : ಅದರಲ್ಲೇನದೆ ಅಂತ ಒಂಚೂರು ಏಳಿ ಬಿಡಿ ಸ್ವಾಮಿ.
ಸಾನುಭೋಗ : ಬಂಧುಗಳೇ ಇದು ಕಾಲಕೋಶ. ಇದರಲ್ಲಿ ಪಟೇಲರ ವಂಶದ ಚರಿತ್ರೆ ಹೆಳವಪ್ಪ ಹ್ಯಾಗೆ ಹೇಳಿದನೋ ಹಾಗೇ ಇದೆ. ಪಟೇಲರ ವಂಶದಲ್ಲಿ ಯಾರ್ಯಾರು ಆಳ್ವಿಕೆ ಮಾಡಿದರು, ಹ್ಯಾಗೆ ಬಾಳಿದರು, ಹ್ಯಾಗೆ ಬದುಕಿದರು-
ತುಕ್ರ : (ನಡುವೆ ಬಾಯಿ ಹಾಕಿ) ಹ್ಯಾಗೆ ಹೆಂಡಂದಿರನ್ನ ಹೊಡೆದರು ………………….
ಸಾನುಭೋಗ : (ಆತಂಕಗೊಂಡು ಮತ್ತೆ ಮುಂದುವರಿಸುವನು) ಪಟೇಲ ವಂಶದ ಸಾಧನೆಗಳು, ಸಿದ್ಧಿಗಳು, ವಿಕ್ರಮಗಳು, ಯುದ್ಧಗಳು ಇವೆಲ್ಲಾ ಇದರಲ್ಲಿವೆ. ಇದನ್ನ ಇಲ್ಲಿ ಹೂಳ ತೀವಿ. ಮುಂದೊಂದು ದಿನ ನಮ್ಮ ಪೀಳಿಗೆಗೆ ಇದು ಸಿಕ್ಕರೆ ಅಂದುಕೊಳ್ಳುತ್ತವೆ : ಎಲ ಎಲಾ ನಮ್ಮ ಹಿರೀಕರು ಹೀಗೆ ಬದುಕಿದರೋ?
ತುಕ್ರ : (ಬಾಯಿ ಹಾಕಿ) ಎಲ, ಎಲಾ, ನಮ್ಮ ಹಿರೀಕರು ಹೆಂಡಂದಿರನ್ನು ಹಿಂಗೆ ಹೊಡೆದರೋ-ಅಬ್ಬ!
ಸಾನುಭೋಗ : -ಅಂತ ಆಶ್ಚರ್ಯಪಟ್ಟು ಚಪ್ಪಾಳೆ ತಟ್ಟುತ್ತವೆ.
ಪಟೇಲ : ಯಾಕೋ ತುಕ್ರ ನಡುವೇ ಬಾಯಿ ಹಾಕ್ತಿ?
ತುಕ್ರ : ಏನಿಲ್ಲ ಸ್ವಾಮೀ, ನೆಲದಲ್ಲಿ ಹುಗೀತೀರಲ್ಲ, ಅದೇನೂಂತ ನನಗೂ ಒಸಿ ಹೇಳಿಬಿಡಿ.
ಸಾನುಭೋಗ : ಹೇಳಲಿಲ್ಲವೆ ಕಾಲಕೋಶ ಅಂತ.
ತುಕ್ರ : ಕಾಲಕೋಶ ಅಂದರೆ?
ಪಟೇಲ : ನಿಮ್ಮಜ್ಜೀ ಪಿಂಡ
ತುಕ್ರ : ಅದನ್ನೇ ಹೂಳತಿದೀರಾ?
ಸಾನುಭೋಗ : ಯಾವೋನಯ್ಯಾ ಇವನು? ಯೋ ತುಕ್ರ ಇದು ನಮ್ಮ ಊರಿನ ಮಹಾನ್‌ ಪಟೇಲ ವಂಶದ, ಮಹಾನ್‌ ವ್ಯಕ್ತಿಗಳ, ಮಹಾನ್‌ ಸಾಧನೆಗಳ, ಮಹಾನ್‌ ವಿಕ್ರಮಗಳ ದಾಖಲೆ. ಇದನ್ನ ಲೋಹದಲ್ಲಿ ಬರೆಸಿ ಇಲ್ಲಿ ಹೂಳತಿದ್ದೀವಿ.
ತುಕ್ರ : ಸರಿ ಸ್ವಾಮೀ, ನನ್ನೆಸರೂ ಅದರಲ್ಲಿದೆಯಾ?
ಸಾನುಭೋಗ : ಯೊ ನೀನ್ಯಾವನೋ ದೊಡ್ಡ ಮನುಷ್ಯನೇ ಇರಬೇಕಯ್ಯಾ.
ತುಕ್ರ : ಅದಕ್ಕೇ ಕೇಳಿದೆ : ಕಾಲಕೋಶದಲ್ಲಿ ನನ್ನೆಸರೂ ಇದೆಯ ಅಂತ.
ಸಾನುಭೋಗ : ಅಯ್ಯಾ ದೊಡ್ಡ ಮನುಷ್ಯ ಇದು ಅಗೋ ಅಲ್ಲಿದಾರಲ್ಲ ಜಸವಂತರಾವ್‌ ಪಟೇಲಂತ, ಅವರ ಕುಲ, ಗೋತ್ರ, ಸಾಧನೆ, ಸೇವೆ ಇವೆಲ್ಲಾ ಇರುವಂಥ ದಾಖಲೆ, ಇದಕ್ಕೂ ನಿನಗೂ ಏನಯ್ಯಾ ಸಂಬಂಧ?
ತುಕ್ರ : ಏನು ಸಂಬಂಧ ಅಂದರೆ? ನಾನೂ ಪಟೇಲ ವಂಶದವನೇರೀ. ತುಕಾರಾಂ ಪಟೇಲಂತ ನನ್ನೆಸರು. ಅಗೋ ಆ ಜಸವಂತ್ ರಾವ್‌ ಪಟೇಲಿದ್ದಾನಲ್ಲಾ-ನನ್ನ ಚಿಕ್ಕದೊಡ್ಡಪ್ಪನ ಮಗ………….
(ಕಾಲಕೋಶ ಹುಗಿಯುವ ತರಾತುರಿಯಲ್ಲಿದ್ದ ಜನಕ್ಕೆ ಇದು ಕೇಳಿಸಿ ಗಾಬರಿಯಾಗುತ್ತಾರೆ. ತಮ್ಮ ತಮ್ಮಲ್ಲೇ ಆದರೆ ಪಟೇಲ, ಸಾನುಭೋಗರಿಗೆ ಕೇಳಿಸದಂತೆ ಮಾತಾಡಿಕೊಳ್ಳುತ್ತಾರೆ)
ಸಿಂಗ್ರ : ಔದಾ?
ಕುಳ್ಳೀರ : ಚಹರೆ ಏನೋ ಅಂಗೇ ಅದೆ. ತಲೆಯಲ್ಲಿ ಹುರುಕು ಕಜ್ಜಿ ಇದೆ ಅಷ್ಟೆ. ಮಿಕ್ಕನಾದಂತೆ ಹಿದ್ದರೂ ಹಿರಬಹುದೋ ಹೇನೋಪ್ಪ.
ಮಾರ : ಅಂಗಂತ ಎಳವನಾಗಲಿ, ಪಟೇಲರಾಗಲಿ ಒಮ್ಮೆಯೂ ಏಳಲೇ ಹಿಲ್ಲವೆ!
ತುಕ್ರ : ಹೇಳಿದರೆ ಆಸ್ತಿ ಮೇಲೆ ಕೈ ಇಟ್ಟಏನು ಅಂತ.
(ಇದು ಕೇಳಿಸಿ ಪಟೇಲ ತುಕ್ರನ ಕಡೆ ಬರುತ್ತಾನೆ.)
ಪಟೇಲ : ಲೇ ತುಕ್ರ, ಹಂದಿ, ನಾಯಿ………….
ತುಕ್ರ : ನನ್ನನ್ನಾ ನೀವು ಕರೆದಿದ್ದು? ಕ್ಷಮಿಸಿ ನಾನು ಎರಡೂ ಅಲ್ಲ-ಮನುಷ್ಯ.
ಪಟೇಲ : ಎಲಾ ಸೂಳೇಮಗನೆ-
ತುಕ್ರ : ಕ್ಷಮಿಸಿ ನನಗೆ ತಂದೆ ಅಂತ ಒಬ್ಬ ಇದ್ದ. ಇರಲಿ ಅಂತ ಆಗಾಗ ನನ್ನೆಸರಿಗೆ ಅವನ ಹೆಸರನ್ನ ಅಂಟಿಸಿಕೊಳ್ತೇನೆ.
ಪಟೇಲ : ಆ ಹೆಸರು ಹೇಳು ನೋಡೋಣ.
ತುಕ್ರ : ತುಕಾರಾಂ ಸೀತಾರಾಂ ಪಟೇಲ……..
(ಥಟ್ಟನೆ ಪಟೇಲ ಅವನ ಕೆನ್ನೆಗೆ ಬಾರಿಸುತ್ತಾನೆ)
ಪಟೇಲ : ಹಲ್ಕಾ ನನ್ನ ಮಗನೆ, ನನ್ನ ಮನೆತನಕ್ಕೆ ಹುಟ್ಟಿದೋನು ಅಂತ ಹೇಳಿಕೊಳ್ಳೋದಕ್ಕೆ ಎಷ್ಟೋ ಕೊಬ್ಬು ನಿನಗೆ? ಇನ್ನೊಮ್ಮೆ ಬೊಗಳ್ತೀಯ? ಇನ್ನೊಮ್ಮೆ ನಮ್ಮ ವಂಶದಲ್ಲಿ ಹುಟ್ಟಿದೋನು ಅಂತ ಹೇಳಿಕೊಳ್ತೀಯಾ?
(ಹಿಗ್ಗಾಮುಗ್ಗಾ ಹೊಡೆಯುವನು, ಏಟು ತಿಂದು ತುಕ್ರ ರಂಗದ ಒಂದು ಬದಿಗೆ ಬರುವನು. ಕಾಲಕೋಶ ಹೂಳುವ ಕೆಲಸ, ಮುಂದುವರಿದಿದೆ.)
ಮಾರ : ಅಯ್ಯಾ ತುಕ್ರ, ನೀನು ಪಟೇಲರ ವಂಶದವನೇ ಹಿರಬಹುದು. ಅಂಗಂತ ಜಸವಂತರಾವ್‌ ಪಟೇಲರ ಹೆದರುಗೇನೇ ಏಳಬಹುದೇನಯ್ಯಾ?
ತುಕ್ರ : ನಿಜ ಏಳೋದಕ್ಕೆ ಅವರಿವರೇ ಆಗಬೇಕಂತೇನು?
ಬೋರ : ಯಾರಿಲ್ಲದಾಗ ನಿನಗೆ ನೀನೇ ಏಳಿಕೊಳ್ಳಬೇಕಾದ್ದನ್ನ ಎಲ್ಲರೆದುರಲ್ಲಿ ಏಳಿದ್ದು ತಪ್ಪು ಕಣಯ್ಯಾ.
ಮಲ್ಲ : ನಿನ್ನ ಪರವಾಗಿ ಯಾರೂ ಮಾತಾಡಲಿಲ್ಲವಲ್ಲಯ್ಯಾ.
ತುಕ್ರ : ಸತ್ಯದ ಪರ ಯಾರು ಮಾತಾಡುತ್ತಾರೆ?
(ಪಟೇಲನಿಗಿದು ಕೇಳಿಸಿ ಮತ್ತೆ ಓಡಿ ಬಂದು ತುಕ್ರನನ್ನು ಹಿಡಿದುಕೊಳ್ಳುತ್ತಾನೆ)
ಪಟೇಲ : ಎಲಾ ಬಡ್ಡೀಮಗನೆ-
(ಒದೆಯುವನು)
ತುಕ್ರ : ನಾನು ಹೇಳಿದೆನಲ್ಲ-ನಿಮ್ಮ ಕಾಲಕೋಶಕ್ಕೂ ನನಗೂ ಸಂಬಂಧ ಇಲ್ಲ ಅಂತ. ಕಾಲಕೋಶದಲ್ಲಿ ದಯವಿಟ್ಟು ನನ್ನೆಸರು ಸೇರಿಸಬೇಡಿ; ಆಯ್ತು? ನನ್ನ ಪಾಡಿಗೆ ನನ್ನ ಬುಟ್ಟು ಬುಡಿ.
ಪಟೇಲ : (ಒದೆಯುತ್ತ) ಹಾಗೆಂದರೆ ಹ್ಯಾಗಯ್ಯಾ, ನೀನಿಲ್ಲದೆ ಕಾಲಕೋಶ ಪೂರ್ಣವಾಗುತ್ತಾ? ನಾವು ಕಾಲಕೋಶ ಹೂಳೋದು ಅದರ ತಪ್ಪಿನ ಸಮೇತ. ಅದಕ್ಕೆ ನಿನ್ನ ಸಹಾಯ ಬೇಕೇಬೇಕು.
(ತುಕ್ರನನ್ನು ಎಳೆದೊಯ್ದು ನೆಲಕ್ಕೆ ಹಾಕಿ ತುಳಿಯುತ್ತ ಕಾಲಕೋಶ ಇಳಿಸತೊಡಗುವರು. ತುಕ್ರ ವೇದನೆಯಿಂದ ಕಿರುಚುವನು)
ತುಕ್ರ : ಏನಾಗ್ತಾ ಇದೆ ಲೋಕದಲ್ಲಿ? ನನ್ನ ಕಣ್ಣು ಬರೀ ರಾಕ್ಷಸರನ್ನೇ ತೋರಿಸುತ್ತಿದೆ. ಒದೆಯೋ ಕಾಲು, ನೆಲದ ಧೂಳು-ಇವುಗಳ ಮಧ್ಯೆ ನಾನಿದ್ದೇನೆ. ಅಕ್ಕ ಪಕ್ಕ ಮನುಷ್ಯರಾರೂ ಇಲ್ಲವೇ…… ಇಲ್ಲದಿದ್ದರಿಲ್ಲ ಬಿಡಿ, ನಾನೇ ಕೊನೆಯವನು ಅಂತಾಯ್ತು.
ತುಕ್ರನ ಕನಸು: ಹೆಣ್ಣೆಂದರೇನು ಸ್ವಾಮಿ


ಮೇಳ : ಎಷ್ಟೆಲ್ಲ ತಿಳಿದವರು ಇಷ್ಟು ಹೇಳಿರಿ ಸಾಕು
ಹೆಣ್ಣೆಂದರೇನು ಸ್ವಾಮಿ?
ಹೊಳೆದರೆ ಹೇಳಿರಿ ಇಲ್ಲದಿದ್ದರೆ ಬೇಡ
ನಾನೇ ಹೇಳುವೆ ಕೇಳಿರಿ.
ಹೆಣ್ಣು ಅಂದರೆ ಶಿವನು ಗಂಡಸಿಗೆ ಮಾಡಿರುವ
ದಿನನಿತ್ಯ ನೋಯುವ ನೋವಲ್ಲವೆ?
ಹುಣ್ಣಿನ ನೋವನ್ನ ಅಮಲಾಗಿ ಕಲ್ಪಿಸುವ
ಗಂಡಸಿನ ತಲೆ ಅದಕು ಹಿರಿದಲ್ಲವೆ?
ಸೇಂದಿಗು ಹೆಂಗಸಿಗು ಫರಕೊಂದು  ಉಳಿದೈತಿ
ಸೇಂದಿಗೆ ಬಾಯಿಲೊಲ, ಹೌದಲ್ಲವೆ?
ಹೆಣ್ಣು ಬಲೆ ವಾಚಾಳಿ, ಗೋಳು ಬೀಸುವ ಗಿರಣಿ,
ನಮ್ಮ ಧರಣಿಯ ಹಾಗೆ ಅವಳಲ್ಲವೆ?
ಸದ್ದುಗದ್ದಲ ಗೌಜು ಕಿರಿಕಿರಿಯ ದಿನಚರಿ
ಸಂಸಾರವೆಂದರೆ ಇದೆ ಅಲ್ಲವೆ?
ಸಂಸಾರವಿಲ್ಲದೆ ಗಂಡಸಿನ ಜನ್ಮಕ್ಕೆ
ಕೊಂಚವಾದರು ಅರ್ಥ ಇದೆಯೆ? ಹೇಳಿ.
ಮೇಳ ೧ : ಎದ್ದಿರಾ ತುಕ್ರಣ್ಣ ನಮಸ್ಕಾರ.
ತುಕ್ರ : ಇದಪ್ಪ ಸಂಸ್ಕೃತಿ ಅಂದರೆ. ಇಕಾ ತಗೋ ಒಂದು ಅದ್ದೇಲಿ. ಸಂಸ್ಕೃತಿಗೆ ಯಾವಾಗಲೂ ಬೆಲೆ ಕೊಡೋ ಮನುಷ್ಯ ನಾನು. ಈ ಸಂಪನ್ನತೆಯನ್ನ ಹಿಂಗೇ ಕಾಪಾಡಿಕೊಳ್ಳಪ್ಪ.
(ಅದ್ದೇಲಿ ಕೊಡುವನು. ಮೇಳ ತಗೊಂಡು)
ಮೇಳ : ಎಷ್ಟಂದರೂ ದೊಡ್ಡ ಮನುಷ್ಯ ಅಲ್ಲವೆ?
(ತನ್ನ ಪಾಡಿಗೆ ತಾನು ತನ್ನಂಗಿಯ ಕೂರಿ ಒರೆದು ತಿನ್ನುತ್ತ ಕೂತ ಒಗ್ಗನನ್ನು ನೋಡಿ)
ತುಕ್ರ : ಯಾವೋನಯ್ಯಾ ಅವನು, ಎಳೆ ಬಿಸಿಲಲ್ಲಿ ಕೂರಿ ಹೆಕ್ಕಿ ತಿನ್ನೋನು?
ಮೇಳ : ಅವನ? ಹುರಕಜ್ಜೀ ಕಲ್ಲೀಮೀಸೆ ಒಗ್ಗ; ನಿಮ್ಮ ಮಗ ಪಟೇಲನ ಆಳು.
ತುಕ್ರ : ಅದೇನಯ್ಯಾ, ಕೂರಿ ಬಿಟ್ಟರೆ ಲೋಕದಲ್ಲಿ ಬೇರೇನೂ ಇಲ್ಲ ಅನ್ನ ಓರಂಗಿದಾನೆ, ಕೂರಿಗಿಂತ ದೊಡ್ಡದನ್ನ ಆತ ಕಂಡೇ ಇಲ್ಲವೆ?
ಮೇಳ : ನೀವಿಲ್ಲವೆ? ಆದರೆ ಅವರಿಗೆ ಕಾಣೋ ಕಣ್ಣಿಲ್ಲ. ಅದು ಬಿಡಿ ದೇವರ ತಪ್ಪು.
ತುಕ್ರ : ಅವನಿಗೆ ಕೊಬ್ಬು ಇದೆ. ನಾನು ಯಾರು ಅಂತ ತಿಳೀತಾನೆ ಇಲ್ಲ!
ಮೇಳ : ಕೊಬ್ಬು ಕರಗಿದ ಮ್ಯಾಲೆ ನಿಮಗೊಂದು ನಮಸ್ಕಾರ ಮಾಡತಾನೆ ಬಿಡಿ.
ತುಕ್ರ : ಹಾಗಂತ ನಾಯಿಗೆ ಸಲಿಗೆ ಕೊಟ್ಟರೆ ತಲೆಗೇರದೆ ಬಿಟ್ಟೀತೇನಪ್ಪ? ಇರು ಇರು ಬುದ್ಧಿ ಕಲಿಸ್ತೇನೆ.
(ಹೋಗಿ ಒಗ್ಗನ ಪಕ್ಕ ಕೂರುತ್ತಾನೆ. ತಾನೂ ಶರ್ಟು ಕಳಚಿ ಕೂರಿ ಒರೆಯ ತೊಡಗುತ್ತಾನೆ. ಆದರೆ ಒಗ್ಗನಿಗೆ ಸಿಕ್ಕಷ್ಟು ಕೂರಿ ಇವನಿಗೆ ಸಿಕ್ಕುವುದಿಲ್ಲವಾದ್ದರಿಂದ ನಿರಾಸೆಯಾಗುತ್ತದೆ)
ತುಕ್ರ : ಕಣ್ಣು ನೆತ್ತಿಗೇರಿದರೆ ಹಿಂಗೇ ಆಗೋದು-ಎದುರಿಗಿದ್ದವರು ಕಾಣಸೋದೇ ಇಲ್ಲ. ಮುಖದ ತುಂಬ ಮೀಸೆ ಬಂದರಾಯ್ತೆ? ಕರಡಿಗೂ ಮೈತುಂಬ ಕೂದಲಿರುತ್ತೆ. ಹಂಗಂತ ಅದನ್ನ ಸಜ್ಜನ ಅನ್ನಲಿಕ್ಕಾಗತ್ತ?
(ಒಗ್ಗ ತನ್ನ ಪಾಡಿಗೆ ತಾನು ಕೂರಿ ಒರೆಯುವ ಕೆಲಸ ಮುಂದುವರಿಸುವನು)
ಏಯ್‌ ಒಗ್ಗ ಒಂದು ಕೆಲಸ ಮಾಡು : ದಿನಾ ಬೇವಿನ ಸೊಪ್ಪಿನ ಜೊತೆ ಕರಡಿಯ ಮೂರು ಹಿಕ್ಕೆ ತಿನ್ನು. ಬಿಟ್ಟೂ ಬಿಡದೆ ನಲವತ್ತೆಂಟು ದಿವಸ ತಿಂದರೆ ನಿನ್ನ ತಲೆಯಲ್ಲಿ ಸ್ವಲ್ಪ ಮೆದುಳು ಹುಟ್ಟಿದ್ದು ಗೊತ್ತಾಗುತ್ತೆ. ಮೆದುಳು ಹುಟ್ಟಿದ ಗುರುತು ಯಾವುದಪ್ಪಾ ಅಂದರೆ ನಿನ್ನ ಮೀಸೆ ಮತ್ತು ಕರಡಿ ಕೂದಲು ಬೇರೆ ಬೇರೆ ಅಂತ ಗೊತ್ತಾಗೋದು ಅಥವಾ ನಿನ್ನ ಮೀಸೇ ಈಚೆಗಿರೋ ನಾನು ಕಾಣಿಸ್ತೀನಿ ನೋಡು- ಅದೇ ಗುರುತು.
(ಈಗಲೂ ಒಗ್ಗ ತನ್ನ ಕೆಲಸ ಸುಮ್ಮನೆ ಮುಂದುವರಿಸಿದ್ದಾನೆ. ತಕ್ಷಣ ತುಕ್ರ ಮ್ಯಾಲೆದ್ದು ತನ್ನಂಗಿ ಕೆಳಕ್ಕೆಸೆದು ತಿರಸ್ಕಾರದಿಂದ ತುಳಿಯುತ್ತ)
ಥೂ ಕಜ್ಜೀಕರಡಿ!
ಒಗ್ಗ : ಯಾರಿಗೋ ನೀನು ಕಜ್ಜೀ ಕರಡಿ ಅಂದದ್ದು?
ತುಕ್ರ : ಯಾರಿಗೆ ತಟ್ಟುತ್ತೋ ಅವರಿಗೆ.
ಒಗ್ಗ : ಯಾರಿಗೆ ತಟ್ಟುತ್ತೆ ಅನ್ನೋದನ್ನ ತೋರಿಸಲ?
(ತುಕ್ರನ ಜುಟ್ಟು ಹಿಡಿದು ಎಳೆಯತೊಡಗುವನು. ತುಕ್ರ ಅವನನ್ನು ಎದುರಿಸಲಾರದೆ ಎಳೆದತ್ತ ಹೋಗುವನು.)
ತುಕ್ರ : ನೀನೇನು ತೋರಿಸಬೇಕಾಗಿಲ್ಲ. ನಿನಗೆ ತಟ್ಟಿಲ್ಲ ಅಂದ ಮೇಲೆ ನೀನು ಕರಡಿ ಅಲ್ಲ ಅಂತಾಯ್ತಲ್ಲ; ಸುಮ್ಮನಿರು.
ಒಗ್ಗ : ನಾನು ಯಾರು ಅಂತಾದರೂ ತೋರಿಸ್ತೇನೆ, ಇರು.
ತುಕ್ರ : ಸುಮ್ಮನೆ ಬಿಡು ನನ್ನ . ಇದ್ದೆ ಹೋದ್ರೆ………
ಒಗ್ಗ : ಇಲ್ಲದೆ ಹೋದರೆ…………?
ತುಕ್ರ : ನಿನಗೇನೇನೋ ಅನ್ನಬೇಕಾಗುತ್ತೆ.
ಒಗ್ಗ : ಅನ್ನು.
ತುಕ್ರ : ನೀನು ಅದಕ್ಕೂ ನಾಲಾಯಕ್ಕು.
ಒಗ್ಗ : ನೀನು ಏನಕ್ಕೆ ಲಾಯಕ್ಕಂತ ತಿಳಿಸ್ತೇನೆ, ಇರು.
(ಗೋಡೆಗೆ ತುಕ್ರನ ತಲೆ ಅಪ್ಪಳಿಸುವನು)
ತುಕ್ರ : ಸಜ್ಜನರು ತಿಳಿಸೋದಕ್ಕ ಬಾಯಿ ಬಳಸ್ತಾರೆ, ಕೈಯನ್ನಲ್ಲ.
ಒಗ್ಗ : ನಾನು ಸಜ್ಜನ ಅಲ್ಲ.
(ತುಕ್ರನನ್ನ ಗೋಡೆಗೆ ಸಾಕಾಗುವಷ್ಟು ಅಪ್ಪಳಿಸಿ ಹೋಗುವನು. ತುಕ್ರ ಸಾವರಿಸಿಕೊಳ್ಳುತ್ತ)
ತುಕ್ರ : ಮಗನ ಆಳಿನಿಂದಲೇ ಏಟು ತಿನ್ನಬೇಕಾಯ್ತಲ್ಲಪ : ಜುಟ್ಟು ಹಿಡಿದು ಕೆನ್ನೆಗೆರಡೇಟು ಬಾರಿಸಿ ಬುದ್ದಿಕಲಿಸೋಣ ಅಂದರೆ ಅವನ ಮಂಡಬೋಳು. ನಿಜ ಹೇಳ್ತೇನೆ : ನನ್ನ ಮಗನಿಗೆ ಆಳುಗಳನ್ನ ಹೆಂಗಿಟ್ಟುಕೊಳ್ಳಬೇಕು ಅಂತ ಗೊತ್ತೇ ಇಲ್ಲ.
(ಇವನು ಮಾತಾಡುತ್ತಿದ್ದಾಗ ರಂಗಿ ಬರುತ್ತಾಳೆ. ಇವನ ಸ್ಥಿತಿ ನೋಡಿ ನಗುತ್ತಾಳೆ) ಎಲಾ ಇವಳ, ನನ್ನ ಕಂಡು ಇವಳಿಗೂ ನಗು ಬಂತೆ! ಲೇ ಲೇ ರಂಗಿ ಬಾರೆ ಇಲ್ಲಿ.
ರಂಗಿ : ಯಾಕಲಾ ಲೇ ಲೇ ಅಂತಿಯಾ? ನಾನೇನು ನಿನ್ನ ಎಂಡ್ರಾ?
ತುಕ್ರ : ನಾನೊಪ್ಪಿದರೆ ತಾನೆ! ಅಲ್ಲವೇ ಅದೇನೇ ರಸ್ತೇಲಿ ನಿಂತು ಗಂಡಸರಿಗೆ ಪಿಸಿ ಪಿಸಿ ಅಣಕಿಸಿ ನಗೋದು? (ನೆನಪಿಸಿಕೊಂಡು) ಅರೆ ಇದು ಹೋಳಿ ಹುಣ್ಣಿಮೆ ಅಲ್ಲವ? ಇರು ನಿನಗೆ ಮಾಡತೇನೆ………….. (ಹೋಳೀ ಹುಣ್ಣಿಮೆಯಲ್ಲಿ ಭಾಗವಹಿಸುವ ಪೋಲೀ ಹುಡುಗರಂತೆ ನಿಂತು ಹಾಡುವನು)
ಎಲೆಗೆಲಗೆ ಕಾಮಾಕ್ಷಿ!
ಕಣ್ಣು ಹೊಡೆಯುವ ದ್ರಾಕ್ಷಿ!!
ನನ್ನ ಪ್ರೀತಿಗೆ ನಿನ್ನ ಎರಡು ಎದೆ ಸಾಕ್ಷಿ!!
(ಬಾಯಿ ಬಾಯಿ ಬಡಿದುಕೊಳ್ಳುವನು)
ಮೇಳ : ಓಹೋ ತುಕ್ರ ರಂಗಿಗೆ ತಗಲಿಕೊಂಡನಪೊ.
ರಂಗಿ : ಎಲಾ ಬಿಕನಾಸಿ!
ತುಕ್ರ : ಕಣ್ಣೋಟ ಆಳ!
ಅದು ಎಸೆವ ಗಾಳ!
ತೋಳೆಂಬ ಕೋಳದಲಿ ಬಿಗಿ ನನ್ನ ಕೊರಳ!!
(ಬಾಯಿ ಬಾಯಿ ಬಡಿದುಕೊಳ್ಳುವನು)
ರಂಗಿ : ಯಾಕಲಾ ಬೇಬರಿಸಿ, ಏನೇನೋ ಹಾಡ್ಹೇಳ್ತಿ, ಕರೀಲಾ ನಮ್ಮಮ್ಮನ್ನ?
ಮೇಳ : ಓಹೋಹೋ ತುಕ್ರಾ ಸೋತೆಯಲ್ಲೊ!
ತುಕ್ರ : ಹೇ ಕಾಂತೆ, ಗುಣವಂತೆ!
ಬಗೆಹರಿಸು ನನ ಚಿಂತೆ!
ಕುಣಿಬಾರೆ ನವಿಲಂತೆ ಎಲೆಲೆ ಕಾಂತೆ!!
(ಮತ್ತೆ ಬಾಯಿ ಬಡಿದುಕೊಳ್ಳುವನು. ಮೇಳ ನಗುವುದು)
ರಂಗಿ : ಎಲಾ ಬಾಂಚೋದ್‌, ಬೇಕಾ ನಿನಗ ಚಪ್ಲಿ ರುಚಿ?
(ಚಪ್ಪಲಿ ಹಿರಿಯುವಳು. ಮೇಳ ಇಬ್ಬರಿಗೂ ಪ್ರೋತ್ಸಾಹಿಸುವುದು. ಅವಳು ಹೊಡೆಯಹೋದಾಗ ತುಕ್ರ ಅವಳ ಕೈಹಿಡಿದುಕೊಳ್ಳುವನು.)
ತುಕ್ರ : ಕೆರೆಯ ಏರಿಯ ಮ್ಯಾಲೆ
ಕ್ಯಾದೀಗಿ ಮೆಳೆಯೊಳಗೆ
ಏನೇನು ನಡೆಯಿತಣ್ಣ| ಗುರುವಾರ!!
ಗೊತ್ತಮ್ಮ ಮಸಲತ್ತು
ಸಂಜೀಯ ಕಸರತ್ತು!
ಸುಸ್ತಾದ ನಮ್ಮ ಮುದಿಪಾದ್ರಿ!!
(ಬಾಯಿ ಬಡಿದುಕೊಳ್ಳುವನು, ಈಗ ರಂಗಿ ತನ್ನ ಗುಟ್ಟು ಗೊತ್ತಾಗಿದೆಯೆಂದು ಅನ್ನಿಸಿ ಕೈಬಿಡಿಸಿಕೊಂಡು ಅಳುವಳು.)
ರಂಗಿ : (ಅಳುತ್ತ) ತುಕ್ರ ನನ್ನಂಥಾ ಹೆಣ್ಣಿನ ಮುಖ ನಿನಗ ಕಾಣದಂಗಾಗ್ಲಿ.
ತುಕ್ರ : ನಿನ್ನ ಕೆನ್ನೆ ಮೇಲೆ ನನ್ನ ಕೈ ಆಡಲಿ.
(ಅವಳ ಕೆನ್ನೆ ಹಿಸುಕುವನು. ಅವಳು ಅವನ ಕೈಗೆ ಏಟು ಹಾಕುವಳು. ಮೇಳ ನಗುವುದು.)
ರಂಗಿ : ನಿನ್ನ ಕಣ್ಣಲ್ಲಲಿ ಜೇಡಬಲೆ ಹೆಣೀಲಿ.
ತುಕ್ರ : ನಿನ್ನ ತುಟಿ ಮ್ಯಾಲೆ ನನ್ನ ತುಟಿ ಆಡಲಿ.
ರಂಗಿ : ನಿನ್ನ ನಾಲಿಗೆ ಗೆದ್ದಲು ತಿನ್ನಲಿ.
ತುಕ್ರ : ಯಾಕೆ ಪಾದ್ರೀಗಂದರೆ ಸುಮ್ಮಕೀರ್ತಿಯಾ…………………..ನನಗಂದರೆ
(ರಂಗಿ ಇನ್ನೂ ದುಃಖಿಸುತ್ತ ಅವನ ಕೆನ್ನೆಗೆ ಏಟು ಹಾಕಿ ಓಡುವಳು. ಅವಳು ಏಟು ಹಾಕಿದಲ್ಲಿ ಕೈಯಾಡಿಸಿಕೊಳ್ಳುತ್ತ ತುಕ್ರ ಭಾವುಕನಾಗುವನು).
ತುಕ್ರನ ಕನಸು: ಕಥಾನಾಯಕನ ದಿಗ್ವಿಜಯ


ಉಪಕಥೆ ಒಂದು
ಮೇಳ : ಕಥಾನಾಯಕ ದಿಗ್ವಿಜಯಕೆ,
ಹೊರಟೆ ಬುಟ್ಟ ನೋಡ್ರಿ |
ಆಜೂ ಬಾಜೂ ಯಾರೆಲ್ಲಿದ್ದರು
ಅಲ್ಲೆ ದಾರಿ ಬಿಡ್ರಿ ||
ಹೊಲಮನೆ ಕೆಲಸ ಧಾನ್ಯ ದವಸ
ಕೂಲಿ ಚಾಖರಿ ಮಾಡಿ |
ಅಂತೂ ಜೀವನ ಸಾಗಿಸುತ್ತಿದ್ದ
ಕುಟ್ಟೀ ಬೀಸೀ ಗುಡಿಸಿ ||
ಯಾರಿಗೆ ಯಾರೋ ಅಂದರು ನೀ ಭಲೆ
ಭಾರಿ ನಿಯತ್ತಿನ ಆಸಾಮಿ |
ತನಗೇ ಕೊಟ್ಟರು ಬಿರುದನು ಎನ್ನುತ
ಬೀಗಿದ ತುಕ್ರನು ಕೊಬ್ಬಿ ||
ರೆಕ್ಕೆಗಳೊಡೆದವು ತುಕ್ರನ ಮನಸಿಗೆ
ಹಾರಿದ ಹಾರಿದ ಮ್ಯಾಲೆ |
ಇನ್ನಾತನ ಧರೆಗಿಳಿಸುವರ್ಯಾರು?
ರೆಕ್ಕೆ ಮುರಿಯಬೇಕಷ್ಟೆ ||
(ತುಕ್ರ ಜಾಲಿಯಾಗಿ ಹೊರಟಿದ್ದಾನೆ. ಸಾನುಭೋಗ ಎದುರಾಗುತ್ತಾನೆ)
ಸಾನುಭೋಗ : ಏನಯ್ಯಾ ತುಕ್ರ, ಮಹಾಪಂಡಿತ ನೀನು, ಕಜ್ಜಿ ಹುರುಕಿನ ಬಗ್ಗೆ ನಿನ್ನ ಅಭಿಪ್ರಾಯ ಹೇಳಲೇ ಇಲ್ಲವಲ್ಲಾ.
ತುಕ್ರ : (ಅಸಹನೆಯಿಂದ ಪರಪರ ಕೆರೆದುಕೊಂಡು) ಯಾಕೆಂದರೆ ನನಗೆ ಕಜ್ಜಿ ಹುರುಕು ಆಗಿದೆ, ಅಷ್ಟೆ ತಾನೆ? ನನಗೆ ಕಜ್ಜಿ ಆಗಿದ್ದರೆ ನಿಮ್ಮದೇನು ತಕರಾರಿಲ್ಲ, ಅಲ್ಲ? ಕೊನೇಪಕ್ಷ ಕೊಳೆತು ನಾರೋ ಹಕ್ಕಾದರೂ ನನಗಿದೆಯೋ?
ಸಾನುಬೋಗ : ಅದು ಸರಿಯಪ್ಪಾ, ಅದನ್ನು ಒಪ್ಪಿಕೊಂಡೇ ಕೇಳ್ತಿದೀನಿ; ಪ್ರತಿಯೊಂದರ ಬಗ್ಗೆ ಬುದ್ಧಿವಂತನಾದ ನಿನ್ನ ಅಭಿಪ್ರಾಯ ಒಂದಿದ್ದರೆ ಒಳ್ಳೇದಲ್ಲವೆ? ಅದಕ್ಕಂದೆ.
ತುಕ್ರ : ನಿಮ್ಮಂಥಾ ದೊಡ್ಡೋರು ಕಜ್ಜೀ ಬಗ್ಗೆ ಹಂಗೆಲ್ಲಾ ಹಗುರವಾಗಿ ಮಾತಾಡಬಾರದು ಸಾನುಭೋಗರೇ . ಯಾಕಂತೀರೋ? ಅದು ರಾಜರೋಗ. ಅದ್ಯಾರೋ ಉಪ್ಪು ಹಿಡಕೊಂಡು ಸಳುವಳಿ ಮಾಡ್ತಾನಂತಲ್ಲ-ಗಾಂಧೀನಾ ಯಾರದು – ಕಜ್ಜಿ ಆಗಿರೋದು ಅವನಿಗೆ. ಅವನ್ನ ಬಿಟ್ಟರೆ ಇಡೀ ದೇಶದಲ್ಲಿ ನನಗೇ ಆಗಿರೋದು. ಜಾಸ್ತಿ,  ವಿಚಾರ ಮಾಡೋರ ಹಣೇ ಬರಾನೇ ಇಷ್ಟೋ ಏನೊ!
ಸಾನುಭೋಗ : ಎಲ್ಲಾ ಅಯೋಗ್ಯ; ಬಿದ್ದರೂ ಮೀಸೆ ಮಣ್ಣಾಗಿಲ್ಲ ಅಂತೀಯಲ್ಲ; ಆಗ ಪಟೇಲರ ಪೈಕಿ ಅಂದೆ. ಈಗ ಗಾಂಧಿ ಹೆಸರು ತಗೊಂತೀಯಾ; ನೀನು ಪಟೇಲರ ವಂಶದವನು ಇದ್ದರೂ ಇರಬಹುದು ಕಣ್ಲ!
ತುಕ್ರ : ಅಲ್ಲ ಸಾನುಭೋಗರೇ, ಆ ವಂಶದಲ್ಲಿ ಹುಟ್ಟಿದ ನನಗೇ ಅನುಮಾನ ಬಂದಿಲ್ಲ, ನಿಮಗ್ಯಾಕೆ ಬಂತು?
ಸಾನುಭೋಗ : ಮತ್ತೆ ಏಟು ತಿನ್ನೋವಾಗ ಸುಮ್ಮನೇ ಇದ್ದೆ?
ತುಕ್ರ : ಏಕಕಾಲಕ್ಕೆ ಎರಡು ಕೆಲಸ ಹೆಂಗೆ ಮಾಡೋದು ಸಾನುಭೋಗರೇ? ಏಟು ತಿನ್ನಬೇಕು, ಇಲ್ಲಾ ಮಾತಾಡಬೇಕು. ನೀವೇ ನೋಡಿದಿರಿ : ಆ ಪಟೇಲ ನನ ಮಗನಿಗೆ ಎಷ್ಟು ಕೊಬ್ಬಿದೆ ಅಂತ. ಬೂಟುಗಾಲಿಂದ ಹೆಂಗೆ ಒದ್ದ ನೋಡಿದಿರ? ಮನಸ್ಸಿನಲ್ಲಿ ನಾನೂ ಅವನನ್ನ ಒದ್ದೆ. ಆದರೆ ಬೂಟುಗಾಲಲ್ಲಿ ಅಲ್ಲ.
ಸಾನುಭೋಗ : ಸ್ವಲ್ಪ ಯೋಚನೆ ಮಾಡಯ್ಯ ತುಕ್ರ. ಪಟೇಲರು ನಿನ್ನನ್ನು ಒದ್ದರು ಅಂತಲ್ಲವ ನಿನ್ನ ಸಿಟ್ಟು? ಆದರೆ ಒದ್ದದ್ದು ಬೂಟುಗಾಲಿಂದ ಹೆಂಗೆ ಒದ್ದ ನೋಡಿದರಿ? ಮನಸ್ಸಿನಲ್ಲಿ ನಾನೂ ಅವನನ್ನ ಒದ್ದೆ. ಆದರೆ ಬೂಟುಗಾಲಲ್ಲಿ ಅಲ್ಲ.
ಸಾನುಭೋಗ : ಸ್ವಲ್ಪ ಯೋಚನೆ ಮಾಡಯ್ಯ ತುಕ್ರ. ಪಟೇಲರು ನಿನ್ನನ್ನು ಒದ್ದರು ಅಂತಲ್ಲವ ನಿನ್ನ ಸಿಟ್ಟು? ಆದರೆ ಒದ್ದದ್ದು ಬೂಟುಗಾಲಿಂದ! ಆ ಬೂಟುಗಳಿಗೆ ಬೆಲೆ ಎಷ್ಟು ಗೊತ್ತ? ಹತ್ತು ರೂಪಾಯಿ! ಹತ್ತು ರೂಪಾಯಿ ಬೂಟುಗಳಿಂದ ಒದೆಸಿಕೊಳ್ಳೋ ಭಾಗ್ಯ  ಯಾರಿಗುಂಟಯ್ಯ? ನಿಜ ಹೇಳುತ್ತೇನೆ; ಒದೆಸಿಕೊಂಡಾದ ಮೇಲೆ ನಿನ್ನ ಮರ್ಯಾದೆ ಜಾಸ್ತಿಯಾಗಿದೆ ಗೊತ್ತ?
ತುಕ್ರ : ಇಂಗಂತೀರಾ? ಅಂಗಿದ್ದರೆ ಸಾನುಭೋಗರೇ ಆ ಮರ್ಯಾದೆ ಹಿರೀಕರಾದ ನಿಮಗೇ ಮೊದಲು ಸಿಕ್ಕಬೇಕು : ಏನಂತೀರಾ?
ಸಾನುಭೋಗ : ಎಲಾ ಅಯೋಗ್ಯ. (ತುಕ್ರನನ್ನು ಎದುರಿಸಲಾರದೆ ಅವಸರದಿಂದ ಹೋಗುವನು)
ಉಪಕಥೆ ಎರಡು
(ತುಕ್ರ ಹಾಡುತ್ತ ಬರುತ್ತಾನೆ)
ತುಕ್ರ : ಕೇಳೆನ್ನ ದೇಶವೆ, ಶ್ರೀಮಂತರನು ಮಾತ್ರ
ಕಣ್ಣಲ್ಲಿ ಕಣ್ಣಿಟ್ಟು ನೋಡದಿರು;
ನಿನಗೆ ಮಾಟಾ ಮಾಡಿ ಮೈಮರೆಸಿ ಬಡವರ
ಕಡೆ ನೋಡದಂತೆಯೇ ಮಾಡುವರು.
ದಿನನಿತ್ಯ ನಿನ್ನನ್ನ ಉನ್ಮಾದದಲ್ಲಿರಿಸಿ
ಸುತ್ತ ಹುಚ್ಚಾಸ್ಪತ್ರೆ ಮಾಡಿ
ನೀ ಉಣ್ಣುವನ್ನವನು ಹಸಿರು ಕಾಗದ ಮಾಡಿ
ತುರುಕಿ ಬಾಯಿಗೆ ಉಸಿರುಗಟ್ಟಿಸುವರು.
ಕೇಳೆನ್ನ ದೇಶವೆ ಉನ್ಮಾದ ಬದುಕಲ್ಲ
ಮಾಯಾಬಜಾರಿನಲಿ ಬೆಳೆಯಲಾರೆ
ಆಸ್ಪತ್ರೆಯಿಂದೋಡಿ ಹೊರಗೆ ಬಾ ಗಾಳಿಯಿದೆ
ಬೆಳಕು ಇದೆ, ತುಕ್ರನೂ ಇಲ್ಲೆ ಇರುವೆ.
(ಕುಡಿದ ಪಟೇಲ ತೂರಾಡುತ್ತ ಒಂದು ನಾಯಿ ಸಮೇತ ಬರುತ್ತಾನೆ)
ಪಟೇಲ : ಯಾರದು ಹಾಡ್ತಿರೋದು?
ತುಕ್ರ : ನಾನು ತುಕಾರಾಂ ಉರ್ಫ್ ತುಕ್ರ.
ಪಟೇಲ : ಯಾವುದರ ಬಗ್ಗೆ ಹಾಡುತ್ತಿದ್ದೆ ನೀನು?
ತುಕ್ರ : ದೇಶದ ಬಗ್ಗೆ.
ಪಟೇಲ : ಭಲೇ! ದೇಶದ ಬಗ್ಗೆ ! ಎಷ್ಟು ದೊಡ್ಡ ಮನುಷ್ಯನಯ್ಯಾ ನೀನು! ಲೇ ತುಕ್ರ, ಈ ನಾಯೀ ಬಗ್ಗೆ ಒಂದು ಹಾಡು ಹೇಳೊ. ನೀನು ಹೇಳೋದಷ್ಟೇ ತಡ ಅತ್ತು ಬಿಡ್ತೀನಿ ಕಣೋ, ಹೇಳು.
ತುಕ್ರ : ನಾಯಿಗಳನ್ನ ಕಂಡರೆ ನನಗಾಗೋದಿಲ್ಲ ಸ್ವಾಮಿ.
ಪಟೇಲ : ಯಾಕೆ, ನೀನೂ ನಾಯೀಥರಾ ಇದ್ದೀಯಲ್ಲ, ಅದಕ್ಕೊ?
ತುಕ್ರ : ಇರಬಹುದೋ ಏನೋ.
ಪಟೇಲ : ಹಾಗಿದ್ದರೆ ಹಾಡೋದಕ್ಕೆ ನಿನಗಿನ್ನೂ ಒಳ್ಳೆ ಕಾರಣ ಸಿಕ್ಕಿತಲ್ಲಯ್ಯಾ.  ಅದು ನಿನ್ನ ಅಣ್ಣನೋ ತಮ್ಮನೋ ಆಗಿರಬೇಕು. ನಿನ್ನ ಕುಲಬಾಂಧವನ ಬಗ್ಗೆ ಹಾಡು ಹೇಳದಿದ್ದರೆ ನಿನಗೆ ನಿನ್ನ ಕಜ್ಜಿ ಮೇಲಾಣೆ ನೋಡು.
ತುಕ್ರ : ಬ್ಯಾಡಿ ಸ್ವಾಮೀ ನನ್ನ ಮೈಗಾದ ಹಾಗೆ ನನ್ನ ಹಾಡಿಗೂ ಕಜ್ಜಿಯಾಗಿದೆ.
ಪಟೇಲ : ಈಗೇನು ಹಾಡ್ತೀಯೋ? ಇಲ್ಲವೋ?
ತುಕ್ರ : ಇಲ್ಲ ಸ್ವಾಮಿ.
ಪಟೇಲ : ಎಲಾ ಬಡ್ಡೀ ಮಗನೆ, ಊರ ಪಟೇಲ ನಾನು, ಹಾಡು ಅಂದಾಗ ಹುಲಿ ಕೂಡ ನಿಂತು ಹಾಡಿ ಹೋಗ್ತದೆ. ನೀನು ಹಾಡೋದಿಲ್ಲ ಅಂತೀಯಾ?
(ಪಟ ಪಟ ಹೊಡೆಯುವನು. ತುಕ್ರ ಹೊಡೆಸಿಕೊಂಡು ಸುಮ್ಮನಾಗುವನು. ಸಾಕಾಗುವಷ್ಟು ಹೊಡೆದು ತೂರಾಡುತ್ತ ಪಟೇಲ ಹೋಗುವನು)
ತುಕ್ರ : ಅಯ್ಯೊ ಅಯ್ಯೊ ದುರ್ದೈವವೇ, ಆ ಮೂರ್ಖನಾಯಿ ನನಗೆ ಇನ್ನೊಂದು ಏಟು ಹಾಕಿ ‘ಲೇ ತುಕ್ರ’-ಅಂದಿದ್ದರೆ ಸಾಕಿತ್ತು-, ಮುಖದ ಮ್ಯಾಲುಗಿದು ಕೆನ್ನೆಗೆರಡೇಟು ಬಿಗಿದು ಕಳಿಸುತ್ತಿದ್ದೆ. ಛೇ, ನನ್ನಲ್ಲಿ ಇಷ್ಟೆಲ್ಲ ಬಲ ಇದ್ದೇನು ಪ್ರಯ  ಓಜನ?
(ಎನ್ನುತ್ತ ತಲೆಮೇಲಿನ ಟೋಪಿ ತೆಗೆದು ನೆಲಕ್ಕೆ ಹಾಕಿ ತುಳಿಯುತ್ತಾನೆ. ಪಟೇಲ ನಾಯಿ ಸಮೇತ ವಾಪಸ್ಸು ಬಂದಾಗ ಟೋಪಿ ತಲೆಗಿಟ್ಟುಕೊಂಡು ನಮಸ್ಕಾರ ಮಾಡುತ್ತಾನೆ)
ಪಟೇಲ : ನಾಯಿಗೇನಂದೆ ನೀನು?
ತುಕ್ರ : ಏನಿಲ್ಲವಲ್ಲ ಸ್ವಾಮಿ,
ಪಟೇಲ : ನಿಜ ಬೊಗಳು,
ತುಕ್ರ : ನಿಜವಾಗ್ಲೂ ಏನೂ ಅನ್ನಲಿಲ್ಲ ಸ್ವಾಮಿ.
ಪಟೇಲ : ಅದನ್ನ ನಾಯಿಗೆ ಹೇಳು.
ತುಕ್ರ : ನಾಯಣ್ಣಾ ನಾನು ನಿನಗೇನೂ ಅನ್ನಲಿಲ್ಲ ಕಣ್ಲ. (ಪಟೇಲನಿಗೆ) ನೋಡಿದಿರಾ ನನ್ನನ್ನು ಕಂಡು ಹೆಂಗೆ ಸ್ನೇಹದಿಂದ ಬಾಲ ಆಡಿಸುತ್ತ ಇದೆ!
ಪಟೇಲ : ಹೌದಲ್ಲವೆ! ಹಾಗಾದರೆ ನಾಯೀ ಸೇವೆಗೆ ನೀನೇ ಸೈ. ಅಯ್ಯಾ ತುಕ್ರ, ನೀನು ಹುಟ್ಟಿದ್ದನ್ನ ಸಾರ್ಥಕ ಮಾಡಿಕೊಳ್ಳೋದಕ್ಕೆ ಒಂದು ಅವಕಾಶ ಕೊಡ್ತೀನಿ. ತಗೋ ಈ ಹಂದಿ ಮಾಂಸ ಅದಕ್ಕೆ ತಿನ್ನಿಸು.
ತುಕ್ರ : ಹಂದೀ ಮಾಂಸ ನಾಯಿ ತಿನ್ನುತ್ತಾ ಸ್ವಾಮಿ?
ಪಟೇಲ : ತಿನ್ನದೇನಯ್ಯಾ, ನೀನೇ ಹಂದಿಯಾಗಿದ್ದರೂ ತಿಂತಿತ್ತು, ಸಧ್ಯ ನೀನು ಹಂದಿಯಲ್ಲವಲ್ಲ. ಇದನ್ನೇ ಕೊಡು.
(ಪಟೇಲ ತುಕ್ರನ ಕೈಗೆ ಮಾಂಸ ಕೊಡುವನು. ಮಾಂಸ ತೋರಿಸುತ್ತಾ ತುಕ್ರ ಬಾಬಾ ಎಂದು ನಾಯಿಯನ್ನು ಕರೆಯುವನು. ನಾಯಿ ಇನ್ನೂ ದೂರ ಹೋಗಿ ಬಾಲ ಅಲ್ಲಾಡಿಸುವುದು.)
ತುಕ್ರ : ನಾಯಿ ಬರತ್ ಇಲ್ಲ ಸ್ವಾಮಿ.
ಪಟೇಲ : ಹಂಗಂದರೆ ಹೆಂಗಪಾ? ತುಂಟತನ ಮಾಡ್ತಿದೆ. ಬುದ್ಧಿ ಹೇಳಿ ಕರೆದರೆ ತಾನೇ ಬರ್ತದೆ.
(ನಾಯಿ ಬೊಗಳುತ್ತದೆ)
ತುಕ್ರ : ಲೇ ದರಿದ್ರ ನಾಯಿ, ಮಾಂಸ ಇಲ್ಲಿದೆ ಬಾ………
ಪಟೇಲ : (ರೇಗಿ) ‘ದರಿದ್ರ ನಾಯಿ’? ಹಂಗೆಲ್ಲಾ ಒರಟಾಗಿ ಹೇಳಬ್ಯಾಡವೋ ಬಡ್ಡೀಮಗನೆ. ಬುದ್ಧಿ ಹೇಳೋವಾಗ ಒರಟಾಗಿ ಹೇಳಿದರೆ ಯಾರು ಕೇಳ್ತಾರೆ? ಅಣ್ಣಯ್ಯಾ ಬಾಪ್ಪಾ, ತಮ್ಮಣ್ಣಾ ಬಾಪ್ಪಾ – ಅಂತ ಮೃದುವಾಗಿ ಹೇಳು.
ತುಕ್ರ : ಅಯ್ಯಾ ಅಣ್ಣಯ್ಯಾ ಮಾಂಸ ಬೇಕ? ಮೂಳೆ ಬೇಕ? ಇಕೋ ಇಲ್ಲಿದೆ. ಹೊಟ್ಟೆ ಹರಿಯೋಗಂಟ ತಿನ್ನು. ಆದರೆ ಮೆಲ್ಲಗೆ ತಿನ್ನು.
ಪಟೇಲ : ಹ್ಯಾಗೆ ತಿನ್ನಬೇಕು ಅಂತ ಸ್ವಲ್ಪ ತೋರಿಸಯ್ಯಾ, ಮೂಕ ಪ್ರಾಣಿ ಅದಕ್ಕೇನು ತಿಳೀತದೆ ಪಾಪ.
ತುಕ್ರ : (ತಿನ್ನುವುದನ್ನು ಅಭಿನಯಿಸುತ್ತ) ಹಿಂಗೆ ತಿನ್ನು.
ಪಟೇಲ : ಲೋ ನನ್ನ ಮಗನೆ, ನೀನೇ ಮಾಂಸ ತಿನ್ನೋದಕ್ಕೆ ಸುರು ಮಾಡಿದೆಯಾ?
ತುಕ್ರ : ಇಲ್ಲ ಸ್ವಾಮಿ, ದವಡೆ ಅಗಿದು ತೋರಿಸಿದೆ.
ಪಟೇಲ : ದವಡೆಯಲ್ಲಿ ಏನಿಟ್ಟುಕೊಂಡಿದ್ದೆ?
ತುಕ್ರ : ಏನಿಲ್ಲ, ಅಷ್ಟೋ ಇಷ್ಟೋ ಸಿಟ್ಟು ಇಟ್ಟುಕೊಂಡಿದ್ದೆ.
ಪಟೇಲ : ಸಿಟ್ಟು? ಯಾರ ಬಗ್ಗೆ?
ತುಕ್ರ : ನನ್ನ ಬಗ್ಗೆ.
ಪಟೇಲ : ಭೇಶ್‌ ಭೇಶ್‌, ಮುಂದೆ ಹೇಳು.
ತುಕ್ರ : (ನಾಯಿಗೆ) ಅಣ್ಣಯ್ಯಾ ಹಿಂಗೆ ಮಾಂಸ ತಿನ್ನು. ಆದರೆ ಬೊಗಳಬೇಡ ಅಂತ ಯಜಮಾನರು ಹೇಳ್ತಿದಾರೆ.
ಪಟೇಲ : ಹಾಗೆ ಹೇಳಯ್ಯಾ ಜಾಣ ನೀನು.
ತುಕ್ರ : ಅಣ್ಣಯ್ಯಾ ಹಂಗೆಲ್ಲ ಬಾಲ ಬಡಿಯಬೇಡ. ಬಾಲಲ ಬಡೀತಾ ಇದ್ದರೆ ನನ್ನ ಮಾತು ನಿನಗೆ ಕೇಳಿಸೋದೇ ಇಲ್ಲ. ಇಷ್ಟಾಗಿ ನೀನು ಬಾಲ ಬಡಿದರೆ ನಾನು ನಿನ್ನ ತಿಗದ ಮ್ಯಾಲೆ ಒದೀಬೇಕಾಗ್ತದೆ.
ಪಟೇಲ : (ರೇಗಿ ) ಲೇ ತುಕ್ರಾ, ಬೋಸಡೀ ಮಗನೆ, ಹಾಂಗೆಲ್ಲ ನೀನು ನಾಯಿಗೆ ಅವಮಾನ ಮಾಡೋದನ್ನ ಸಹಿಸೋದಿಲ್ಲ ನಾನು. ಮರ್ಯಾದೆ ಕೊಟ್ಟು ಮಾತಾಡಿಸಿದರೆ ಸರಿ : ಇಲ್ಲದಿದ್ದರೆ ತಿಗದ ಮೇಲೆ ಒದೀತೇನೆ, ಹುಷಾರ್-
ತುಕ್ರ : ಅಣ್ಣಯ್ಯಾ ನಿನಗೆ ಬಾಲವಿರೋದು ಸಹಜ. ಆದರೆ ಆ ಬಾಲದ ಮ್ಯಾಕೆ ನಿನಗೆ ನಿಯಂತ್ರಣ ಇದ್ದಿದ್ದರೆ ಚೆನ್ನಾಗಿತ್ತು. ಆ ಬಾಲ ನೀನಾದರೂ ಯಾಕೆ ಬಡೀಬೇಕು? ನೊಣ ಓಡಿಸಲಿಕ್ಕೆ, ಸರಿ ತಾನೆ? ಆದರೆ ಅಣ್ಣಯ್ಯಾ ಬದುಕೋ ಹಕ್ಕು ನಿನಗಿದ್ದಷ್ಟೇ ನೊಣಕ್ಕೂ ಇದೆ! ಅಲ್ಲವೆ? ನೀನು ಮಾಂಸ ತಿಂದರೆ ಅದು ನಿನ್ನ ಬಾಲ ತಿನ್ನಲಿ.  ನೋಡು ಆ ನೊಣ ನಿನ್ನ ಮಾಂಸಕ್ಕೆ ಬಾಯಿ ಹಾಕುತ್ತದೆ ಅಂತ ರೇಗ ಬೇಡ. ಯಾಕೆಂದರೆ ಆ ಮಾಂಸ ನಿನ್ನದಲ್ಲ, ಯಜಮಾನರದ್ದು. ಅವರ ಔದಾರ್ಯದಿಂದ ನಿನಗೆ ಮಾಂಸ ಸಿಕ್ಕಿದೆ. ಹಂಗೆ ನಿನ್ನ ಔದಾರ್ಯದಿಂದ……..
ಪಟೇಲ : ಅದೂ ನನ್ನ ಔದಾರ್ಯವೇ-
ತುಕ್ರ : ಹಂಗೇ ಯಜಮಾನರ ಔದಾರ್ಯದಿಂದ ಅದಕ್ಕೆ ನಿನ್ನ ಬಾಲ ಸಿಕ್ಕಿದೆ!
ಪಟೇಲ : ಭೇಶ್‌ ತುಕ್ರಾ, ಇದು ಕಣೋ ಗಾಂಧಿ ಹೇಳಿದ್ದು. ಸಳುವಳಿ ಸತ್ಯಾಗ್ರಹ  ಅಂದರೆ ಇದೇ ಕಣೋ ಬಡ್ಡೀಮಗನೆ. ಇನ್ನಷ್ಟು ಹೇಳು-
ತುಕ್ರ : ಅಣ್ಣಯ್ಯಾ, ಗಾಂಧಿ ಅಂದರೆ ಅದೊಂದು ಹೆಸರು. ಆ ಹೆಸರು ಹೇಳಿ ಮಾಂಸ ಗಿಟ್ಟಿಸಬೌದು. ಆ ಹೆಸರಿನಲ್ಲಿ ನಮ್ಮ ಕಳ್ಳತನ, ಹೇಡಿತನ, ದುಷ್ಟತನಗಳನ್ನು ಮುಚ್ಚಿಡಬೌದು (ನಾಯಿ ತನ್ನ ಪಾಡಿಗೆ ಮಾಂಸ ತಿನ್ನುತಿದ್ದುದ್ದನ್ನು ಗಮನಿಸಿ) ಸ್ವಾಮೀ, ನನ್ನ ಒಂದು ಮಾತೂ ನಾಯೀ ಕಿವಿಗೆ ಬೀಳುತ್ತಿಲ್ಲ. ಹೊಟ್ಟೆ ತುಂಬೋ ತನಕ ಅದು ನನ್ನ ಮಾತು ಕೇಳೋದಿಲ್ಲ. ತುಂಬಿದ ಮ್ಯಾಲೆ ಅದಿಲ್ಲಿ ಇರೋದಿಲ್ಲ. ಅಂದರೆ ನಾ ಹೇಳಿದ ಗಾಂಧೀ ತತ್ವ ಎಲ್ಲಾ ಸುಳ್ಳು ಅನ್ನಲೆ?
ಪಟೇಲ : ಗಾಂಧೀ ತತ್ವ ಎಂದಾದರೂ ಸುಳ್ಳಾಗುತ್ತೇನೋ ಬೋಳೀಮಗನೆ? ನೀನು ಸುಳ್ಳ, ನಿನ್ನಪ್ಪ ಸುಳ್ಳ! ಗಾಂಧೀಗೆ ಸುಳ್ಳ ಅಂತೀಯಾ?
(ಪಟ ಪಟ ತುಕ್ರನನ್ನು ಹೊಡೆಯುವನು)
ಹಾಳಾಗಿ ಹೋಗು. ಎಲ್ಲಿಗೆ ಹೋಗ್ತೀಯಾ?
ತುಕ್ರ : ಮಲಗೋದಕ್ಕೆ.
ಪಟೇಲ : ಮುಂಡೇದೆ ನಿನ್ನಮ್ಮನ ಹತ್ತಿರ ಹೋಗು, ಈ ಜನ್ಮದಲ್ಲಿ ಭಾರೀ ಕೊಳಕಾಗಿದ್ದೀಯಾ. ಇನ್ನೊಮ್ಮೆ ಹಸನಾಗಿ ಹುಟ್ಟಿ ಬಾ ಹೋಗು ಬಡ್ಡೀಮಗನೆ. (ಮತ್ತೆ ಪಟ ಪಟ ಹೊಡೆದು ಹೋಗುವನು. ಅವನು ಹೋದದ್ದು ಖಾತ್ರಿಯಾದ ಮೇಲೆ)
ತುಕ್ರ : ಛೇ, ನನ್ನ ಮಗನ ಕೈಲೇ ಏಟು ತಿನ್ನಬೇಕಾಗಿ ಬಂತಲ್ಲಪ್ಪ! ಹಡೆದ ತಂದೆ ಬಗ್ಗೆ ಸ್ವಲ್ಪಾದರೂ ಭಯಭಕ್ತಿ ಇದೆಯೇ ನೋಡಿ, ಎಂಥಾ ಕಲಿಗಾಲ ಬಂತಪ್ಪ!
(ಪಟೆಲ ಕೇಳಲಿಸಿಕೊಂಡು ತಿರುಗಿ ಬರುವನು)
ಪಟೇಲ : ಬಡ್ಡೀಮಗನೆ, ಇದು ಮಗ ತಂದೆಗೆ ಹಾಕೋ ಏಟಲ್ಲ, ಮನುಷ್ಯ ದನಕ್ಕೆ ಹಾಕೋ ಏಟು. ಹೇಳು : ಇದು ಮನುಷ್ಯ ದನಕ್ಕೆ ಹಾಕೋ ಏಟು – (ಮತ್ತೆ ಹೊಡೆದು ಹೋಗುವನು)
ತುಕ್ರ : ಪಾಠ ಕಲಿಸುತ್ತಾನಂತೆ ಪಾಠ. ಸ್ಕೂಲ್‌ ಮೇಷ್ಟ್ರೀಗೇ ಪಾಠ ಕಲಿಸಿದ ಹಾಗೆ ಕನಸು ಕಂಡವನು ನಾನು.
(ಮೇಳ ಮುಂದೆ ಬರುತ್ತದೆ)
ಭಾಗವತ : ನೋಡಿದಿರಲ್ಲ, ಇವನಿಗೆ ಪಾಠ ಕಲಿಸೋದು ಎಷ್ಟು ಕಷ್ಟ ಅಂತ.
ಮೇಳ ೧ : ಲೇ ತುಕ್ರ, ಬೇಕಾದಷ್ಟು ಏಟು ತಿಂದಿದ್ದೀಯಾ ಹೋಗಿ ಮಲಗಿಕೋ, ನಾಳೆ ಬೆಳಿಗ್ಗೆ ರೆಡಿಯಾಗಬೇಕು-
ಮೇಳ ೨ : ಮತ್ತೆ ಏಟು ತಿನ್ನೋದಕ್ಕೆ.
ತುಕ್ರ : ತಗೀಯಪ್ಪ, ಇವನ್ಯಾವನೋ ಕಿರಸ್ತಾನ ಪಾದ್ರಿ ಹಂಗೆ ಮಾತಾಡ್ತವನೆ. ಸ್ವಾಮೀ, ದೇವೀ ಪೂಜೆ ಮಾಡೋ ಒಳ್ಳೆ ಕೆಲಸಕ್ಕೆ ಹೊರಟಿದ್ದೇನೆ. ಎಲ್ಲಿಗೆ ಅಂತ ಅಡ್ಡಬಾಯಿ ಹಾಕಬ್ಯಾಡಿ. ಈ ಕಡೆ ಬನ್ನಿ.
ಮೇಳ ೧ : ಎಲಾ ಇವನ, ಇಷ್ಟೊತ್ತಿನಲ್ಲಿ ಯಾ ದೇವೀ ಪೂಜೆ ಮಾರಾಯಾ?
ತುಕ್ರ : ಈಚಲು ಮರದವ್ವನ ಪೂಜೆ ಹೊ ಹೋ………
(ತುಕ್ರ ಮೇಳಕ್ಕೆ ಅಣಕಿಸುತ್ತ ಹೋಗುವನು)
ಉಪಕಥೆ ಮೂರು
(ಸೇಂದಿ ಅಂಗಡಿ. ಇನ್ನೊಂದು ಬದಿಗೆ ಟಗರಿನ ಕಾಳಗದ ಪೂರ್ವಸಿದ್ಧತೆಗಳು ನಡೆದಿವೆ. ತುಕ್ರ ಸೇಂದಿ ಕೊಂಡು ಕುಡಿಯುತ್ತ ಹಾಡತೊಡುಗ್ತಾನೆ)
ತುಕ್ರ : ಕೆದರಿದ ಕೂದಲಿನ ಈಚಲ ಮರದವ್ವೆ
ಮುಖದಲ್ಲಿ ಹುರಿಮೀಸೆ ಗಡ್ಡದವಳೆ
ಕಣ್ಣಲಿಪ್ಪತ್ತೆಂಟು ನರಕಗಳ ಆಳುವಳೆ
ಉಧೋ ಉಧೋ ಹಡೆದವ್ವೆ ಅಡ್ಡಬಿದ್ದೆ.
ಕಂಡಿರಾ ಕೆಲಮಂದಿ ಮನಸಿನ ಗೆರೆ ಮೀರಿ
ದೇವರು ಇಲ್ಲವೆ ದೈತ್ಯರಾಗಿ
ಇಲ್ಲ ಕೋತಿಗಳಾಗಿ ನಾಯಿ ಕತ್ತೆಗಳಾಗಿ
ಕುಣಿಯುವರು ಈ ತಾಯ ಕರುಣೆ ತಾಗಿ
ಎಲ್ಲಿಯೋ ಸಣ್ಣ ಕಿಡಿ ತಾಗಿ ಬೊಂಬಾಟಾಗಿ
ಬೆಂಕಿ ಭುಗಿಲೆದ್ದಿತೋ? ಹೌದು ಎನ್ನಿ.
ಕರುಳು ಕತ್ತರಿಸಿ ವಿಲವಿಲನೆ ಒದ್ದಾಡಿದರೆ
ಅವಳ ಹೆಸರಿಗೆ ಒಂದು ಹೂವೇರಿಸಿ.
ಕಾರ್ಯಕಾರಣವಿರದೆ ಎನಾದರಾಯಿತೇ
ಅಥವಾ ಹಾಳಾಯಿತೇ ಹೇಳಿರಯ್ಯ
ಆಕಾಶ ಪಾತಾಳ ಚಕಮಕಿ ಸಿಡಿದರೆ
ಅವಳ ನೂರೊಂದು ಸಲ ನೆನೆಯಿರಯ್ಯ.
(ಜನ ಸೇರಿದ್ದಾರೆ. ಟಗರಿನ ಕಾಳಗಕ್ಕೆ ರೆಡಿಯಾಗಿ ಪಣ ಕಟ್ಟುತ್ತಿದ್ದಾರೆ. ಬೋರ, ಮಾರ ಎರಡೂ ಕಡೆ ಪಣದ ಹಣ ವಸೂಲಿ ಮಾಡುತ್ತಿದ್ದಾರೆ.)
ಬೋರ : (ತನ್ನ ಟಗರಿನ ಮೈದಡುವುತ್ತ) ಬನ್ನಿ ಬನ್ನಿ ಝಟಾಪಟ್‌ ಟಗರ್ ಕುಸ್ತಿ. ನವಲೂರ ಟೈಗರ್‌ ಟಗರನ್ನ ಮೂರು ಬಾರಿ, ಸುಲ್ತಾನಪುರ ಸಿಂಗ್ಯಾ ಟಗರನ್ನ ಎರಡು ಬಾರಿ ಹಿರಿದಂತಾ ಟೈಗರ್ ಬೀರನ ಕಡೆ ಬನ್ನಿ, ಬನ್ನಿರಯ್ಯಾ ಬನ್ನಿ.
ಮಾರ : (ತನ್ನ ಟಗರಿನ ಡುಬ್ಬ ತಟ್ಟುತ್ತ) ಜಡೆಮುನಿ ಕಡೆ ಬನ್ರಯ್ಯಾ ಬನ್ನಿ. ಕೆದರಿದ ಜಡೆ ನೋಡು, ಕಿಸಿದಂಥಾ ಕಣ್‌ ನೋಡು. ಐಸಾ ಅಂತಿರೀತಾನೆ ಕೈತುಂಬ ಪೈಸ ತರತಾನೆ – ಜಡೆಮುನಿ ಕಡೆ ಬನ್ನಿರಯ್ಯಾ ಬನ್ನಿ ಬನ್ನಿ.
ಬೋರ : ವ್ಯವಹಾರವೆಲ್ಲಾ ಪೈಸಾ ಅದ್ದೇಲಿ!
ಕೊನೇಬೆಟ್ಟು ಒಂದೇ ಬಿಲ್ಲಿ!
ಪೈಸಾ ನಿಕಾಲ್‌! ದೇಖೋ ಖೇಲ್‌!
ಮಾರ : ಮರೆಯಬೇಡಿ, ಮರೆತು ಮರುಗಬೇಡಿಕ
ಪೈಸಾ ನಿಕಾಲ್‌ ದೇಖೋ ಖೇಲ್‌!
ಒಬ್ಬ : ಜಡೆಮುನಿ ನಿನ್ನ ಕೊಂಬಿಗೆ ದೆವ್ವಿನ ಶಕ್ತಿ ಬರಲಪ್ಪಾ. ಜಡೆಮುನಿ ಮ್ಯಾಲೆ ನಂದೊಂದು ಬಿಲ್ಲೆ (ಮಾರನ ಮುಂದೆ ಹಣ ಇಡುವನು).
ಇನ್ನೊಬ್ಬ : ನನ್ನ ಗೆಲ್ಲಿಸದಿದ್ದರೆ ಜಡೆಮುನಿ ನಿನಗೆ ನನ್ನ ಕೂರಿ ಹೇನಿನ ಆಣೆ. ನಂದೆರಡು ಬಿಲ್ಲೆ| (ಮಾರನ ಮುಂದೆ ಹಣ ಇಡುವನು)
ಮತ್ತೊಬ್ಬ : ಜಡೆಮುನಿ, ನಿನ್ನ ನೋಡಿದರೇ ಗೆದ್ದು ಬಿಡ್ತಿ ಅಂತ ಅನ್ನಿಸುತ್ತಯ್ಯಾ. ನಿನ್ನ ಒಂದೊಂಧು ರೋಮಕ್ಕೂ ಒಂದೊಂದು ಕೊಂಬಿನ ಶಕ್ತಿ ಬರಲಪ್ಪಾ. ಜಡೆಮುನಿ ಮ್ಯಾಲೆ ನಂದೊಂದು ಬಿಲ್ಲೆ (ಮಾರನ ಮುಂದೆ ಹಣ ಇಡುವನು)
ಮಗುದೊಬ್ಬ : ಎಲಾ ಇವನ; ಎಲ್ಲಾರು ಜಡೆಮುನಿ ಮ್ಯಾಲೇನ! ನಂದೂ ಒಂದಿರಲಿ.
ಮತ್ತೊಬ್ಬ : ನಂದೆರಡು (ಮಾರನ ಮುಂದೆ ದುಡ್ಡು ಇಡುವನು).
ಒಬ್ಬ : ಎರಡು ಬಿಲ್ಲೆ! ಇವನ್ಯಾವನೋ ಊರ ಗೌಡ ಇರಬೇಕಪೊ!
ಇನ್ನೊಬ್ಬ : ಪಟೇಲ ಕಣಪ್ಪೊ|
ತುಕ್ರ : (ತನ್ನಲ್ಲಿ) ಪಟೇಲ? ನನ್ನ ಮಗ ಇಲ್ಲಿಗೂ ಬಂದನ? ಇವನೇ ಬೇರೆ. ಯಾವೂರಿನಲ್ಲಿ ಇವನಿಗೆ ನಾನು ತಂದೆಯಾದೆ? ಇವನ ತಾಯಿ ಜೊತೆ ಸುಖದಲ್ಲಿ ಮೈಮರೆತಿದ್ದಾಗ ಯಾವಾಗ್ಲೋ ಇವನು ಮೈತಳೆದ. ನನಗೆ ಗೊತ್ತಾಗದಂಗೆ ಕದ್ದು ಹೊರಗೆ ಬಂದವನೆ ಬೇಕೂಫ. ಅದಕ್ಕೇ ಗುರ್ತು ಸಿಗ್ತಾ ಇಲ್ಲ. ಇರಲಿ ತಂದೆಯಾದ ತಪ್ಪಿಗೆ ಈ ಮಗನಿಗೆ ಬುದ್ಧಿ ಕಲಿಸಲೇಬೇಕು (ಪ್ರಕಶ) ಅಯ್ಯಾ ಇಲ್ಲಿ ತಗೊಳ್ಳಣ್ಣಾ ಒಂದಾಣೆ; ಬೀರೇ ದೇವರ ಮ್ಯಾಲೆ.
(ಬೋರನ ಮುಂದೆ ಹಣ ಇಡುವನು. ಎಲ್ಲರೂ ಇವನನ್ನೇ ಬೆರಗಿನಿಂದ ನೋಡುವರು)
ಇನ್ನೊಬ್ಬ : ಟೈಗರ್ ಬೀರನ ಮ್ಯಾಲೆ ಒಂದಾಣೆ! ಯಾರಪಾ ಇವನು?
ತುಕ್ರ : ಪಟೇಲನ ಅಪ್ಪ.
ಮಾರ : ಬಿಡೋಣವಾ?
ತುಕ್ರ : ಬಿಟ್ಟುಬಿಡು ಇನ್ನ…………..
(ಬೋರ, ಮಾರ ಎರಡೂ ಟಗರು ರೆಡಿ ಮಾಡುವರು)
ಒಬ್ಬ : (ಜಡೆಮುನಿಗೆ) ನನ್ನ ದುಡ್ಡು, ಮಾನ ಎರಡೂ ನಿನ್ನ ಕೊಂಬಲ್ಲಿದೆಯಪ್ಪ- ಜಡೆಮುನಿ.
ಇನ್ನೊಬ್ಬ : ನೆಪ್ಪಿರಲಣ್ಣಾ, ನೀನು ಮೇಯೋ ಮಾಳ, ಮೆಳೆ ನಂದು. (ಎರಡೂ ಟಗರು ಬಿಡವರು. ಬೀರ ಒಂದೆರಡು ಹೆಜ್ಜೆ ಮುಂದೆ ಹೋಗಿ ಹಿಂದೆ ಬರುವುದು. ತುಕ್ರ, ಬೋರ–ಇಬ್ಬರನ್ನುಳಿದು ಉಳಿದವರು ನಗುವರು).
ತುಕ್ರ : ಇರಿ ಇರಿ. ಆಗಲೇ ಗೆದ್ದವರ ಹಾಗೆ ಮಾಡ್ತೀರಲ್ಲ.
(ಬೀರನನ್ನು ಕರೆದುಕೊಂಡು ಒಂದು ಕಡೆ ಹೋಗಿ ಬೇರೆಯವರಿಗೆ ಕೇಳಿಸದಂತೆ) ಸ್ವಾಮೀ ಬೀರೇದೇವಾ, ಒಂದು ಸಲ ಕಣ್‌ ಬಿಟ್ಟು ಜಡೆಮುನಿಯನ್ನ ನೋಡಣ್ಣ, ನಿನ್ನ ಕಣ್ಣುಗುಡ್ಡೆ ಹೊರಕ್ಕೆ ಬಂದರೂ ಪರವಾಯಿಲ್ಲ, ಚೆನ್ನಾಗಿ ನೋಡು. ಉದ್ದವಾದ ಕತ್ತಿನ ಕೂದಲು, ಸಣ್ಣ ಕಣ್ಣು – ಮುಖಕ್ಕೆ ಮುಖ ಕೊಟ್ಟು ನಿನ್ನ ಕಡೆ ನೋಡೋದೇ ಇಲ್ಲ, ಹೌದಾ? ಯಾಕೆ ಹೇಳು? ಗುರುತು ಸಿಕ್ಕಿತ? ಕಳೆದ ಜನ್ಮದಲ್ಲಿ ಅದು ನಿನ್ನ ಪ್ರೇಯಸಿಯಾಗಿದ್ದ ಕುರಿ ಅಲ್ಲವೇನಪ್ಪಾ? ಬೇರೆ ಹಿಂಡಿನಲ್ಲಿದ್ದರೂ ನಿನ್ನ ಹತ್ತಿರ ಕದ್ದು ಬಂದು ಹೋಗುತ್ತಿದ್ದುದನ್ನು ಜ್ಞಾಪಿಸುಕೋ ಮಾರಾಯಾ. ಜಡೆಮುನಿಯೂ ಒಂದು ಟಗರು ಅನ್ನ ಓದಕ್ಕೆ ತುಟಿ ಕಚ್ಚಿಕೊಂಡರೂ ನನಗೆ ನಗೆ ಬರ್ತಾ ಇದೆ. ನೀನು ನಿಂತಿದ್ದೀಯಲ್ಲಪ ಗಾಬರಿಯಾಗಿ. ಹೋಗೋ ನನ್ನ ರಾಜಾ. ಮುನ್ನುಗ್ಗೋ ನನ್ನ ಸುದೈವ!
ಹೋಗೋ ನುಗ್ಗೊ ಐಸಾ|
ತಗಂಬಾರೊ ಪೈಸಾ||
ಮಾರ ಮತ್ತು ಉಳಿದವರು :
ನುಗ್ಗೊ ರಾಜಾ ಐಸಾ!
ಜಡಿಮುನಿ ನುಗ್ಗೊ ಯಸಾ!
ಜಡೆಮುನಿ ತಾರೋ ಪೈಸಾ!!
(ಹೀಗೆ ಎರಡೂ ಟಗರುಗಳನ್ನು ಬಿಟ್ಟು ಹುರಿದುಂಬಿಸುವರು. ಟಗರುಗಳೆರಡೂ ತುಸು ಹೊತ್ತು ಹೋರಾಡಿದ ಮೇಲೆ ಜಡೆಮುನಿ ಓಡಿಹೋಗುತ್ತದೆ. ಜನ ಹೋ ಎಂದು ಕಿರುಚುತ್ತಾರೆ.)
ಚಾಂಗುಭಲಾ ನನ ಬೀರೇ ದೇವಾ
ಮಡಿಲಿಗೆ ದಯಮಾಡಿ ಬಾ ಸ್ವಾಮಿ ಬಾ
(ಎನ್ನುತ್ತ ತುಕ್ರ ಜಡೆಮುನಿ ಕಡೆಯ ಹಣದ ಕುಪ್ಪೆ ಹಿಡಿದುಕೊಳ್ಳುವನು. ಅದನ್ನು ಬಾಚಿ ತಬ್ಬಿಕೊಳ್ಳುವಷ್ಟರಲ್ಲಿ “ಹೊಡಿ ಬಡಿ”-ಎಂಬ ಬೈಗುಳ ಒದೆತ ಹೊಡೆದಾಟ ಸುರುವಾಗುವುದು. ತುಕ್ರ ಏನಾಯಿತೆಂದು ನೋಡ ನೋಡುವಷ್ಟರಲ್ಲಿ ಹಣದ ಎರಡೂ ಕುಕಪ್ಪೆ ಮಾಯಾವಾಗಿ ಜನರೂ ಮಾಯವಾಗುತ್ತಾರೆ. ತುಕ್ರನೊಬ್ಬನೇ ದಿಗಿಲಿನಲ್ಲಿ ನಿಂತಿದ್ದಾನೆ)
ತುಕ್ರ : ನಾನು ಸುದೈವ ಗೆದ್ದದ್ದು ಗೊತ್ತಾಗೋ ಮೊದಲೇ ಹಣವೆಲ್ಲಾ ಮಾಯವಾಗಿದೆಯೆ!
ಭಾಗವತ : (ಕಾಣಿಸಿಕೊಂಡು) ಕೊಚ್ಚಿಕೊಳ್ತ ಇದ್ದೆಯಲ್ಲಪ ಬುದ್ಧಿವಂತ ಅಂತ. ಎಲ್ಲಿ ಹೋಯ್ತು ನಿನ್ನ ಬುದ್ಧಿವಂತಿಕೆ?
ತುಕ್ರ : ಅಯ್ಯೋ ಆ ಹಣದ ಕುಪ್ಪೆ ಸಿಕ್ಕಿದ್ದರೆ….
ಭಾಗವತ : ಎಲ್ಲಾ ಇತ್ತು, ದೈವ ಒಂದಿರಲಿಲ್ಲ ಅಷ್ಟೆ.
ತುಕ್ರ : ಅವರ್ಯಾರೂ ನಮ್ಮೂರವರಲ್ಲ ಅಲ್ಲವೆ ? ಕಳ್ಳರನ್ನು ಹೆಂಗೆ ಪತ್ತೆ ಮಾಡೋದು?
ಭಾಗವತ : ನಮ್ಮೂರವರಲ್ಲ ಅಂದಮ್ಯಾಲೆ ಪತ್ತೆ ಮಾಡಲಿಕ್ಕಾಗೋದಿಲ್ಲ. ಏನೇ ಆದರೂ ಕದ್ದವರು ನಿನ್ನ ಮಕ್ಕಳಲ್ಲವೇ?
ತುಕ್ರ : ಅಯ್ಯೋ ನನ್ನ ನಿಧಿ ಹೋಯ್ತಲ್ಲಾ………..
ಭಾಗವತ : ನೀನೊಂದು ದನ ಅಲ್ಲವೇನಪ್ಪಾ? ದನಕ್ಕೆ ಯಾಕೆ ಹಣ?
ತುಕ್ರ : ಅಲ್ಲ ಹಂಗಲ್ಲ ಭಾಗವತರೇ ಇರಿ-
(ತುಕ್ರ ಒಂದು ಮೂಲೆಗೆ ಹೋಗಿ ಕೆನ್ನೆಗೆ ಪಟಪಟ ಹೊಡೆದುಕೊಳ್ಳುವನು. ಮೇಳದವರು ಹೋಗಿ ಅವನ ಕೈ ಹಿಡಿಯುವರು.)
ಭಾಗವತ : ಏನಪ್ಪ-ಇದು ಮೂರ್ಖತನ ಅಲ್ಲವೆ? ಯಾಕೆ ಹಾಗೆ ಹೊಡೆದುಕೊಂಡೆ?
ತುಕ್ರ : ಹೊಡೆದುಕೊಳ್ಳಲಿಲ್ಲ ಸ್ವಾಮಿ, ಹೊಡೆದೆ.
ಭಾಗವತ : ಯಾರನ್ನ? ಯಾಕೆ?
ತುಕ್ರ : ಅದೇ ಸ್ವಾಮಿ, ತುಕ್ರ ಗೊಳೋ ಅಂತ ಅಳ್ತಿದ್ದ. ‘ಯಾಕೋ ತುಕ್ರ ಅಂದೆ.
“ಅಯ್ಯೊ ಕಳಕೊಂಡ್ನೆಪೊ” ಅಂತ ಗೋಳಾಡಿದ.
“ಏನೋ ಕಳಕೊಂಡೆ”?
“ಮೂರ್ಖತನ ಕಳಕೊಂಡೆ”? ಅಂದ.
“ಅಷ್ಟೂ ಮೂರ್ಖತನ ನೀನೇ ಯಾಕೋ ಇಟ್ಟುಕೊಂಡೆ ಜುಗ್ಗ?
ಅಷ್ಟೋ ಇಷ್ಟೋ ದೊಡ್ಡೋರಿಗೊ ಹಂಚಬಾರದಿತ್ತೆ?”——-
“ಹಂಚಿದಮ್ಯಾಲೂ ನನಗೊಂದಿಷ್ಟು ಇರಲಿ ಅಂತ ಇಟ್ಟುಕೊಂಡಿದ್ದೆ. ಯಾರೋ ಜೂಜುಕೋರರು ಓಡಿಬಂದು ಅಷ್ಟೂ ಮುರ್ಖತನವನ್ನ ಲೂಟಿ ಮಾಡಿಕೊಂಡು ಹೋದರಪ್ಪೋ”-ಅಂದ.
ಭಾಗವತ : ಅದಾಯ್ತಲ್ಲ, ಮತ್ಯಾಕೆ ತುಕ್ರನಿಗೆ ಏಟು ಬಿಗಿದೆ?
ತುಕ್ರ : ಮೂರ್ಖತನ ಹೋದ ಮೇಲೆ ತಲೆ ಖಾಲಲಿಯಾಗಿತ್ತಲ್ಲ; ಬುದ್ಧಿಯಾದರೂ ಬರಲಿ ಅಂತ ಎರಡೇಟು ಸಾಲ ಕೊಟ್ಟೆ.
ಮೇಳ : ಸಾಲ ಯಾಕೆ, ನಾವು ಪುಕ್ಕಟೆ ಬುದ್ಧಿ ಕೊಡ್ತೀವಿ ತಗೊಳ್ಳಪ.
(ಮೇಳದವರು ಹೊಡೆಯುವರು)
ತುಕ್ರ : ಆದರೂ ಭಾಗವತರೇ, ಯಾಕಂತ ಗೊತ್ತಿಲ್ಲ. ಜೀವನ ಬೇಸರವಾಗಿದೆ : ಹೇಸಲು ಯೋಗ್ಯವಾಗಿದೆ. ಇದನ್ನೆಲ್ಲಾ ಮರೆಯಬೇಕು.
ಮರೆವು ಬೇಕೋ ನನಗೆ
ಮರೆವು ಬೇಕು!
ಸಾವಿನಂಥಾ ದಿವ್ಯ ಮರೆವು ಬೇಕು!!
ಸೋಲು ಅವಮಾನಗಳ
ಜಯವಾಗಿ ಖುಶಿಯಾಗಿ
ಪರಿವರ್ತಿಸುವ ದಿವ್ಯ
ಮರೆವು ಬೇಕು!!
ತುಕ್ರನ ಕನಸು : ಕನಸಿನಹಣ್ಣು
(ತುಕ್ರ ಹಾಳು ದೇವಸ್ಥಾನದಲ್ಲಿ ಅದೇ ಕೆನ್ನೆಯ ಮೇಲೆ ಕೈಯಾಡಿಸಕೊಳ್ಳುತ್ತ ಕುಳಿತಿದ್ದಾನೆ)
ತುಕ್ರ : (ತನ್ನಲ್ಲಿ) ಛೇ! ಏನಿದ್ದರೇನು, ಹೆಣ್ಣೊಂದಿಲ್ಲದಿದ್ದರೆ ಜೀವನ ವ್ಯರ್ಥ. ಆದರೆ ಹುಡುಗಿ ನಾನು ಬಯಸಿದಂಥವಳಿರಬೇಕು.  ಕೊನೇ ಪಕ್ಷ ಅವಳು ಕನ್ಯೆಯಾಗಿರಬೇಕು ಮತ್ತು ದಡ್ಡಿಯಾಗಿರಬೇಕು. ಕನ್ಯೆ ಯಾಕೆಂಧರೆ ಮೈಮರೆತು ಮಲಗಿರ್ತಾಳಲ್ಲ ಆವಾಗ ಕಾಲುಸಪ್ಪಳಾಗದಂಗೆ ಹೋಗಿ ಅವಳಿಗೆಚ್ಚರವಾಗದಂಗೆ ಕೈಹಾಕಿ ಅವಳ ಹೃದಯವನ್ನ ಇನ್ನೊಬ್ಬರಿಗೆ ಮುಂಚೆಯೇ ಕದ್ದುಕೊಂಡು ಬರಬೌದು. ದಡ್ಡಿ ಯಾಕೆಂದರೆ ನಾನು ಹೇಳೋ ಸುಳ್ಳುಗಳನ್ನೆಲ್ಲ ನಂಬಬೇಕು. ಆದರೆ ಅಂಥ ಹುಡುಗಿ ಸಿಕ್ಕಬೇಕಲ್ಲ! ಇಲ್ಲೀತನಕ ನಾನು ಮನಸ್ಸು ಮಾಡಿರಲಿಲ್ಲವಾದ್ದರಿಂದ ದೇವರಮ್ಯಾಲೆ ತಪ್ಪು ಹೊರಿಸಲಾರೆ. ಆದರೆ ಈಗ ನಾನು ಒಪ್ಪಿಕೊಂಡಾಗಿದೆ. ದೇವರಿಗೆ ನನ್ನ ಭಕ್ತಿ ಬೇಕಾಗಿದ್ದರೆ ನನಗೆ ಅಂಥ ಒಬ್ಬ ಹುಡಿಗೀನ್ನ ದಯಪಾಲಿಸಲಿ; ಇಲ್ಲದಿದ್ದರೆ ಬೇಡ.
(ಅಲ್ಲಿಗೆ ನಾಗ ಎಂಬ ಎಂಟು ವರ್ಷದ ಹುಡುಗ ಬಂದು ಕೂರುತ್ತಾನೆ.  ತುಕ್ರನನ್ನು ಕಂಡು ಆತಂಕವಾಗುತ್ತದೆ. ತೋರಿಸಿಕೊಳ್ಳುವುದಿಲ್ಲ. ಕಾಗದ ಹಿಡಿದ ಕೈಯನ್ನ ಬೆನ್ನ ಹಿಂದೆ ಅಡಗಿಸಿಕೊಳ್ಳುತ್ತಾನೆ)
ತುಕ್ರ : ಯಾರಯ್ಯಾ ಅದು?
ನಾಗ : ನಾನು ಕಣಣ್ಣಾ ನಾಗ.
ತುಕ್ರ : ಇಷ್ಟೊತ್ನಲ್ಲಿ ಇಲ್ಲಿಗ್ಯಾಕೋ ಬಂದೆ? ಮನೇಲಿ ಜಗಳಾಡಿದೆಯಾ?
ನಾಗ : ಇಲ್ಲ.
ತುಕ್ರ : ಕದ್ದುಸಿಕ್ಕುಬಿದ್ದೆಯಾ?
ನಾಗ : ಇಲ್ಲ.
ತುಕ್ರ : ಕೈಕೊಡು ನೋಡೋಣ.
ನಾಗ : ಕೊಡೋದಿಲ್ಲ.
ತುಕ್ರ : ಯಾಕೆ?
ನಾಗ : ಯಾಕೆಂದರೆ ಅದು ನನ್ನ ಕೈ.
ತುಕ್ರ : ಕೈಯಲ್ಲೇನ್ಲಾ ಅದು?
ನಾಗ : ಕಾಗದ.
ತುಕ್ರ : ಯಾರೋ ಕೊಟ್ಟದ್ದು? ಎಂಥಾ ಕಾಗದ?
ನಾಗ : ಪಟೇಲರು ಕೊಟ್ಟರು.
ತುಕ್ರ : (ಆಸಕ್ತಿ ಕೆರಳಿ ಹತ್ತಿರ ಬಂದು) ಏನೆಂದೆ? ಪಟೇಲ ಕೊಟ್ಟನ? ಯಾರಿಗೆ ಕೊಡ್ತೀಯಾ ಅದನ್ನ?
ನಾಗ : ಹೇಳೋದಿಲ್ಲ.
ತುಕ್ರ : ನೋಡಣ್ಣ, ಪಟೇಲ ನಿನಗೇನು ಕೊಟ್ಟ?
ನಾಗ : ಜೇಬಿನ ತುಂಬ ಕಳ್ಳೇಬೀಜ.
ತುಕ್ರ : ನೀನು ಶೆಟ್ಟರಂಗಡಿ ಲಾಡು ತಿಂದಿದ್ದೀಯಾ?
ನಾಗ : ಇಲ್ಲ.
ತುಕ್ರ : ಎಷ್ಟು ರುಚಿಯಾಗಿರುತ್ತೆ ಗೊತ್ತೇನಯ್ಯಾ? ತಿನ್ನೋದಕ್ಕೆ ಇಷ್ಟ ಇಲ್ಲವ?
ನಾಗ : ಇಷ್ಟ ಬೇಕಾದಷ್ಟಿದೆ! ಸಿಕ್ಕಬೇಕಲ್ಲಾ.
ತುಕ್ರ : ನಾನು ಕೊಡ್ತೀನಯ್ಯಾ. ಮೊದಲು ಹೇಳು. ಪಟೇಲ ಆ ಕಾಗದ ಯಾರಿಗೇಂತ ಕೊಟ್ಟ?
ನಾಗ : ನಾನು ಹೇಳೋದಿಲ್ಲಪ್ಪ.
ತುಕ್ರ : ಲಾಡು ಬೇಡವಾ?
ನಾಗ : ಮೊದಲು ಲಾಡು ಕೊಡು, ಹೇಳ್ತಈನಿ.
ತುಕ್ರ : (ಜೇಬಿನಿಂದ ಅದ್ದೇಲಿ ತೆಗೆದು ತೋರಿಸುತ್ತ) ನೋಡಪ್ಪ, ಇದು ಅದ್ದೇಲಿ. ದುಡ್ಡಿಗೆ ನಾಲ್ಕು ಲಾಡು ಅಂದರೆ ಅದ್ದೇಲಿಗೆ ಎರಡು. ಇಕಾ ನೋಡಿಲ್ಲಿ-ಈ ಅದ್ದೇಲಿ ಕೊಟ್ಟರೆ ಆ ಕಾಗದ ಕೊಡ್ತೀಯಾ?
ನಾಗ : ಓಹೋ ಮೊದಲು ನೀ ಕೊಡು.
ತುಕ್ರ : ಕೊಡೋದು ಆಮೇಲೆ; ನಾನು ಮೊದಲು ದುಡ್ಡು ತೋರಿಸ್ತೀನಿ. ನೀನು ಕಾಗದ ತೋರಿಸು. (ತೋರಿಸುತ್ತ) ಇಕಾ ನನ್ನ ಅದ್ದೇಲಿ ನೋಡಿದೆಯಾ? (ತೋರಿಸುತ್ತ)
ನಾಗ : ನನ್ನ ಕಾಗದ ನೋಡಿದೆಯಾ?
ತುಕ್ರ : ಹಂಗೆಲ್ಲಾ ಬ್ಯಾಡಪ, ನಾನು ಅದ್ದೇಲಿ ಮ್ಯಾಲೆ ಬರೆದದ್ದನ್ನು ಓದ್ತೀನಿ, ನೀನು ಕಾಗದದ ಮ್ಯಾಲೆ ಬರೆದದ್ದನ್ನು ಓದು. ಮೊದಲು ನಾ ಓದಲಾ? (ನಾಣ್ಯ ತಿರುಗಿಸಿ ಓದುವಂತೆ ನಟಿಸುತ್ತ) “ಇಂಗ್ಲೆಂಡ್‌ ರಾಣಿಗೆ ಜೈ, ಇನ್‌ಕ್ಲಬ್‌ ಜಿಂದಾಬಾದ್‌” ಎಲ್ಲಿ? ಈಗ ಕಾಗದದಲ್ಲಿರೋದನ್ನ ನೀ ಓದು.
ನಾಗ : (ಓದುತ್ತ) ಇವತ್ತು ಬೇಡ. ನಾಳೆ ಬಾ.
ತುಕ್ರ : ಸರಿಯಪ್ಪ ನಾನು ದುಡ್ಡು ಕೊಡ್ತೇನೆ. ನೀನು ಆ ಕಾಗದ ಕೊಡ್ತೀಯಾ?
ನಾಗ : ತಗೋ ಹಾಗಾದರೆ.
(ಕೊಡುವನು. ಇವನು ದುಡ್ಡು ಕೊಡುವನು)
ತುಕ್ರ : ಹೌದು. ಆದರೆ ಯಾರಿಗೆ ಕೊಡಬೇಕು ಅಂತ ಹೇಳಲೇ ಇಲ್ಲವಲ್ಲ.
ನಾಗ : ಇಲ್ಲಿಗೆ ದಿನಾಲು ನಮ್ಮ ತಾರಾಮೇಷ್ಟ್ರು ಪಟೇಲರನ್ನ ನೋಡೋದಕ್ಕೆ ಬರ್ತಾರೆ. ಇಬ್ಬರೂ ಇಲ್ಲೇ ಮಜಾ ಮಾಡ್ತಾರೆ!
ತುಕ್ರ : ಎಷ್ಟೊತ್ತಿನಲ್ಲಿ?
ನಾಗ : ಇನ್ನೇನು ಬರೋ ಹೊತ್ತಾಯ್ತು.
ತುಕ್ರ : ಅಯ್ತಪ್ಪ ಈ ಅದ್ದೇಲಿ ತಗೊಂಡು ನೀನು ಲಾಡು ತಿನ್ಹೋಗು. ನಾನು ತಾರಾ ಮೇಷ್ಟ್ರಿಗೆ ಈ ಕಾಗದ ಕೊಡ್ತೀನಾಯ್ತ? ಆದರೆ ಒಂದು ಕರಾರು : ಯಾರ ಮುಂದೂ ಹೇಳಬಾರದು. ಸರಿಯಾ? ಹೋಗು.
(ನಾಗ ಆನಂದದಿಂದ ಓಡುವನು)
ತುಕ್ರ : ಯಾರಾದರೊಬ್ಬರು ಮೇಳದವರು ಬರ್ತೀರಾ?
ಮೇಳ : ಕರೆದಿರಾ ಸ್ವಾಮಿ?
ತುಕ್ರ : ತಾರಾಮೇಷ್ಟ್ರು ನಿನಗೆ ಗೊತ್ತಲ್ಲ?
ಮೇಳ : ಹೌದು.
ತುಕ್ರ : ಹೆಂಗೆ, ಪರವಾ ಇಲ್ಲವ?
ಮೇಳ : ಯಾಕಂದಿರಿ?
ತುಕ್ರ : ಆಕೆ ಜೊತೆ ಪ್ರೀತಿ ಮಾಡೋಣಂತ ದೊಡ್ಡ ಮನಸ್ಸು ಮಾಡೀನಿ. ನಮ್ಮಿಬ್ಬರ ಜೋಡಿ ಸರಿಯಾಗಿರುತ್ತಲ್ಲಾ?
ಮೇಳ : ಓಹೋ ಬೊಂಬಾಟಾಗಿರುತ್ತದೆ.
ತುಕ್ರ : ಆಕೆ ಬರೋದರೊಳಗೆ ಆಕೆ ಜೊತೆ ಮಾತಾಡೋದನ್ನ ತಾಲೀಮು ಮಾಡಿರೋಣ ಅಂತ. ಆಕೆ ಹಂಗೇನೆ ಒಂದೆರಡು ನಿಮಿಷ ನಿಂತುಕೊಳ್ತೀಯಾ?
ಮೇಳ : ನಾನ?
ತುಕ್ರ : ಹೌದಪ್ಪ ನೀನೇ.
ಮೇಳ : ಆಯ್ತು ಸ್ವಾಮಿ, ಹೇಳಿ, ಹ್ಯಾಗೆ ಬಂದು ನಿಂತುಕೊಳ್ಲಿ?
ತುಕ್ರ : ಅವಳು ರೆಕ್ಕೆ ಬೀಸಿ ಹಾರಿ ಬಂಧಂಗೆ ಬರ್ತಾಳೆ, ಥೈ ಥೈ ಥೈಃ ನಡೀತಾಳೇ. (ನಡೆದು ತೋರಿಸುವನು. ಮೇಳ ಅನುಕರಿಸುವನು)
ಹೀಗೆ ನಿಂತುಕೊಂಡಾದ ಮ್ಯಾಲೆ ನಾನೇನು ಹೇಳಿದರೂ ‘ಓಹೊ ಆಗಲಿ’ ಅನ್ನೋದಕ್ಕೆ ಸಿದ್ಧವಾಗಿರುತ್ತಾಳೆ. ಅರ್ಥವಾಯ್ತಲ್ಲ?
ಮೇಳ : ಓಹೋ, ಆಗಲಿ.
ತುಕ್ರ : ಆಯ್ತ, ಈಗ ಒಳಕ್ಕೆ ಹೋಗಿ ನಾನು ಕರೆದ ಕೂಡಲೆ ಬರಬೇಕು. ಹೋಗು. (ಮೇಳ ಒಳಕ್ಕೆ ಹೋಗುವನು)
ಬನ್ನಿ ಬನ್ನಿ ತಾರಾ ಮೇಡಂ. ನಿಮ್ಮ ಸೌಂದರ್ಯ ನೋಡಿ ನನಗೆಂಥಾ ಕಣ್ಣ ಉರಿ ಸುರುವಾಗಿದೆಯೆಂದರೆ – ಕಣ್ಣು ಸರಿಯಾಗಿ ಕಾಣಿಸುತ್ತಲೇ ಇಲ್ಲ. ಈ ಮಧ್ಯೆ ನೀವು ಯಾವಾಗಲೋ ಕದ್ದು ನನ್ನ ಹೃದಯ ಪ್ರವೇಶ ಮಾಡಿ ಲಾಗಾ ಹಾಕುತ್ತಿದ್ದೀರ. ಕೈಮುಗಿದು ಕೇಳಿಕೊಳ್ತೇನೆ : ಹಾಗೆಲ್ಲಾ ಲಾಗ ಹಾಕಬೇಡಿ. ನನ್ನ ಹೃದಯ ಪಕ್ಕೆಲವುಗಳಿಗೆ ಒದ್ದು ಹುಣ್ಣು ಮಾಡ್ತಾ ಇದೆ. (ಈಗ ಮೇಳದ ಬದಲು ತಾರಾ ಮೇಷ್ಟ್ರೇ ಬರುತ್ತಾಳೆ)
ತಾರಾ : ಯಾರದು ತುಕ್ರ ಅಲ್ಲವ?
ತುಕ್ರ : (ಎಚ್ಚತ್ತು) ಅರೆ! ನೀನು ಯಾವಾಗ ಬಂದೆ?
ತಾರಾ : ಅದ್ಯಾಕೆ ಹುಚ್ಚನಾಯಿ ಥರಾ ದುರುಗುಟ್ಟಿ ನೋಡ್ತೀಯಾ?
ತುಕ್ರ : ಇಲ್ಲವಲ್ಲ, ಪ್ರೀತಿಯಿಂದ ನೋಡ್ತಾ ಇದ್ದೀನಿ.
ತಾರಾ : ಪ್ರೀತಿ? ಯಾಕೋ ನಾಲಿಗೆ ಉದ್ದ ಬಿಡ್ತೀಯಾ? ನಾಚ್ಗೆ ಆಗೋಲ್ವಾ?
ತುಕ್ರ : ಪ್ರೀತಿ ಮಾಡ್ಲಿಕ್ಕೆ ನಾಚಿಕೆ ಪಟ್ಟುಕೋಬೇಕಾ? ಇದೇನು ಪ್ರಸ್ತವಾ?
ತಾರಾ : (ಹಿಂದೆ ಸರಿಯುತ್ತ) ಪಟೇಲರು ಬರ್ತಾರೆ, ಹುಷಾರು………………..
ತುಕ್ರ : ಇವತ್ತು ಬರಬೇಡ ಅಂತ ಪಟೇಲನ್ನ ವಾಪಸು ಕಳಿಸಿದೀನಿ, ಬಾರೆ.
ತಾರಾ : ಒಂದು ಹೆಜ್ಜೆ ಮುಂದಿಟ್ಟರೆ ಚೀರ್ತಿನಿ.
ತುಕ್ರ : ಮೊಲೆ ಬಲಿತರೂ ತಲೆ ಬಲಿತಿಲ್ಲ ಅನ್ನೋದು ಅದಕ್ಕೇ. ಯಾರೂ ಬಾರದ ಜಾಗ ಅಂತ ತಾನೇ ನೀವು ಈ ಜಾಗ ಆರಿಸಿಕೊಂಡಿರೋದು? ಸುಮ್ಮನೆ ಗಲಾಟೆ ಮಾಡಬೇಡ. ನಿನ್ನ ಪ್ರಾಯದ ಮೇಲೆ ಒಂದಿಷ್ಟು ಸವಾರಿ ಮಾಡಿ ಕಳಿಸಿಕೊಡ್ತೀನಿ, ಬಾರೆ.
ತಾರಾ : ಎಲಾ ಕಂತ್ರೀ ನಾಯಿ!
ತುಕ್ರ : ನಾಯಿ ಅಲ್ಲವೇ, ನಿನ್ನ ಮಾವ ತುಕಾರಾಂ ಪಟೇಲ ಕಣೆ, ಪಟೇಲನ ಅಪ್ಪ.
ತಾರಾ : ಹಂದಿ!
ತುಕ್ರ : ನೀನು ಏನು ಮಾತಾಡಿದರೂ ಹಾಸಿಗೆಗೆ ಕರೆದಂತಾಗುತ್ತದೆ. ಬಾರೆ  ಚಿನ್ನಾ……………. (ಮುಂದುವರಿಯುತ್ತಾನೆ. ತಾರಾ ಗಾಬರಿಯಾಗುತ್ತಾಳೆ.)
ತಾರಾ : ಅಯ್ಯೋ ದೇವರೆ!
ತುಕ್ರ : ಇಂಥಾ ಸಣ್ಣ ಕೆಲಸಕ್ಕೆಲ್ಲಾ ದೇವರ್ಯಾಕೆ ಬೇಕು, ನಾನಿಲ್ಲವೆ? ಬಾ; ಬಾ…..
ತಾರಾ : (ಕಿರುಚುತ್ತ) ಅಯ್ಯೋ ಅಯ್ಯೋ! ಯಾರಾದರೂ ಬನ್ನಿಯಪ್ಪಾ. ತುಕ್ರ ನನ್ನ ಮಾನ ತಗೀತಿದಾನೆ.
ತುಕ್ರ : ಎಲಾ ಹಲ್ಕಾ ಮುಂಡೆ! ಕಿರುಚಬೇಡವೇ, ನೀನು ಹಾಗೇ ಮಾತಾಡಿದರೂ ಕಿರಿಚಿದ ಹಾಗಿರುತ್ತೆ.
ತಾರಾ : ಅಯ್ಯೋ ಬನ್ನೀಪ್ಪಾ…..ಅಯ್ಯೋ……….
(ದೂರದಿಂದ ‘ತುಕ್ರ’ ‘ತಾರಾ ಮೇಷ್ಟ್ರು’, ‘ಮಾನ’, ‘ಕಳ್ಳ ನನ್ನ ಮಗ ಅವನಿಗೇನು ರೋಗ? ಹೊಡೀರಿ, ಹಿಡೀರಿ’. ಇತ್ಯಾದಿ ಮಾತು ಕೇಳಿ ತುಕ್ರ ಅಧೀರನಾಗುತ್ತಾನೆ . ತಾರಾ ಕಿರುಚುತ್ತಲೇ ಇದ್ದಾಳೆ. ಜನ ಓಡಿ ಬಂದು ತುಕ್ರನ್ನ ಹಿಡಿದುಕೊಂಡು ಹೊಡೆಯುತ್ತಾರೆ).
ತುಕ್ರನ ಕನಸು: ಬಂಧು – ಅನುಕೂಲ ಸಿಂಧು
(ತುಕ್ರ ಜನರಿಂದ ತಪ್ಪಿಸಿಕೊಂಡು ಓಡೋಡುತ್ತ ಬರುತ್ತಾನೆ. ಯಾರಾದರೂ ಇದ್ದಾರೆಯೇ ಎಂದು ಕದ್ದು ನೋಡಿ ಭಾಗವತ ಮತ್ತವನ ಮೇಳವೆಂದು ಖಾತ್ರಿಯಾದ ಮೇಲೆ ತುಸು ನೆಮ್ಮದಿಯಿಂದ ಕೂರುತ್ತಾನೆ)
ತುಕ್ರ : (ಸಂಕಟದಿಂದ) ಮೂರು ದಿನಗಳಿಂದ ಒಂದು ತುತ್ತನ್ನ ತಿಂದಿಲ್ಲ. ಹಸಿವು…….ಬಾಯಾರಿಕೆ……..ಏನಾದರೂ ತಿನ್ನಲಿಕ್ಕಿದರೆ ಕೊಡೀಯಪ್ಪಾ.
ಭಾಗವತ : ನಮ್ಮ ಹತ್ತಿರ ಏನಿದ್ದೀತು ತುಕ್ರ?
ತುಕ್ರ : ಇಲ್ಲದಿದ್ದರೆ ಬೇಡ. ಸದ್ಯ ಅಳದಿದ್ದರೆ ಸಾಕು. ಅಕ್ಕಪಕ್ಕ ಯಾರೂ ಇಲ್ಲ ತಾನೆ?
ಭಾಗವತ : ಇಲ್ಲ; ನಿಶ್ಚಿಂತನಾಗಿರು.  ಯಾಕೆ ಹಿಂಗಾಯ್ತೂಂತ ನನಗೊಂದು ಅರ್ಥವೇ ಆಗುತ್ತಿಲ್ಲವೆ!
ತುಕ್ರ : ಕನಸಿನಲ್ಲಿ ಒಂದು ಮರ ಕಂಡೆ ಭಾಗವತರೇ, ಮರದಲ್ಲಿ ಒಂದು ಹಣ್ಣು ಕಂಡೆ. ಕಿತ್ತುಕೊಳ್ಳೋದಕ್ಕೆ ಕೈಹಾಕಬೇಕೆಂದಾಗ ಹಣ್ಣು ತೊಟ್ಟು ಕಳಚಿ ನನ್ನ ಕೈಗೇ ಬಿತ್ತು, ಎಚ್ಚರಾಯ್ತು. ಎಚ್ಚರಾದ ಮೇಲೆ ತಿನ್ನಬೇಕಂತ ಬಾಯಿಗಿಟ್ಟೆ. ಕೈಯಲ್ಲಿ ಹಣ್ಣೇ ಇರಲಿಲ್ಲ! ಇಷ್ಟೆ ಸ್ವಾಮಿ ನಡೆದದ್ದು. ನೀವೇ ಕಂಡಂತೆ ಇದೇನಂಥಾ ಅಪರಾಧವೇ ಹೇಳಿ ಸ್ವಾಮಿ? ಆ ಕಸಬರಿಗೆ ಸುಳಿಯೋಳು ಮಹಾ ಗರತೀನ? ದನ ಕೊಟ್ಟಿಗೇಲಿರಬೇಕು, ಹೆಂಗಸು ಮನೇಲಿ ಬಿದ್ದಿರಬೇಕಲ್ಲವೆ? ಅವಳು ಅಂಥಾ ಹೊತ್ನಲ್ಲಿ ಯಾಕೆ ಹೊರಗೆ ಬಂದಳು? ನೀವೇ ಹೇಳಿ ಸ್ವಾಮಿ.
ಭಾಗವತರು : ಜನ ಹುಚ್ಚುನಾಯಿ ಥರಾ ಅಟ್ಟಿಸಿಕೊಂಡು ಬಂದು ಹೊಡೆದರಲ್ಲ. ಮೈ ತುಂಬಾ ನೋವಾಗಿದೆಯೆ?
ತುಕ್ರ : ಚರ್ಮದ ತುಂಬಾ ನೋವು ತುಂಬಿವೆ ಭಾಗವತರೇ. ಇದು ಊರಲ್ಲ ತಿಪ್ಪೇ ಗುಂಡಿ. ಇಷ್ಟು ದಿನ ಈ ಊರ ಸೇವೆ ಮಾಡಿದೆ. ನಿಯತ್ತಿನಾಸ್ವಾಮಿ ಅಂತ ಬಿರುದು ತಗೊಂಡೆ. ಕುಟ್ಟಿದೆ, ಬೀಸಿದೆ, ಉತ್ತಿಕೊಟ್ಟೆ, ಬಿತ್ತಿಕೊಟ್ಟೆ. ಇವರ ಖಾಯಿಲೆ ಕಸಾರಿಕೆ ನೋಡಿಕೊಂಡೆ. ಸುಖದುಃಖ ಹಂಚಿಕೊಂಡೆ. ಒಬ್ಬನಾದರೂ ತುಕ್ರನ್ನ ಹೊಡೀಬ್ಯಾಡ್ರಿ ಅನ್ನಲಿಲ್ಲ. ಒಬ್ಬನಾದರು ಕರೆದು ತುತ್ತನ್ನ ಹಾಕಲಿಲ್ಲ. ಹಳೇ ಗೆಳೆಯರು ಅಂತ ರಾತ್ರಿ ಆಸರೆಗೆ ಹೋದರೆ ಅವರಾಗಲೇ ಹೆಸರು ಬದಲಿಸಿಕೊಂಡಿದ್ದಾರೆ! ಗೂಳಿ ಬಿದ್ದರೆ ಆಳಿಗೊಂದು ಕಲ್ಲು ಅಂಧಂಗೆ ಕಂಡಕಂಡವರೆಲ್ಲಾ ಹೊಡೆಯೋರೇ, ಬಡಿಯೋರೇ, ಬೈಯೋರೇ! ಅದಿರಲಿ ಭಾಗವತರೇ, ಈ ಮೂರು ದಿನಗಳಿಂದ ನಾನು ಕೆಲಸ ಮಾಡಲಿಲ್ಲವಲ್ಲ-ಪಟೇಲ, ಗೌಡ, ಸಾನುಭೋಗ ಇವರೆಲ್ಲಾ ಏನ್ಮಾಡ್ತಿದಾರೆ? ತಮ್ಮ ಕೆಲಸ ತಾವೆ ಮಾಡಿಕೊಳ್ತಿದಾರ?
ಭಾಗವತ : ಯಾಕೆ, ಸಿಂಗ್ರ ಇಲ್ಲವ? ಅವನ್ನ ಕರೀತಿದಾರೆ.
ತುಕ್ರ : ಸಿಂಗ್ರ? ಸರಿ, ಯಾರಿಗೂ ನಾನಿಲ್ಲ ಅನ್ನೋ ಕೊರತೇನೆ ಇಲ್ಲಾಂತೀರಾ?
ಭಾಗವತ : ಇಲ್ಲ, ಆದರೆ ಸಿಂಗ್ರ ಇದಾನಲ್ಲಪ.
ತುಕ್ರ : (ಸಿಂಗ್ರನನ್ನು ಕಲ್ಪಿಸಿ) ಎಲಾ ದ್ರೋಹಿ! ಎಷ್ಟೊಂದು ಸಹಾಯ ಮಾಡಿದ್ದೆ ನಿನಗೆ! ತಲೆ ಖಾಲಿ ಅಂದರೆ ಹೃದಯವೂ ಖಾಲೀನೇ ನಿನಗೆ! ನಿನ್ನನ್ನ ಬಿಡೋದಿಲ್ಲ.
ಸಿಂಗ್ರಾ ನಿನ್ನ ಕೊಲೆ ಮಾಡೋತನಕ ತೃಪ್ತಿ ಇಲ್ಲ ನನಗೆ, (ಭಾಗವತರಿಗೆ) ಭಾಗವತರೇ, ಸಿಂಗ್ರನ್ನ ಎದುರಿಸಲಿಕ್ಕೆ ಶಕ್ತಿಯಾದರೂ ಬರಲಿ, ಒಂದು ಹನಿ ಹೆಂಡ ಇದ್ದರೆ ಕೊಡೀಯಪ್ಪ.
ಭಾಗವತ : ಇಲ್ಲವಲ್ಲ ತುಕ್ರ.
ತುಕ್ರ : ಮೂರು ದಿನದಿಂದ ನಾನೂ ಕುಡಿಯೋದನ್ನ ಬಿಟ್ಟಿದೀನಿ, ಬೇಡ ಬಿಡಿ. ಬಾಯಾರಿ ಕೈಗೆ ತೊಟ್ಟು ನೀರಾದರೂ ಕೊಡಿ.
ತುಕ್ರ : ಅವನಿಗೆ ಕೊಬ್ಬು ಇದೆ. ನಾನು ಯಾರು ಅಂತ ತಿಳೀತಾನೆ ಇಲ್ಲ!
ಮೇಳ : ಕೊಬ್ಬು ಕರಗಿದ ಮ್ಯಾಲೆ ನಿಮಗೊಂದು ನಮಸ್ಕಾರ ಮಾಡತಾನೆ ಬಿಡಿ.
ತುಕ್ರ : ಹಾಗಂತ ನಾಯಿಗೆ ಸಲಿಗೆ ಕೊಟ್ಟರೆ ತಲೆಗೇರದೆ ಬಿಟ್ಟೀತೇನಪ್ಪ? ಇರು ಇರು ಬುದ್ಧಿ ಕಲಿಸ್ತೇನೆ.
(ಹೋಗಿ ಒಗ್ಗನ ಪಕ್ಕ ಕೂರುತ್ತಾನೆ. ತಾನೂ ಶರ್ಟು ಕಳಚಿ ಕೂರಿ ಒರೆಯ ತೊಡಗುತ್ತಾನೆ. ಆದರೆ ಒಗ್ಗನಿಗೆ ಸಿಕ್ಕಷ್ಟು ಕೂರಿ ಇವನಿಗೆ ಸಿಕ್ಕುವುದಿಲ್ಲವಾದ್ದರಿಂದ ನಿರಾಸೆಯಾಗುತ್ತದೆ)
ತುಕ್ರ : ಕಣ್ಣು ನೆತ್ತಿಗೇರಿದರೆ ಹಿಂಗೇ ಆಗೋದು – ಎದುರಿಗಿದ್ದವರು ಕಾಣಸೋದೇ ಇಲ್ಲ. ಮುಖದ ತುಂಬ ಮೀಸೆ ಬಂದರಾಯ್ತೆ? ಕರಡಿಗೂ ಮೈತುಂಬ ಕೂದಲಿರುತ್ತೆ. ಹಂಗಂತ ಅದನ್ನ ಸಜ್ಜನ ಅನ್ನಲಿಕ್ಕಾಗತ್ತ?
(ಒಗ್ಗ ತನ್ನ ಪಾಡಿಗೆ ತಾನು ಕೂರಿ ಒರೆಯುವ ಕೆಲಸ ಮುಂದುವರಿಸುವನು)
ಏಯ್‌ ಒಗ್ಗ ಒಂದು ಕೆಲಸ ಮಾಡು : ದಿನಾ ಬೇವಿನ ಸೊಪ್ಪಿನ ಜೊತೆ ಕರಡಿಯ ಮೂರು ಹಿಕ್ಕೆ ತಿನ್ನು. ಬಿಟ್ಟೂ ಬಿಡದೆ ನಲವತ್ತೆಂಟು ದಿವಸ ತಿಂದರೆ ನಿನ್ನ ತಲೆಯಲ್ಲಿ ಸ್ವಲ್ಪ ಮೆದುಳು ಹುಟ್ಟಿದ್ದು ಗೊತ್ತಾಗುತ್ತೆ. ಮೆದುಳು ಹುಟ್ಟಿದ ಗುರುತು ಯಾವುದಪ್ಪಾ ಅಂದರೆ ನಿನ್ನ ಮೀಸೆ ಮತ್ತು ಕರಡಿ ಕೂದಲು ಬೇರೆ ಬೇರೆ ಅಂತ ಗೊತ್ತಾಗೋದು ಅಥವಾ ನಿನ್ನ ಮೀಸೇ ಈಚೆಗಿರೋ ನಾನು ಕಾಣಿಸ್ತೀನಿ ನೋಡು – ಅದೇ ಗುರುತು.
(ಈಗಲೂ ಒಗ್ಗ ತನ್ನ ಕೆಲಸ ಸುಮ್ಮನೆ ಮುಂದುವರಿಸಿದ್ದಾನೆ. ತಕ್ಷಣ ತುಕ್ರ ಮ್ಯಾಲೆದ್ದು ತನ್ನಂಗಿ ಕೆಳಕ್ಕೆಸೆದು ತಿರಸ್ಕಾರದಿಂದ ತುಳಿಯುತ್ತ)
ಥೂ ಕಜ್ಜೀಕರಡಿ!
ಒಗ್ಗ : ಯಾರಿಗೋ ನೀನು ಕಜ್ಜೀ ಕರಡಿ ಅಂದದ್ದು?
ತುಕ್ರ : ಯಾರಿಗೆ ತಟ್ಟುತ್ತೋ ಅವರಿಗೆ.
ಒಗ್ಗ : ಯಾರಿಗೆ ತಟ್ಟುತ್ತೆ ಅನ್ನೋದನ್ನ ತೋರಿಸಲ?
(ತುಕ್ರನ ಜುಟ್ಟು ಹಿಡಿದು ಎಳೆಯತೊಡಗುವನು. ತುಕ್ರ ಅವನನ್ನು ಎದುರಿಸಲಾರದೆ ಎಳೇದತ್ತ ಹೋಗುವನು.)
ತುಕ್ರ : ನೀನೇನು ತೋರಿಸಬೇಕಾಗಿಲ್ಲ. ನಿನಗೆ ತಟ್ಟಿಲ್ಲ ಅಂದ ಮೇಲೆ ನೀನು ಕರಡಿ ಅಲ್ಲ ಅಂತಾಯ್ತಲ್ಲ; ಸುಮ್ಮನಿರು.
ಒಗ್ಗ : ನಾನು ಯಾರು ಅಂತಾದರೂ ತೋರಿಸ್ತೇನೆ, ಇರು.
ತುಕ್ರ : ಸುಮ್ಮನೆ ಬಿಡು ನನ್ನ . ಇಲ್ದೆ ಹೋದ್ರೆ……..
ಒಗ್ಗ : ಇಲ್ಲದೆ ಹೋದರೆ………………?
ತುಕ್ರ : ನಿನಗೇನೇನೋ ಅನ್ನಬೇಕಾಗುತ್ತೆ.
ಒಗ್ಗ : ಅನ್ನು.
ತುಕ್ರ : ನೀನು ಅದಕ್ಕೂ ನಾಲಾಯಕ್ಕು.
ಒಗ್ಗ : ನೀನು ಏನಕ್ಕೆ ಲಾಯಕ್ಕಂತ ತಿಳಿಸ್ತೇನೆ, ಇರು.
(ಗೋಡೆಗೆ ತುಕ್ರನ ತಲೆ ಅಪ್ಪಳಿಸುವನು)
ತುಕ್ರ : ಸಜ್ಜನರು ತಿಳಿಸೋದಕ್ಕ ಬಾಯಿ ಬಳಸ್ತಾರೆ, ಕೈಯನ್ನಲ್ಲ.
ಒಗ್ಗ : ನಾನು ಸಜ್ಜನ ಅಲ್ಲ.
(ತುಕ್ರನನ್ನ ಗೋಡೆಗೆ ಸಾಕಾಗುವಷ್ಟು ಅಪ್ಪಳಿಸಿ ಹೋಗುವನು. ತುಕ್ರ ಸಾವರಿಸಿ ಕೊಳ್ಳುತ್ತ)
ತುಕ್ರ : ಮಗನ ಆಳಿನಿಂದಲೇ ಏಟು ತಿನ್ನಬೇಕಾಯ್ತಲ್ಲಪ : ಜುಟ್ಟು ಹಿಡಿದು ಕೆನ್ನೆಗೆರಡೇಟು ಬಾರಿಸಿ ಬುದ್ಧಿಕಲಿಸೋಣ ಅಂದರೆ ಅವನ ಮಂಡಬೋಳು. ನಿಜ ಹೇಳ್ತೇನೆ : ನನ್ನ ಮಗನಿಗೆ ಆಳುಗಳನ್ನ ಹೆಂಗಿಟ್ಟುಕೊಳ್ಳಬೇಕು ಅಂತ ಗೊತ್ತೇ ಇಲ್ಲ.
(ಇವನು ಮಾತಾಡುತ್ತಿದ್ದಾಗ ರಂಗಿ ಬರುತ್ತಾಳೆ. ಇವನ ಸ್ಥಿತಿ ನೋಡಿ ನಗುತ್ತಾಳೆ) ಎಲಾ ಇವಳ, ನನ್ನ ಕಂಡು ಇವಳಿಗೂ ನಗು ಬಂತೆ! ಲೇ ಲೇ ರಂಗಿ ಬಾರೆ ಇಲ್ಲಿ.
ರಂಗಿ : ಯಾಕಲಾ ಲೇ ಲೇ ಅಂತಿಯಾ? ನಾನೇನು ನಿನ್ನ ಎಂಡ್ರಾ?
ತುಕ್ರ : ನಾನೊಪ್ಪಿದರೆ ತಾನೆ! ಅಲ್ಲವೇ ಅದೇನೇ ರಸ್ತೇಲಿ ನಿಂತು ಗಂಡಸರಿಗೆ ಪಿಸಿ ಪಿಸಿ ಅಣಕಿಸಿ ನಗೋದು? (ನೆನಪಿಸಿಕೊಂಡು) ಅರೆ ಇದು ಹೋಳಿ ಹುಣ್ಣಿಮೆ ಅಲ್ಲವ? ಇರು ನಿನಗೆ ಮಾಡತೇನೆ………… (ಹೋಳೀ ಹುಣ್ಣಿಮೆಯಲ್ಲಿ ಭಾಗವಹಿಸುವ ಪೋಲೀ ಹುಡುಗರಂತೆ ನಿಂತು ಹಾಡುವನು)
ಎಲೆಗೆಲಗೆ ಕಾಮಾಕ್ಷಿ!
ಕಣ್ಣು ಹೊಡೆಯುವ ದ್ರಾಕ್ಷಿ!!
ನನ್ನ ಪ್ರೀತಿಗೆ ನಿನ್ನ ಎರಡು ಎದೆ ಸಾಕ್ಷಿ!!
(ಬಾಯಿ ಬಾಯಿ ಬಡಿದುಕೊಳ್ಳುವನು)
ಮೇಳ : ಓಹೋ ತುಕ್ರ ರಂಗಿಗೆ ತಗಲಿಕೊಂಡನಪೊ.
ರಂಗಿ : ಎಲಾ ಬಿಕನಾಸಿ!
ತುಕ್ರ : ಕಣ್ಣೋಟ ಆಳ!
ಅದು ಎಸೆವ ಗಾಳ!
ತೋಳೆಂಬ ಕೋಳದಲಿ ಬಿಗಿ ನನ್ನ ಕೊರಳ!!
(ಬಾಯಿ ಬಾಯಿ ಬಡಿದುಕೊಳ್ಳುವನು)
ರಂಗಿ : ಯಾಕಲಾ ಬೇಬರಿಸಿ, ಏನೇನೋ ಹಾಡ್ಹೇಳ್ತಿ, ಕರೀಲಾ ನಮ್ಮಮ್ಮನ್ನ?
ಮೇಳ :  ಓಹೋಹೋ ತುಕ್ರಾ ಸೋತೆಯಲ್ಲೊ!
ತುಕ್ರ : ಹೇ ಕಾಂತೆ, ಗುಣವಂತೆ!
ಬಗೆಹರಿಸು ನನ್ನ ಚಿಂತೆ!
ಕುಣಿಬಾರೆ ನವಿಲಂಥೆ ಎಲೆಲೆ ಕಾಂತೆ!!
(ಮತ್ತೆ ಬಾಯಿ ಬಡಿದುಕೊಳ್ಳುವನು. ಮೇಳ ನಗುವುದು)
ರಂಗಿ : ಎಲಾ ಬಾಂಚೋದ್‌, ಬೇಕಾ ನಿನಗ ಚಪ್ಲಿ ರುಚಿ?
(ಚಪ್ಪಲಿ ಹಿರಿಯುವಳು. ಮೇಳ ಇಬ್ಬರಿಗೂ ಪ್ರೋತ್ಸಾಹಿಸುವುದು. ಅವಳು ಹೊಡೆಯಹೋದಾಗ ತುಕ್ರ ಅವಳ ಕೈಹಿಡಿದುಕೊಳ್ಳುವನು.)
ತುಕ್ರ : ಕೆರೆಯ ಏರಿಯ ಮ್ಯಾಲೆ
ಕ್ಯಾದೀಗಿ ಮೆಳೆಯೊಳಗೆ
ಏನೇನು ನಡೆಯಿತಣ್ಣ| ಗುರುವಾರ!!
ಗೊತ್ತಮ್ಮ ಮಸಲತ್ತು
ಸಂಜೀಯ ಕಸರತ್ತು!
ಸುಸ್ತಾದ ನಮ್ಮ ಮುದಿಪಾದ್ರಿ!!
(ಬಾಯಿ ಬಡಿದುಕೊಳ್ಳುವನು, ಈಗ ರಂಗಿ ತನ್ನ ಗುಟ್ಟು ಗೊತ್ತಾಗಿದೆಯೆಂದು ಅನ್ನಿಸಿ ಕೈಬಿಡಿಸಿಕೊಂಡು ಅಳುವಳು.)
ರಂಗಿ : (ಅಳುತ್ತ) ತುಕ್ರ ನನ್ನಂಥಾ ಹೆಣ್ಣಿನ ಮುಖ ನಿನಗ ಕಾಣದಂಗಾಗ್ಲಿ.
ತುಕ್ರ : ನಿನ್ನ ಕೆನ್ನೆ ಮೇಲೆ ನನ್ನ ಕೈ ಆಡಲಿ.
(ಅವಳ ಕೆನ್ನೆ ಹಿಸುಕುವನು. ಅವಳು ಅವನ ಕೈಗೆ ಏಟು ಹಾಕುವಳು. ಮೇಳ ನಗುವುದು.)
ರಂಗಿ : ನಿನ್ನ ಕಣ್ಣಲ್ಲಿ ಜೇಡಬಲೆ ಹೆಣೀಲಿ.
ತುಕ್ರ : ನಿನ್ನ ತುಟಿ ಮ್ಯಾಲೆ ನನ್ನ ತುಟಿ ಆಡಲಿ.
ರಂಗಿ : ನಿನ್ನ ನಾಲಿಗೆ ಗೆದ್ದಲು ತಿನ್ನಲಿ.
ತುಕ್ರ : ಯಾಕೆ ಪಾದ್ರೀಗಂದರೆ ಸುಮ್ಮಕಿರ್ತೀಯಾ…………….ನನಗಂದರೆ
(ರಂಗಿ ಇನ್ನೂ ದುಃಖಿಸುತ್ತ ಅವನ ಕೆನ್ನೆಗೆ ಏಟು ಹಾಕಿ ಓಡುವಳು. ಅವಳು ಏಟು ಹಾಕಿದಲ್ಲಿ ಕೈಯಾಡಿಸಿಕೊಳ್ಳುತ್ತ ತುಕ್ರ ಭಾವುಕನಾಗುವನು).
ತುಕ್ರನ ಕನಸು : ಗುರುವಿನಮಾಲು
(ಪಟೇಲನ ಮನೆ. ತಾಯಿ, ಮಗ ಮಾತಾಡುತ್ತಿದ್ದಾರೆ.)
ತಾಯಿ : ಬರ್ತಾನೋ ಇಲ್ಲವೋ, ಕಳೆದ ಸಲ ಇಟ್ಟಾಡಿಸಿ ಒಡೆದದ್ದು ನೆನಪಾದರೆ ಬರಲಾರ ಹಂತ್ಲೇ ನನ್ನ ನಂಬಿಕೆ.
ಪಟೇಲ : ನಾನು ಹೇಳಿಕಳಿಸಿದೀನಿ, ಬಂದೇ ಬರ್ತಾನೆ.
ತಾಯಿ : ಏಳಿಕಳಿಸಿ ಎರಡು ತಾಸಾಯ್ತು. ಬರೋದರೊಳಗೆ ತನ್ನತ್ತಿರ ಇದ್ದ ಮಾಲನ್ನೆಲ್ಲ ಮಾರಿ ಬಂದರೆ ಹೇನು ಪ್ರಯೋಜನ? ನೀನಿದ್ದೀಯಾ-ಎಷ್ಟು ಸಲ ಬೆಂಗಳೂರಿಗೆ ಹೋಗಿ ಬಂದೆ, ಒಂದೆರಡು ಸೀಮೆ ಲಂಗ, ಬ್ರಾ ತರಲಿಕ್ಕಾಗಲಿಲ್ಲ. ಈಗ ನೋಡು ತುಕ್ರನಂಥಾ ಕತ್ತೇಕಾಲು ಇಡೀಬೇಕಾಗಿ ಬಂದಿದೆ!
ಪಟೇಲ : ನನ್ನ ಮಾತು ಕೇಳಮ್ಮಾ : ಅವು ಸಿಕ್ಕೋದು ಇಬ್ಬರಿಗೆ ಮಾತ್ರ : ಬ್ರಿಟಿಷರಿಗೆ ಮತ್ತು ದೇಶೀ ಕಳ್ಳರಿಗೆ. ನಾನೆರಡೂ ಅಲ್ಲ. ಏನು ಮಾಡಲಿ? ಸೀಮೆ ಲಂಗ ಹಾಕ್ಕೊಳ್ಳದಿದ್ದರೆ ನಿನ್ನ ಸೊಸೆ ಸಾಯೋದಿಲ್ಲ.
ತಾಯಿ : ತುಕ್ರನ್ನ ಪಡಸಾಲೆಗಿಂತ ಒಳಕ್ಕೆ ಬಿಡಲೇ ಬಾರದು. ಹವನು ಆ ಮಠದಲ್ಲಿ ಅಲ್ಲವ ಮಲಗೋದು?
ಪಟೇಲ : ಹೌದು.
ತಾಯಿ : ಅವಯ್ಯನಿಗೂ ಇವನ ಬಗ್ಗೆ ಉಸಾರಾಗಿರಲಿಕ್ಕೆ ಏಳಬೇಕು. ಅವನ ಮ್ಯಾಲೊಂದು ಕಣ್ಣಿಡಬೇಕಂತ ಅಳಬನಿಗೂ ಏಳಿವ್ನಿ, ಹಾತ ಬಂದಾಗಲೂ ಅಷ್ಟೆ, ಕೊಂಚ ಕಡಿಮೆ ಬುದ್ಧಿವಂತಿಕೆಯಿಂದ ಮಾತಾಡು. ದೇಶ, ಪ್ರೇಮ, ಗಾಂಧೀಗೀಂಧಿ ಅನ್ನಬೇಡ. ಅವನೆಲ್ಲವ್ನೆ?
ಪಟೇಲ : ಯಾರು? ಆ ತುಕ್ರನ ನಂಟನ? ದನದ ಕೊಟ್ಟಿಗೇಲಿ ಕೂರಿಸಿದೀನಿ. ತುಕ್ರನ ನಿಜ ತಿಳಿದುಕೊಳ್ಳೋಣ ಅಂತ.
ತಾಯಿ : ಹವನಾಗಲೀ ನಿನ್ನ ಮಲಗೋ ಕೋಣೇಲಿ ಹಿಣುಕಿದ್ದನ್ನ ಕಂಡೆನಲ್ಲ! ಹಿಂದೆ ಮುಂದೆ ಗೊತ್ತಿಲ್ಲವೆ ಯಾರ್ಯಾನೋ ವೊಳಕ್ಕೆ
ಬಿಡೋದು ತಪ್ಪು. ತುಕ್ರ ಬಂದ ನೋಡು, ಇವನೆಲ್ಲಿದಾನೆ ನೋಡ್ತಿವ್ನಿರು.
(ತಾಯಿ ಒಳಕ್ಕೆ ಹೋಗುವಳು, ತುಕ್ರ ಬರುವನು. ತಕ್ಷಣ ಎಲ್ಲಿಂದಲೋ ಸಿಂಗ್ರ ಪ್ರವೇಶಿಸುವನು)
ಸಿಂಗ್ರ : ಹಡ್ಡಬಿದ್ದೆ ತುಕ್ರಣ್ಣಾ, ಎಂಗಿದೀರಿ ಬುದ್ಧಿ?
ತುಕ್ರ : ಚೆನ್ನಾಗಿದೀನಪ್ಪ, ನೀನು ಹೆಂಗಿದೀಯಾ?
ಸಿಂಗ್ರ : ಏನೋ ಇಷ್ಟರ ಮಟ್ಟಿಗೆ. ಎಲ್ಲಾ ನಿಮ್ಮಾಶೀರ್ವಾದ, ಬರ್ಲಾ ಬುದ್ಧಿ?
ತುಕ್ರ : ಸರಿಯಪ್ಪ.
(ಹೋಗುವನು. ಪಟೇಲ ಅವಾಕ್ಕಾಗಿ ನೋಡುವನು. ಒಂದು ಕ್ಷಣ ಸಾವರಿಸಿ ಕೊಂಡಾದ ಮೇಲೆ)
ಪಟೇಲ : ಬಾರಯ್ಯಾ ತುಕಾರಾಂ. ಹೇಳಿಕಳಿಸಿ ಎರಡು ತಾಸಾಯ್ತು. ಈಗ ಬರೋದೇನಯ್ಯಾ?
ತುಕ್ರ : (ತನ್ನಲ್ಲಿ) ಅಬ್ಬ ತುಕಾರಾಂ! ಹಿಂಗೆ ದಾರಿಗೆ ಬಾ ಮಗನೆ (ಪ್ರಕಾಶ) ಜನ ಮುತ್ತಿಕೊಂಢವರು ಬಿಡಲೇ ಇಲ್ಲ ನೋಡಿ-
ಪಟೇಲ : ಅಮ್ಮ ನಿನ್ನ ಜೊತೆ ಮಾತಾಡಬೇಕಂತೆ, ಬಾಮ್ಮಾ……
ತುಕ್ರ : (ಒಳಗಿನಿಂದ ಬರುತ್ತಿರುವ ಮುದುಕಿಯನ್ನ ನೋಡಿ ತನ್ನಲ್ಲಿ) ಅದೇನು ಹಾಗೆ ಬೆಪ್ಪು ಬೆಪ್ಪಾಗಿ, ಪಿಳಿ ಪಿಳಿ ಕಣ್‌ ಬಿಡ್ತ, ಬೆಕ್ಕಿನ ಹಾಗೆ ನನ್ನನ್ನೇ ನೋಡಿಕೊಂಡು ಬರ್ತಾ ಇದೆ ಈ ಮುದುಕಿ!
(ತಾಯಿ ಬರುವಳು)
ತಾಯಿ : ಹೇನಪಾ ತುಕ್ರ, ತುಂಬ ಅಣ ಮಡಗಿದ್ದೀಯಂತೆ. ಊರವರ ಕಣ್ಣಲ್ಲಿ ಭಾರಿ ಬೆಲೆಯಂತಲ್ಲ ನಿನಗೀಗ!
ತುಕ್ರ : (ತನ್ನಲ್ಲಿ) ಛೇ, ಈ ಮುದುಕಿ ಬಾಯಿಗೆ ಇಷ್ಟೊಂದು ದುರ್ವಾಸನೆಯೆ! ಹೆಂಗೆ ಸಹಿಸೋದು? ನೋಡೋಣ ಮೂಗು ಮುಚ್ಚಿಕೊಂಡೇ ಮಾತಾಡ್ತೀನಿ. (ಮೂಗು ಮುಚ್ಚಿಕೊಂಡು ಪ್ರಕಾಶ) ಅಯ್ಯೋ ನಿಮ್ಮೆದುರಿಗೆ ನಾವೆಲ್ಲ ಯಾರು ಬಿಡಿ.
ತಾಯಿ : ಹದ್ಯಾಕೆ ಮೂಗು ಮುಚ್ಚಿಕೊಂಡೆಯಲ್ಲ, ನಮ್ಮ ಮನೆಯಲ್ಲಿ ದುರ್ವಾಸನೆಯೆ?
ತುಕ್ರ : ಇಲ್ಲವಲ್ಲ. ನಾನಿವತ್ತು ಸ್ನಾನ ಮಾಡಿಲ್ಲ, ಅದಕ್ಕೆ.
ತಾಯಿ : ಹದೇನೋ ಸೀಮೆಲಂಗ, ರಾಣಿಸೋಪು ತಂದೀಯಂತಲ್ಲ. ನಮಗ ಕೊಡಪ್ಪಾ, ನ್ಯಾಯಬೆಲೆ ಕೊಡೋಣ.
ತುಕ್ರ : ಹೆಚ್ಚಿಗೇನು ತಂದಿರಲಿಲ್ಲ.  ತಂದಷ್ಟನ್ನು ಜನ ನಾ ನೀ ಅಂತ ಕಚ್ಚಾಡಿ ಕೇಳಿದ ಬೆಲೆ ಕೊಟ್ಟು ಕೊಂಡುಬಿಟ್ಟರು.
ತಾಯಿ : ಅಂದರೆ ನಮಗೇನೂ ಹುಳಿದಿಲ್ಲವ?
ತುಕ್ರ : ಇಲ್ಲ.
ತಾಯಿ : ಬೇರೆಯವರಿಗಿಂತ ನಾವೇನು ಕಡಿಮಕೆ ಕೊಡೋದಿಲ್ಲಪ್ಪ.
ತುಕ್ರ : ಹೆಚ್ಚಿಗೆ ಕೊಟ್ಟರೂ ಇಲ್ಲವಲ್ಲ. ನಾನಿನ್ನು ಬರಲಾ? (ಏಳುತ್ತ)
ಪಟೇಲ : ಯಾಕೆ ಹೊರಟೇ ಬಿಟ್ಟೆಯಲ್ಲ. ಇರು ಇರು.
(ತುಕ್ರ ಕೂರುವನು. ತಾಯಿ ನಿರಾಸೆಯಿಂದ ಒಳಕ್ಕೆ ಹೋಗುವಳು)
ಪಟೇಲ : ನೋಡು ತುಕ್ರಾ, ನೀನು ಒಪ್ಪು ಬಿಡು. ನೀನು ನಮ್ಮ ಪೈಕಿ ಅಂದ ಮೇಲೆ ನಿಗಾ ಇಡಬೇಕಾಗ್ತದೆ. ಮೊನ್ನೆ ಬೆಂಗಳೂರಿಗೆ ಮಾಮಲೇದಾರ ಆಫೀಸಿಗೆ ಹೋಗಿದ್ದಾಗ-ಕಳ್ಳರ ಹೆಸರಿನ ಪಟ್ಟಿ ಮಾಡ್ತಿದ್ದರು. ಅದರಲ್ಲಿ ನಿನ್ನ ಹೆಸರೂ ಇತ್ತು.
ತುಕ್ರ : ಏನಂತ ಇತ್ತು? ತುಕಾರಾಂ ಪಟೇಲಂತ್ಲ?
ಪಟೇಲ : ಅಲ್ಲ, ತುಕ್ರ ಅಂತ.
ತುಕ್ರ : ಅಂಗಿದ್ದರೆ ಅದು ನನ್ನ ಹೆಸರಲ್ಲ ಬಿಡಿ;
ಪಟೇಲ : ಇಲ್ಲಿ ಕೇಳು. ಸಾವ್ಕಾರ ಸೋಮಣ್ಣನವರು ಗೊತ್ತಲ್ಲ ನಿನಗೆ?
ತುಕ್ರ : ಗೊತ್ತು.
ಪಟೇಲ : ಅವರ ಮನೆಯಲ್ಲೆ ಕಳ್ಳತನ ಆಗಿರೋದು. ಅವರ ಮನೆಯಲ್ಲಿ ಬೇಕಾದಷ್ಟು ಸೀಮೆ ಸಾಮಾನಿತ್ತಂತೆ. ಇಲ್ಲಿ ನೋಡಿದರೆ ನಿನ್ನ ಹತ್ತಿರಾನೂ ಇವೆ. ಅದಕ್ಕೂ ಇದಕ್ಕೂ ಏನಾದರೂ ಸಂಬಂಧ ಇದೆಯ? ಇಲ್ಲವ?-ಅಂತ ಕೇಳೋದಕ್ಕೆ ಕರೆಸಿದೆ.
ತುಕ್ರ : (ಗಾಬರಿಯಾದರೂ ತೋರಿಸಿಕೊಳ್ಳದೆ) ಛೇ ಛೆ! ಎಲ್ಲಾದರೂ ಉಂಟೇ ಸ್ವಾಮ?>
ಪಟೇಲ : ಅದ್ಯಾರೋ ಸಾಂತ ಅಂಥೆ, ಅವನ್ಯಾರು?
ತುಕ್ರ : (ಇನ್ನೂ ಗಾಬರಿಯಾಗಿ) ಸಾಂತ? ಇದ್ಯಾವುದೋ ಎತ್ತಿನ ಹೆಸರಿದ್ದಂಗಿದೆ.
ಪಟೇಲ : ಆ ಎತ್ತಿನಂಥವನು ಮತ್ತು ನೀನು ಸೇರಿ ಸಾವ್ಕಾರ ಸೋಮಣ್ಣನವರ ಮನೆಗೆ ಹೋದಿರಂತೆ. ಅವನು ಒಳಕ್ಕಿಳಿದು ನಿನ್ನನ್ನ ಹೊರಗೇ ನಿಲ್ಲಿಸಿದ್ನಂತೆ, ಒಳಗಿಂದ ನಿನಗೊಂದು ಗಂಟು ಕೊಟ್ಟು ಇನ್ನಷ್ಟು ತರ್ತೀನಿ ಇರು ಅಂತ ಹೇಳಿ ಅವನು ಪುನಃ ಒಳಕ್ಕೆ ಹೋಗಿದ್ದಾಗ ನೀನು ಗಂಟು ಸಮೇತ ಓಡಿಬಂದಿಯಂತೆ.
ತುಕ್ರ : (ಈಗ ಭಂಡತನದಿಂದ) ಇಂಥಾ ಕತೆಗಳನ್ನ ನೀವೂ ನಂಬತೀರಾ ಪಟೇಲರೆ? ನಿಜ ಹೇಳ್ತೀನಿ ಪಟೇಲರೆ ನಾನೊಮ್ಮೆ ಮಾಮಲೇದಾರ ಕಚೇರಿಗೆ ಹೋಗಿದ್ದಾಗ ಕಳ್ಳರ ಹೆಸರಿನ ಪಟ್ಟೀಲಿ ನಿಮ್ಮೆಸರೂ ಸೇರಿಸಿ ಬಿಟ್ಟಿದ್ದರು. ಏನಂತೀರಾ! “ಸ್ವಾಮಿ ಮಾಮಲೇದಾರ ಸಾಹೇಬರಾ, ನಮ್ಮ ಪಟೇಲರು ಅಂತವರಲ್ಲ, ಅವರ ಹೆಸರು ಹೊಡದಾಕಿ ಬಿಡಿ” ಅಂತ ನಾನೇ ಹೇಳಿದೆ.
ಪಟೇಲ : ಅಲ್ಲವೆ? ಎಷ್ಟೆಂದರೂ ನೀನು ನಮ್ಮ ಪೈಕಿ ಅಲ್ಲವೆ? ನೀನಲ್ಲದೆ ನನ್ನ  ಪರವಹಿಸಿ ಯಾರು ಮಾತಾಡ್ತಾರೆ, ಹೇಳು.  (ಧ್ವನಿ ಬದಲಿಸಿ) ಕಳ್ಳ ನನ್ನ ಮಗನೆ…….
ತುಕ್ರ : ಏನಂದಿರಿ?
ಪಟೇಲ : ಸುವ್ವರ್ ನನ ಮಗನೆ,
ತುಕ್ರ : ಎಲಾ ಇವರ!
ಪಟೇಲ : ಸೊಥಾ ಕಳ್ಳತನ ಮಾಡೋ ಯೋಗ್ಯತೆ ಇಲ್ಲ. ಊರಲ್ಲಿ ಮಹಾಶೂರನ ಹಾಗೆ ಮೆರೆದಾಡ್ತಿದಾನೆ ಬೋಳೀಮಗ! ಎದ್ದೇಳೋ ಭೋಸಡೀಕೆ….
ತುಕ್ರ : (ಗಾಬರಿಯಲ್ಲಿ ಏಳುತ್ತ) ಸ್ವಾಮಿ!….
ಪಟೇಲ : ಕರೀಲಾ ಸಾಂತನ್ನ? ಸಾಂತ….ಏ ಸಾಂತ ಸಾಂತ
ತುಕ್ರ : ಎಲ್ಲಿದಾನೆ?
(ಸಾಂತ ಬರುವನು. ತುಕ್ರ, ಸಾಂತ ಪರಸ್ಪರ ನೋಡಿಕೊಳ್ಳುವರು. ತುಕ್ರ ಭಾರೀ ಗಾಬರಿಯಲ್ಲಿ ಓಡುವ ಸನ್ನಾಹದಲ್ಲಿದ್ದಾನೆ. ಅವನು ಓಡಿಯಹೋಗದ ಹಾಗೆ ಪಟೇಲ ಅಡ್ಡ ನಿಲ್ಲುತ್ತಾನೆ. ಇದ್ದಕ್ಕಿದ್ದಂತೆ ಸಾಂತ ಗಹಗಹಿಸಿ ನಗುತ್ತಾನೆ.)
ಸಾಂತ : ಹೆ ಹೆ ಹೆ ಹೆ ಇವನ್ಯಾರು ಪಟೇಲರೆ?
ಪಟೇಲ : ಇವನೇ ತುಕ್ರ, ಗುರುತಾಗಲಿಲ್ಲವೆ?
ಸಾಂತ : ಛೇ ಛೇ, ನಾನು ಹೇಳಿದ್ದು ಟಕ್ರ ಅಂತ. ಆ ಟಕ್ರ ನನಗೆ ಮೋಸ ಮಾಡಿದ್ದು ಇವನಲ್ಲ ಸ್ವಾಮಿ!
ಪಟೇಲ : (ನಿರಾಸೆಯಿಂದ) ಹವದ?
ತುಕ್ರ : (ನಿರುಮ್ಮಳನಾಗಿ) ಬಾಯಿ ತಪ್ಪಿ ಏನೇನೋ ಅಂದಿರಿ ಅಂತ ನನಗೇನೂ ಬೇಜಾರಿಲ್ಲ; ನೀವೂ ಬೇಜಾರು ಮಾಡಿಕೊಬೇಡಿ ಪಟೇಲರೆ.
ಸಾಂತ : ಬಿಡಣ್ಣಾ, ಹವರ್ಯಾಕೆ ಬೇಜಾರು ಮಾಡಿಕೊಂತಾರೆ!
ತುಕ್ರ : ಆದರೂ ಪಟೇಲರೆ, ಒಂದು ಮಾತು ಕೇಳೋಣು ಅಂತ. ನಾನೂ ಅಷ್ಟೋ ಇಷ್ಟೋ ಕಾಂಗ್ರೆಸ್‌ ಮಾಡತೀನಿ. ನನ್ನನ್ನೂ ಸಳುವಳೀಲಿ ಸೇರಿಸ್ಕಂಡ್ರೆ…….
ಪಟೇಲ : (ಕೋಪದಿಂದ) ಏನಂದೆ………..
ಸಾಂತ : ನೀ ಬಾಪ್ಪಾ, ಸುಮ್ಮನೆ…………
(ತುಕ್ರನನ್ನು ಕರೆದುಕೊಂಡು ಸಾಂತ ಹೊರಡುವನು)
ತುಕ್ರನ ಕನಸು : ಮಾತಿನಲ್ಲಿ ಬಾವುಟ ಹಾರಿಸಿದವನು
(ಸಾಂತ, ತುಕ್ರ ಊರ ಹೊರಗೆ ಬರುತ್ತಾರೆ . ಬಹುಶಃ ತುಕ್ರ ಓಡಿಹೋಗದಿರಲೆಂದು ಸಾಂತ ಅವನ ಕೈ ಹಿಡಿದಿದ್ದಾನಾದ್ದರಿಂದ ತುಕ್ರ ಇನ್ನೂ ಆತಂಕದಲ್ಲೇ ಇದ್ದಾನೆ)
ಸಾಂತ : ಹಲ್ಲವಯ್ಯಾ, ಗುರುವಿನ ಮಾಲನ್ನೇ ಕದ್ದುಕೊಂಬಂದೆಯಲ್ಲ, ಹಿದು ನ್ಯಾಯವ?
ತುಕ್ರ : ಸಾಂತಣ್ಣಾ, ನೀನೂ ಕಳ್ಳ, ನಾನೂ ಕಳ್ಳ. ಕಳ್ಳತನದ ಮ್ಯಾಲೆ ಆಣಿ ಮಡಿ ಹೇಳಣ್ಣ, ಆ ದಿನ ನೀನು ನನ್ನ ಕೈಲಿ ಗಂಟು ಕೊಟ್ಟು ಒಳಕ್ಕೆ ಹೋದೆಯಲ್ಲಾ,- ನನ್ನ ಸ್ಥಳದಲ್ಲಿ ನೀನೇ ಇದ್ದಿದ್ದರೆ ಏನು ಮಾಡುತ್ತಿದ್ದೆ? ನನ್ನ ಬಗ್ಗೆ ಯೋಚ್ನೆ ಮಾಡು : ಕೈಯಲ್ಲಿ ಭರ್ತಿ ಮಾಲು ತುಂಬಿದ ಗಂಟು! ಸುತ್ತ ಕತ್ತಲು! ಗಂಟಿನ ಮಾಲೀಕ ನೀನು ಇಲ್ಲ! ಪೋಲಿಸ್ನೋರು ಎಲ್ಲಿಂದ ಯಾವಾಗ ಗುಂಡು ಹಾಕ್ತಾರೆ ಅಂತ ಗೊತ್ತಿಲ್ಲ! ಈಗ ನಾನೇನು ಮಾಡಬೇಕು? ನಿಜ ಹೇಳ್ತೀನಣ್ಣಾ : ನನ್ನ ಸ್ಥಳದಲ್ಲಿ ದೇವರು ಇದ್ದಿದದರೂ ನನ್ನ ಹಾಗೇ ಓಡಿ ಹೋಗ್ತಿದ್ದ! ಅಲ್ಲವೆ?
ಸಾಂತ : ಎಲಾ ಬೆರಿಕೀ! ಮಾತಿನಲ್ಲಿ ಮತ್ತೆ, ನಿನ್ನ ಬಾವುಟಾನೆ ಹಾರಿಸಿದೆಯಲ್ಲಪ್ಪ!
ತುಕ್ರ : ಬರೀ ಮಾತಲ್ಲ ಸಾಂತಣ್ಣ, ಇವು ನನ್ನ ಕರುಳಿನ ತುಂಡುಗಳು ಅಂತ ನೀನು ನಂಬಬೇಕು . ಹಿಂದೆ ಕಳ್ಳತನ ಮಾಡೋವಾಗ ನಿನ್ನನ್ನ ಸರಿಯಾಗಿ ಕಂಡಿರಲಿಲ್ಲ. ಪಟೇಲನ ಮನೇಲಿ ನೋಡಿದೆನಲ್ಲ. ಆಗಲೇ ನನಗೆ ಗೊತ್ತಾಗಿ ಬಿಟ್ಟಿತು!
ಸಾಂತ : ಹೇನಂತ?
ತುಕ್ರ : ನೀ ನನ್ನ ಅಣ್ಣ ಅಂತ.
ಸಾಂತ : ಬುರುಡೆ ಬುಡಬ್ಯಾಡಯ್ಯಾ………
ತುಕ್ರ : ಏನಣ್ಣಾ ಇಂಗಂತೀಯಾ? ಒಡಹುಟ್ಟ ಇದ ಹಣ್ಣ ಅಲ್ಲದೆ ಹಿನ್ಯಾರಿದ್ದರೂ ಪಟೇಲನ ಮುಂದೆ ನನ್ನ ಮಾನ ಉಳಿಸ್ತಿದ್ದರ? ತುಕ್ರ ಅಲ್ಲ, ಟಕ್ರ ಅಂತ ನಾಟಕ ಮಾಡಿ ನನ್ನ ಬದುಕಿಸಿದೆಯಲ್ಲ-ಬಿಡ್ತೀನ ನಿನ್ನ? ಹಣ್ಣಾ- (ಸಾಂತನ ಕೈ ಹಿಡಿದು) ಇವು ನಿನ್ನ ಕಾಲು ಅಂತ ತಿಳಿದು ಹಿಡಕೊಂಡು ಕೇಳ್ತೀನಣ್ಣಾ – ಸಾಂತಣ್ಣಾ ನಾ ನಿನ್ನ ತಮ್ಮ. ತಪ್ಪು ಮಾಡಿದ್ದೇನೆ, ಕ್ಷಮಿಸಣ್ಣಾ…… (ಅಳುವನು)
ಸಾಂತ : ಛೇ ಛೇ ಹೇನಯ್ಯಾ ಹಿದು!
ತುಕ್ರ : (ಇನ್ನೂ ಅಳುತ್ತ) ಈ ತಮ್ಮನನ್ನು ಕ್ಷಮಿಸಿದೀನಿ ಅಂತ ಒಂದ್ಸಾರಿ ಹೇಳಣ್ಣಾ……
ಸಾಂತ : ಹಾಯ್ತಪ್ಪ ನಿನಗೆ ಸಮಾಧಾನವಾಗೊವಂಗಿದ್ರೆ ಅಂಗೇ ಏಳೋವಾ…..ಅದ್ಸರಿ ಗಂಟಲ್ಲಿರೋ ಮಾಲು ಹೇನ್ಮಾಡಿದೆ? ಮಾರಿದ ಹಣ ಹೆಲ್ಲಾ ಕರಗಿತ? ಇನ್ನೂ ಇದೆಯ?
ತುಕ್ರ : ಓ ಅದೊಂದು ದೊಡ್ಡ ಕಥೆ. ಗಾಂಧೀ ಕಥೆಯಷ್ಟು ದೊಡ್ಡದಲ್ಲ ಅಂದ್ಕೋ, ಆದರೂ ನನ್ನ ಜೀವನದಲ್ಲೂ ಒಂದು ಸಣ್ಣ ಕಥೆ ನಡೀತಣ್ಣಾ : ಅಲ್ಲಿಂದ ಗಂಟು ಹೊತ್ತುಕೊಂಡೇ, ಅದೇ ನೀ ಕೊಟ್ಟ ಗಂಟು ಹೊತ್ತುಕೊಂಡೇ, ಓಡಿ ಓಡಿ ಬಂದೆ ನೋಡು – ಬತ್ರಿರಬೇಕಾದರೆ – ಸೂರ್ಯೋದಯ ಆಗ್ತಿದೆ, – ದೂರದ ನಮ್ಮೂರು ಕಾಣಿಸ್ತಿದೆ. ನನಗೆ ಒಂದೇ ಸಮ ಏದುಸಿರು ಮಾರಾಯಾ- ಆವಾಗ ಎದುರಿಗೆ ದೇವರು ಕೈ ಊರಿಕೊಂಡು ಬಂದಂಘೆ ಒಂದು ನಾಯಿ ಬರ್ತಿದೆ೧
ಸಾಂತ : ನಾಯಿ?
ತುಕ್ರ : ಹೂ ಕಣಣ್ಣಾ ನಾಯಿ! ಎಂಗಿತ್ತು ಅಂತೀಯಾ? ಥೇಟ್‌ ನಾಯ ಈ ಅಂಗೇ ಅದೆ! ಅದನ್ನ ನೋಡಿದ್ದೇ ನನಗೆ ಜ್ಞಾನ ಓದಯ ಆಯ್ತು! ಮರೀಬೇಡಣ್ಣಾ ಆ ಕಡೆ ಸೂರ್ಯೋದಯ, ಈ ಕಡೆ ನನ್ನ ತಲೇಲಿ ಜ್ಞಾನೋದಯ! “ಎಲ ಎಲಾ” ಈ ನಾಯಿಗೂ ನನಗೂ ಏನು ವ್ಯತ್ಯಾಸ ಅದೆ? ಕಳ್ಳನಾಗಿ ನಾನು ನಾಯೀ ಕೆಲಸಾನೇ ಮಾಡ್ತಾ ಇದ್ದೀನಲ್ಲಾ! ಈ ನಾಯಿ ಜೀವನಕ್ಕೆ ದಿಕ್ಕಾರ, ನಾನು ಮಾಡ್ತಿರೋದು ತಪ್ಪು, ಇನ್ನು ಮೇಲೆ ಕಳ್ಳತನ ಮಾಡೋದಿಲ್ಲ” ಅಂತ ನಾಯೀನ್ನ ಮುಟ್ಟಿ ಪ್ರಮಾಣ ಮಾಡಿದೆ. ಆಗ ನೋಡಣ್ಣ ಮನಸ್ಸಿಗೆ ಎಷ್ಟು ಸಂತೋಷ ಆಯ್ತು ಅಂಧರೆ ಗಂಟಲ್ಲಿತ್ತಲ್ಲ ಎಲ್ಲಾ ಮಾಲು ತಗೊಂಡು ನಿನ್ನ ಹೆಸರು ಹೇಳಿ ಯಾರ್ಯಾರಿಗೋ ದಾನ ಮಾಡಿಬಿಟ್ಟೆ!
ಸಾಂತ : ಹಂದರೆ ನಿನ್ನ ತಾವ ಈಗೇನೂ ವುಳಿದಿಲ್ಲ ಅನ್ನು.
ತುಕ್ರ : ಇಲ್ಲಣ್ಣ.
ಸಾಂತ : ಅಂಗಿದ್ದರೆ ಒಟ್ಟೇಪಾಡಿಗೇನು ಮಾಡಿಕೊಂಡಿದ್ದೀಯಾ?
ತುಕ್ರ : ಏನೊ ಅಷ್ಟೋ ಇಷ್ಟೋ ಗಾಂದಿ ಜಿಂದಾಬಾದ್‌ ಕಿಟ್ಟಿಂಡಿಯಾ ಮಾಡಿಕೊಂಡಿದ್ದೀನಿ ಕಣಣ್ಣಾ. ಅಂದಂಗೆ ಸಾಂತಣ್ಣಾ, ನಾ ಓಡಿ ಬಂದ ಮ್ಯಾಕೆ ನೀನೇನ್‌ ಮಾಡ್ದೆ?
ಸಾಂತ : ಹದೂ ಕತೇನೇ ಹನ್ನು. ಹಿನ್ನಷ್ಟು ತರ್ತಿನಿರು ಹಂತ ಹೊಳಕ್ಕೆ ಓದೆನಲ್ಲ, ಹಿನ್ನೊಂದು ಗಂಟು ಕಟ್ಟಿಕೊಂಡು ಬತ್ರ ಇದ್ದೆ, ಹದೆಂಗೋ ಮನೆ ಎಂಗ್ಸಿಗೆ ಹೆಚ್ಚರಾಗಿ ಕಿಟಾರನೆ ಕಿರಿಚ ಇತು ! ಮನೆ ಮಂದಿ ಉಸಾರಾಗಿ ಎದ್ದು ಬಂದರು! ಎಂಗೊ ಹೇನೋ – ಹಾವೇಸ ಬಂತು ನೋಡು : ಗಾಂಧೀಕಿ ಜಿಂದಾಬಾದ್‌ ಅಂದೆ! ಮನೆ ಮಂದಿ ಹೆಲ್ಲಾರು – ತಣ್ಣಗಾದರು! ನಾನೂ ಒಬ್ಬ ಸಳುವಳಿಕಾರ ಅಂದುಕೊಂಡರಪ! ಹಂದುಕೊಡದ್ದೆ “ಓಗು ಓಗು ಓಡಿ ಓಗು” ಅಂದರು! ಬದುಕಿದೆ ಹಂತ ನಾನು ಮುಂಬಾಗಿಲಿಂದ ಬರ್ತಿದ್ದರೆ “ಬೇಡ ಬೇಡ ಇತ್ತಲ  ಬಾಗಿಲಿಂದ ಓಡಣ್ಣಾ” ಹಂತಂದು ಅವರೆ ದಾರಿ ತೋರಿದರಪ್ಪ! ಸಾಲದ್ದಕ್ಕೆ ಮನೆ ಯಜಮಾನ ನೂರು ರೂಪಾಯಿ ಬೇರೆ ಕೊಟ್ಟನಪ್ಪ!
ತುಕ್ರ : ಅಣ್ಣಾ ನೀನು ಸಳುವಳಿಯವನ?
ಸಾಂತ : ಹೇನೋ ಹಾವಾಗೀವಾಗ ನಾನೂ ಕಿಟ್ಟಿಂಡಿಯಾ ಮಾಡತಿವ್ನಿ.
ತುಕ್ರ : (ಸಾಂತನ ಕೈಹಿಡಿದುಕೊಂಡು) ಸಾಂತಣ್ಣಾ, ನೀನು ಒಪ್ಪಿಗೆ ಕೊಡಲೇ ಬೇಕು.
ಸಾಂತ : ಹೊಪ್ಪಿಗೆ? ಹೇನಕ್ಕೆ?
ತುಕ್ರ : ನಿನ್ನ ದಾಸನಾಗಲಿಕ್ಕೆ.  ನಿನ್ನ ದಾಸಾನುದಾಸನಾಗಿ ನನ್ನ ಜೀವನ ಸಾರ್ಥಕ ಮಾಡಿಕೋ ಬೇಕು ಅಂತಿದ್ದೇನೆ. ದಯಮಾಡಿ ದೊಡ್ಡ ಮನಸು ಮಾಡಿ ನಿನ್ನ ದಾಸನ್ನ ಮಾಡಿಕೊಳ್ಳಣ್ಣ!
ಸಾಂತ : ಛೇ ಛೇ ………….
ತುಕ್ರ : ದಿನಾಲು ನಿನ್ನ ಕಾಲೊತ್ತಿ ನಿಟ್ಟುಸಿರು ಬಿಡೋದಕ್ಕಾದರು ಅವಕಾಶ ಕೊಟ್ಟರೆ ಸಾಕು. ಅದೇ ನನ್ನ ಪುಣ್ಯ ಅಂದುಕೋತ ಈನಿ (ಅಳುವನು) ದಯಮಾಡಿ ಅಪ್ಪಣೆ ಕೊಡಣ್ಣಾ.
ಸಾಂತ : ಅಂಗಂದರೇನ್‌ ಮಾಡ್ಲಿ?
ತುಕ್ರ : ನಿನ್ನ ತಮ್ಮ ನನ್ನನ್ನೂ ಸಳುವಳೀಗಿ ಸೇರಿಸ್ಕೊ.
ಸಾಂತ : ಇಂಗ? ಸರಿ ಬುಡು, ನೀನೂ ಸೇರ್ಕೊ ಹದ್ಕೇನಂತೆ!
ತುಕ್ರ : ಅದ್ಸರಿ ಸಳುವಳಿ ಅಂದರೆ ಏನೇನ್ಮಾಡ್ತೀರಿ?
ಸಾಂತ : ಪೋಸ್ಟ್‌ ಡಬ್ಬ ಹೊಡೀತೀವಿ, ಗಾಂಧೀಕಿ ಜೈ ಹಂತೀವಿ. ಜೆಂಡಾ ಆರಿಸ್ತೀವಿ. ಬಾಂಬ್‌ ಆಕ್ತೀವಿ………… ದೊಡ್ಡವರ ಮನೆ ಲೂಟಿ ಮಾಡ್ತೀವಿ.
ತುಕ್ರ : ಸಾಂತಣ್ಣಾ, ನಮ್ಮೂರಲ್ಲಿ ಯಾವಾಗ ಸಳುವಳಿ ಮಾಡೋಣ?
ಸಾಂತ : ಯಾವಾಗಂದರೆ? ಯೀಗಂದರೆ ಯೀಗ್ಲೆ, ಹಾಗಂದರ ಹಾಗ್ಲೇ………..
ತುಕ್ರ : ನಿನ್ನ ಜೊತೆಗಾರರು ಬ್ಯಾಡವಾ?
ಸಾಂತ : ಬೇಕು. ಬೇಕಂದರೆ ಹೀವತ್ತೇ ಕರಿಸ್ತೀನಿ.
ತುಕ್ರ : ಇವತ್ತೇ ರಾತ್ರಿ ನಾವು ಸಳುವಳಿ ಮಾಡಬೇಕು. ಸಾಂತಣ್ಣಾ,- ನಿನ್ನಗ್ಗೊತ್ತಿಲ್ಲ ನಮ್ಮ ಪಟೇಲ ಎಂಥವನು ಅಂತ. ನನ್ನ ಮಗ ಎಂಥಾ ಶ್ರೀಮಂತ ಅಂತೀಯ! ಪೆಟ್ಟಿಗೆ ತುಂಬ ಆಭರಣ, ಹಂಡೆ ತುಂಬ ಹಣ……..
ಸಾಂತ : ಅದ್ನೆಲ್ಲಾ ಹೆಲ್ಲಿಟ್ಟವನ್ನೆ ನನ್ನ ಮಗ?
ತುಕ್ರ : ಅದೆಲ್ಲಾ ನಿನಗ್ಯಾಕೆ? ನನಗೊತ್ತು. ಕೊಟ್ಟಿಗೇಲಿ ಮೇವಿನ ಕಟ್ಟೆ ಇಲ್ಲವೆ? ಅದೇ ಅವನ ತಿಜೋರಿ ಜಾಗ . ಬಾಗಿಲು ಆ ಕಡೆಗಿದೆ. ನೀನು ನಿನ್ನ ಜೊತೆಗಾರರ ಜೊತೆ ಬಾ. ನಾನು ಊರ ಹೊರಗಿನ ಮಠದಲ್ಲಿ ಮಲಗಿರ್ತೀನಿ. ನೀನು ಬಂದು ಒಂದು ಬಾರಿ ಗಾಂಧಿ ಜಿಂದಾಬಾದ್‌ ಅಂದರೆ ಸಾಕು. ನಾನೆದ್ದು ಬರ್ತೀನಿ. ಸಳುವಳಿಗೆ ಸಳುವಳೀನೂ ಆಯ್ತು. ಪಟೇಲನಿಗೆ ಬುದ್ಧಿ ಕಲಿಸಿದ ಹಾಂಗೂ ಆಯ್ತು. ಏನಂತೀಯಾ?
ಸಾಂತ : ಹೋ ಹೋ!  ಹಿವತ್ತೇ ಗಾಂಧಿ ಜಿಂದಾಬಾದ್‌!
ತುಕ್ರ : ಇಂಗನ್ನು. ಬಾ ಒಂಚೂರು ಗಾಂಧಿ ಹೆಸರಲ್ಲಿ ಸೇಂದಿ ಕುಡಿಯೋಣ. ಕುಡಿಯೋ ವಾಗ ನಾ ಏನೇನೋ ಅಂತೀನಿ-ಕಾಂಗ್ರೆಸ್‌ ನೋಡು, -ಮನಸ್ಸಿಗೆ ಹಚ್ಚಿಕೋ ಬೇಡಣ್ಣಾ……. ಬಾ.
(ಹೋಗುವರು)
ತುಕ್ರನ ಕನಸು: ಬುದ್ಧಿಯಕಲಿಸುವೆದಡ್ಡಪಟೇಲಗೆ
(ಹೆಂಡದಂಗಡಿ. ಕುಳ್ಳೀರ, ಸಿಂಗ್ರ, ಒಗ್ಗ, ಡಿಂಗ್ರ ಕುಡಿಯುತ್ತಿದ್ದಾರೆ. ತುಕ್ರ ಸಾಂತ ಬಂದು ಸೇಂದಿ ಕೊಂಡು ಒಂದು ಮೂಲೆಯಲ್ಲಿ ಕೂರುವರು. ಸಿಂಗ್ರ ಓಡಿ ಬಂದು “ಅಡ್ಡ ಬಿದ್ದೆ ತುಕ್ರಣ್ಣಾ” ಎಂದು ನಮಸ್ಕರಿಸುವನು. ಒಗ್ಗ ಇವರನ್ನೇ ನೋಡಿ ಏನೋ ಹೇಳುತ್ತಿದ್ದವನು ಈಗ ನೇರವಾಗಿ ಮಾತಾಡುತ್ತಾನೆ.)
ಒಗ್ಗ : ಹೇನಪ್ಪಾ ತುಕ್ರ, ಪಟೇಲರ ತಾವ ಓಗಿದ್ದೆಯಂತೆ.
ತುಕ್ರ : ಹೌದು ಕಣ್ಲಾ! ದೇಶದ ಬಗ್ಗೆ ವಿಚಾರಿಸಿಕೊಳ್ಳೋಕ್ಕೆ ಹೋಗಿದ್ದೆ.
ಒಗ್ಗ : (ವ್ಯಂಗ್ಯದಿಂದ)
ಕಂಡೀನಪ್ಪ ಕಂಡಿದ್ದೀನಿ ಮೋಸ ಮಾಡವನ
ಕಳ್ಳತನವ ಸ್ವಂತ ಮಾಡದೆ ಶೂರನಾದವನ
ಗುರುವಿನ ಮಾಲು ಕದ್ದುಕೊಂಬುದು ಹೊಟ್ಟೆ ಹೊರೆಯೋನ
ಮಾತಿನಲ್ಲಿ ತನ್ನ ಬಾವುಟ ಆರಿಸಿಕೊಂಬವನ!
(ಸಿಂಗ್ರನನ್ನು ಬಿಟ್ಟು ಎಲ್ಲರೂ ನಗುವರು)
ತುಕ್ರ : (ತನ್ನಲ್ಲಿ) ಎಲ ಎಲಾ! ಒಂದೇ ದಿನದಲ್ಲಿ ನನ್ನ ಮಕ್ಕಳ ಕಣ್ಣಲ್ಲಿ ನನ್ನ ರೇಟು ಇಷ್ಟು ಕಮ್ಮಿ ಆಗಿಹೋಯ್ತೆ!
(ಜನ ಇನ್ನೂ ನಗಾಡುತ್ತಿದ್ದಾರೆ. ತುಕ್ರ ಒಮ್ಮೆಲೆ ಮೈ ತುಂಬಿದಂತೆ ಕಿಟಾರನೆ ಕಿರುಚುತಾನೆ. ಎಲ್ಲರೂ ಸುಮ್ಮನಾಗುತ್ತಾರೆ)
ತುಕ್ರ : ನನ್ನ ಮಕ್ಕಳ್ರಾ ಸಳುವಳಿ ಅಂದ್ರೇನು ಗೊತ್ತೇನ್ರೊ? ಗಾಂಧೀ ನೇಸನ್‌ ಅಂದರೆ ಗೊತ್ತೇನ್ರೋ? ಇನ್‌ಕ್ಲಬ್‌ ಇಂಡಿಯಾ ಅಂದರೆ ಗೊತ್ತೇನ್ರೋ?
ಲೇ ಒಗ್ಗ, ನನ್ನ ಮಗನೆ ನಿನಗ್ಗೊತ್ತೇನ್ಲೆ ಜಿಂದಾಬಾದ್‌ ದೇಸ ಅಂದರೆ? ನಿನ್ನ ಪಟೇಲನ ಅಜ್ಜೀ ಪಿಂಡಕ್ಕಾದರೂ ಗೊತ್ತೇನೋ ವಂದೇ ಮಾತರಂ ಅಂದರೆ? ಎಷ್ಟು ಮಂದಿ ಇಂಗರೇಜಿಗಾಗಿ ಮನೆ ಮಟ ಕಳಕಂಡವರೆ! ನೋಡ್ರೋ ನನ್ನ ಗೆಣಿಕಾರನ್ನ!
(ಸಾಂತನನ್ನು ತೋರಿಸಿ)
ಹತ್ತು ತಲೆಮಾರು ತಿಂದರೂ ಮುಗೀದಷ್ಟಿದ್ದ ಆಸ್ತೀನೆಲ್ಲಾ ಕಳಕೊಂಡು ಇವತ್ತು ಒಂದೂಟಕ್ಕೆ ಗತಿಯಿಲ್ಲದೆ ಕೂತವನೆ! ಯಾಕಾಗಿ? ದೇಶಕ್ಕಾಗಿ ಕಣ್ರಲೇ-ದೇಶಕ್ಕಾಗಿ! ಲೇ ಒಗ್ಗ ನೀ ಕುಡಿಯೋ ಸೇಂದಿ ಅಣಿ ಮಾಡಿ ಹೇಳ್ತೀನೋ ಪಟೇಲನಿಗೆ ನಾಚಿಕೇನೇ ಇಲ್ಲ. ಇವನನ್ನ ಹಿಡಿದು ಸರಕಾರಕ್ಕೆ ಕೊಡಬೇಕಂತ ಮಸಲತ್ತು ಮಾಡಿದ್ದ. ಸಾಂತ ನನ್ನ ಹತ್ರ ಓಡಿ ಬಂದ. ನಾನು ಪಾರು ಮಾಡ್ದೆ. ಅಲ್ಲವೇನೋ ಸಾಂತ?
ಸಾಂತ : ಔದೌದು.
ತುಕ್ರ : ಮಕ್ಕಳ್ರಾ ನಾನು ಒಮ್ಮೊಮ್ಮೆ ಉಸಿರಾಟ ಕೂಡ ನಿಲ್ಲಿಸಿ ದೇಶದ ಬಗ್ಗೆ ಕಾಳಜಿ ಮಾಡಿದ್ದೀನಿ. ಪಟೇಲ ಒಮ್ಮೆಯಾದರೂ ಮಾಡ್ಯಾನೇನ್ರೆಲೇ?
ಸಿಂಗ್ರ : ಇಲ್ಲ ತಗೀರಿ.
ತುಕ್ರ : ಮಕ್ಕಳ್ರಾ, ಸಾಂತ ಮತ್ತು ನಾನು ಎಂತೆಂಥಾ ಸಳುವಳಿ ಮಾಡಿದ ಈವಂತ ಗೊತ್ತೇನ್ರೋ?
ಮಲ್ಲ : ಸಿಟ್ಟಿಗ್ಯಾಕೇಳ್ತಿ? ಅಂಗೇ ಏಳು ತುಕ್ರಣ್ಣಾ.
ತುಕ್ರ : ಕಿಟ್ಟಿಂಡಿಯಾ ತಗೊ-ನಾವೇ! ಇನ್‌ಕ್ಲಬ್‌ ತಗೋ – ನಾವೇ! ಬೆಳಗಾವಿ ಕಲೆಕ್ಟರ ಯಾವಾಗ್ಲೂ ಏನಂತ ಗೊಣಗತಾನೆ ಗೊತ್ತ? ಏನು ಗಂಟು ಬಿದ್ರಪ್ಪ ಈ ನನ್ನ ಮಕ್ಕಳು ತುಕ್ರ ಮತ್ತು ಸಾಂತ! ಮುಂಬೈಗೆ ಹೋದರಂತೆ. ಇವರು ಹೋಗೋದೇ ತಡ ಕೂಲಿಕಾರರೆಲ್ಲಾ ಕೆಲಸಾ ನಿಲ್ಲಿಸಿ ಬಿಟ್ಟರಂತೆ೧ ಪೋಲೀಸರು ಇವರ ಮ್ಯಾಲೆ ಗುಂಡು ಹಾರಿಸೋದಿಲ್ಲ – ಅಂತ ಹಟ ಹಿಡಿದರಂತೆ! ಹೋಗಲಿ ಅಂದರೆ ಆ ನನ್ನ ಮಗ ತುಕ್ರನನ್ನ ಮಾಮಲೇದಾರನ ಹೆಂಡ್ತಿ ತಬ್ಬಿಕೊಂಡು ಬಿಟ್ಟಳಂತೆ! ಛೇ! ನನ್ನ ಮಕ್ಕಳು ಎಲ್ಲಿದ್ದರೂ ಸಳುವಳಿ ಮಾಡ್ತಾರಲ್ಲಪ್ಪ! ಅಂತ. ನಾನೊಂದು ಹಾಡು ಕಟ್ಟಿದ್ದು ಯಾರಿಗೂ ಗೊತ್ತಿಲ್ಲ. ಆ ಹಾಡು ಕೇಳಿದರೆ ಇಂಗ್ಲೆಂಡ್‌ ರಾಣಿ ಗಾಂಧೀ ಸುಬಾರಸರನ್ನ ಬಿಟ್ಟು ಆ ತುಕ್ರ ಯಾರು? – ಅಂತ ನನ್ನನ್ನೇ ವಿಚಾರಿಸಿಕೊಂಡಿರೋಳು. ಹಾಡಲಾ ಆ ಹಾಡನ್ನೀಗ?
ಸಾಂತ : ಬ್ಯಾಡ ಕಣಪ್ಪಾ. ಹವಳು ಗಾಂಧಿ ಸುಭಾಸನ್ನೇ ವಿಚಾರಿಸಿಕೊಂಡು ಬಿದ್ದಿರಲಿ ಬುಡು.
ಕುಳ್ಳೀರ : (ಕರಗಿ) ಹೌದು ಕಣಪ್ಪಾ, ಇತ್ತಲಗಿಡ ಮದ್ದಲ್ಲ ಹಂದಂಗೆ ನಮಗೇ ತಿಳಿದಿಲ್ಲ ನಮ್ಮ ತುಕ್ರನ ಮೈಮೆ.
ತುಕ್ರ : ನನ್ನ ಮ್ಯಾಲೆ ಏನು ವಾರಂಟೈತಿ ಗೊತ್ತೇನೋ ಒಗ್ಗ? ಹೇಳಲೇನೋ ಸಾಂತ?
ಸಾಂತ : ಏಳಿಬುಡಣ್ಣಾ, ಭಯ ಯಾಕೆ?
ತುಕ್ರ : ನನ್ನ ತಲೆ ತಂದವರಿಗೆ ಐದು ಸಾವಿರ ರೂಪಾಯಿ ಬಹುಮಾನ! ನನ್ನ ತಲೆ ತಗಂಡ್ಹೋಗಿ ಕೊಡೋ ಒಗ್ಗ – ಐದು ಸಾವಿರ ಬೆಳ್ಳೀ ರೂಪಾಯಿ! ಯಾರಿಗುಂಟು ಯಾರಿಗಿಲ್ಲ-ಮಗನೇ-
ಸಿಂಗ್ರ : ಅಯ್ಯೋ ಬುಡಣ್ಣಾ, ಹೈದು ಸಾವಿರ ರೂಪಾಯಾದಾರೆ ವೊಗ್ಗ ಯಾಕೆ ನಿನ್ನ ತಲೆ ಕೊಡಬೇಕು? ನಾನಿಲ್ಲವ? ಬ್ಯಾರೇದವರಿಗೆ ಸಿಕ್ಕೋ ಅಣ ನಮಗೇ ಸಿಕ್ಕಲೇಳು!
ತುಕ್ರ : ಪ್ರಸಂಗ ಹಾಗೆ ಬಂದರೆ ನನ್ನ ತಲೆ ನಾನೇ ಕೊಟ್ಟು ಐದು ಸಾವಿರ ಈಸಿಕೊಳ್ತೀ ನಯ್ಯಾ. ನಿನಗ್ಯಾಕೆ ಕೊಡ್ಲಿ? ಏನೊ ಸಾಂತ?
ಸಾಂತ : ಹಾಯ್ತು ನನ್ನೊಡೆಯಾ?
ತುಕ್ರ : ಸಾಂತ ಅವರನ್ನ ಕರಕೊಂಬರ್ತೀಯಲ್ಲ?
ಸಾಂತ : ವೋ ಹೋ!
ತುಕ್ರ  ಯಾವಾಗ?
ಸಾಂತ : ಇವತ್ತೆ.
ತುಕ್ರ : ಗೊತ್ತಲ್ಲ, ನಾ ಎಲ್ಲಿ ಮಲಗಿರ್ತೇನೆ ಅಂತ? ಆಮ್ಯಾಲೆ ಗೊತ್ತಾಗುತ್ತೆ ನಿಮ್ಮ ಪಟೇಲನಿಗೆ ಈ ತುಕ್ರ ಯಾರೂಂತ….. ಬಾಣ್ಣಾ ಹೋಗೋಣ.
(ಇಬ್ಬರೂ ಹೆಗಲ ಮೇಲೆ ಕೈ ಹಾಕಿಕೊಂಡು ಹಾಡುತ್ತ ಹೊರಡುವರು)
ಬುದ್ಧಿಯ ಕಲಿಸುವೆ!
ದಡ್ಡ ಪಟೇಲಗೆ-!!
ವಂದೆ ಮಾತರಂ – ವಂದೆ ಮಾತರಂ
ಜಯಭಾರತ ಮಾತೆ
ತುಕ್ರನ ಕನಸು: ಭಗ್ನಕನಸು
(ಬೆಳಕಾಗಿದೆ. ತುಕ್ರ ಬಾರೆ ಬಾರೆಲೆ ತರುಣಿ ಎಂದು ಕನವರಿಸುತ್ತ ಮಲಗಿದ್ದಾನೆ. ಅಯ್ಯ ಬರುತ್ತಾನೆ.)
ಅಯ್ಯ : (ಮೆಲ್ಲ ನೆ) ತುಕ್ರ, ಏ ತುಕ್ರ…….
ತುಕ್ರ : (ಎಚ್ಚತ್ತು ) ಬಂದರಾ ಅಯ್ಯನೋರೇ?
ಅಯ್ಯ : ಹೌದು ಬಂದು ಹೊರಗೆ ಕಾಯುತ್ತಿದ್ದಾರೆ.
ತುಕ್ರ : ಆಯ್ತು ಬಿಡಿ ಇಗೋ ಹೊರಟೆ. (ಹೊರಗೆ ನೋಡಿ) ಅರೆ ಪೋಲೀಸರು ಬಂದಾರಲ್ಲಾ ಅಯ್ಯನವರೆ!
ಅಯ್ಯ : ಹೌದು. ನೀನು ಹೇಳಿದ್ದು ಅವರೇ ಅಲ್ಲವಾ?
ತುಕ್ರ : ಅಲ್ಲ, ಹೋಗಲಿ, ಪೋಲೀಸರು ಯಾಕೆ ಬಂದಿದ್ದಾರೆ ಅಯ್ಯನವರೇ?
ಅಯ್ಯ : ನಿನ್ನೆ ರಾತ್ರಿ ಪಟೇಲರ ಮನೆ ದರೋಡೆ ಆಗಿದೆ.
ತುಕ್ರ : ಯಾರು ಮಾಡಿದ್ದು.
ಅಯ್ಯ : ಗೊತ್ತಿಲ್ಲ, ನಿನ್ನನ್ನೇ ಹುಡುಕುತ್ತಿದ್ದಾರೆ.
ತುಕ್ರ : ನನಗೂ ದರೋಡೆಗೂ ಏನು ಸಂಬಂಧ?
ಅಯ್ಯ : ಗೊತ್ತಿಲ್ಲಪ್ಪ
(ಪೋಲಿಸರು ಬರುತ್ತಾರೆ. ತುಕ್ರನ ಜುಟ್ಟು ಹಿಡಿದುಕೊಳ್ಳುವರು)
ಪೋಲೀಸ್‌ : ತುಕ್ರ ಅಂದರೆ ನೀನೇ ತಾನೆ?
ತುಕ್ರ : ಆದರೆ-
ಪೋಲೀಸ್‌ : (ಒದೆಯುವನು) ಕೇಳಿದಷ್ಟೇ ಬೊಗಳು. ತುಕ್ರ ಅಂದರೆ ನೀನೇತಾನೆ?
ತುಕ್ರ : ಹೌದು.
ಪೋಲೀಸ್‌ : ಸಾಂತ ಎಲ್ಲಿ?
ತುಕ್ರ : ಗೊತ್ತಿಲ್ಲ ಸ್ವಾಮಿ.
ಪೋಲೀಸ್‌ : ಗೊತ್ತಿಲ್ಲವ (ಒದೆಯುವನು) ಸಾಂತ ಎಲ್ಲಿ?
ತುಕ್ರ : ಅವರು ಬರಲಿಲ್ಲ ಸ್ವಾಮಿ.
ಪೋಲೀಸ್‌ : ಯಾರು?
ತುಕ್ರ : ಸಳುವಳಿಯವರು.
ಪೋಲೀಸ್‌ : ದರೋಡೆ ಆಗೋವಾಗ ನೀನೇನು ಮಾಡ್ತಿದ್ದೆ?
ತುಕ್ರ : ಗೊತ್ತಿಲ್ಲ ಸ್ವಾಮಿ. ಅವರು ಬರಲೇ ಇಲ್ಲ.
ಪೋಲೀಸ್‌ : (ಒದದು) ಏನು ಮಾಡ್ತಿದ್ದೆ? ಗೆಣಸು ಕರೀತಿದ್ದೆಯಾ?
ತುಕ್ರ : ಕನಸು ಕಾಣುತ್ತಿದ್ದೆ ಸ್ವಾಮಿ.
(ಪೋಲೀಸರು ನಗುವರು)
ಪೋಲೀಸ್‌ : ಎಳೆದುಕೊಂಡು ನಡೀರಿ ಬೋಳೀಮಗನ್ನ. ಜೇಲಲ್ಲಿಡಿ. ಅಲ್ಲಿ ಬಾಯಿ ಬಿಡತಾನೇನೋ ನೋಡೋಣ. ನಡೀರಿ.
(ತುಕ್ರನನ್ನು ಎಳೇದೊಯ್ಯುವರು)
 
ಕೊನೆಯಆಸೆ
(ಜೇಲು. ಪೋಲೀಸ್‌ ಇನ್ಸ್‌ಪೆಕ್ಟರ್ ಕೂತಿದ್ದಾನೆ. ಸೋತ ತುಕ್ರನನ್ನು ಒಬ್ಬ ಪೋಲೀಸು ಕೋಳ ಹಾಕಿ ಎಳೆದು ತರುತ್ತಾನೆ)
ಇನ್ಸ್‌ಪೆಕ್ಟರ್ : ಬಾಯಿ ಬಿಟ್ಟನೆ?
ಪೋಲೀಸ್ : ಇಲ್ಲ ಸಾರ್.
ಇನ್ಸ್‌ಪೆಕ್ಟರ್ : ಯೋ ದ್ರಾಬೆ. ಸರಿಯಾಗಿ ನಿಂತ್ಕೊಂಡು ನಿಜ ಬೊಗಳು. ನಿನ್ನ ಬಿಡತೀನಿ.
ತುಕ್ರ : ನಿಜ ಅಂದ್ರೆ ನನಗೇನೂ ಗೊತ್ತಿಲ್ಲ ಸ್ವಾಮಿ.
ಇನ್ಸ್‌ಪೆಕ್ಟರ್ : ಸಾಂತ ಮತ್ತವನ ಗ್ಯಾಂಗೆಲ್ಲಿ?
ತುಕ್ರ : ಅವರು ನನ್ನ ಕರೀಲೇ ಇಲ್ಲ ಸ್ವಾಮಿ.
ಇನ್ಸ್‌ಪೆಕ್ಟರ್ : ಸಾಂತನಿಗೆ ನೀನು ಸೇಂದಿ ಕುಡಿಸಿದೆ ಅಲ್ಲವ?
ತುಕ್ರ : ಹೌದು ಸ್ವಾಮಿ.
ಇನ್ಸ್‌ಪೆಕ್ಟರ್ : ಅವನು ರಾತ್ರಿ ಬರ್ತೇನೆ ಅಂದ.
ತುಕ್ರ : ಹೌದು ಸ್ವಾಮಿ.
ಇನ್ಸ್‌ಪೆಕ್ಟರ್ : ಬಂದವನೆಲ್ಲಿದ್ದಾನೆ.
ತುಕ್ರ : ಗೊತ್ತಿಲ್ಲ ಸ್ವಾಮಿ. ಅವನು ನನ್ನ ಕರೀಲಿಕ್ಕೆ ಬರಲೇ ಇಲ್ಲ ಸ್ವಾಮಿ.
ಇನ್ಸ್ ಪೆಕ್ಟರ್ : ಲೋ ದರಿದ್ರದವನೇ, ಕಡೇ ಸಲ ಕೇಳ್ತಿದ್ದೇನೆ, ಈಗ ಹೇಳದೆ ಹೋದರೆ ನಾಳೆ ನಿನ್ನ ಗಲ್ಲಿಗೇರಿಸುತ್ತೇನೆ. ನಾ ಹೇಳಿದ್ದು ಗೊತ್ತಾಗ್ತಿದೆಯ?
ತುಕ್ರ : ಗೊತ್ತಿಲ್ಲ ಸ್ವಾಮಿ.
ಇನ್ಸ್‌ಪೆಕ್ಟರ್ : ಹಾಗಿದ್ದರೆ ನಿನ್ನ ಕೊನೇ ಆಸೆ ಏನು? ಈಗಲೇ ಹೇಳಿಬಿಡು.
ತುಕ್ರ : ಅವರು ನನ್ನ ಕರೀಲಿಕ್ಕೆ ಬರಲೇ ಇಲ್ಲ ಸ್ವಾಮಿ.
ಇನ್ಸ್ ಪೆಕ್ಟರ್ : ಥೂ ಎಳೆದೊಯ್ಯಿರಯ್ಯಾ. ನಾಳೆ ಗಲ್ಲಿನ ವ್ಯವಸ್ಥೆ ಮಾಡಿ.
(ತುಕ್ರನನ್ನು ಎಳೆದೊಯ್ಯುವರು)
ತುಕ್ರನ ಕನಸು : ತುಕ್ರನಕನಸು
ತುಕ್ರ : ಎಲ್ಲಪ್ಪ ಮೇಳದವರು?
ಮೇಳ : ಏನು ತುಕ್ರ?
ತುಕ್ರ : ನಾನು ಹಾಡಿಕೊಂಡು ಬೀದಿಗಳಲ್ಲಿ, ಬಂದೆನಲ್ಲ. ಜನ ನನ್ನನ್ನೇ ಭಯ ಮತ್ತು ಬೆರಗಿನಿಂದ ನೋಡ್ತಾ ಇದ್ದರು. ಅಲ್ಲವೆ?
ಮೇಳ : ಹೌದು.
ತುಕ್ರ : ಏನೇನೋ ಮಾತಾಡಿಕೊಳ್ತಿದ್ದರು, ಅಲ್ಲವೆ?
ಮೇಳ : ಹೌದು.
ತುಕ್ರ : ಏನೇನು ಮಾತಾಡಿಕೊಂಡರು ಅಂತ ಇನ್ನೊಮ್ಮೆ ಹೇಳ್ತೀರಾ? ಬೇಕಾದರೆ ನಾನು ಕದ್ದು ಕೇಳ್ತೇನೆ. ಆಗಬಹುದಲ್ಲ? ಬರಲಾ? (ತುಕ್ರ ಒಳಕ್ಕೆ ಹೋಗಿ ಹಾಡುತ್ತ ಬರುವನು. ಮೇಳದವರು ಜನರ ಗುಂಪನ್ನು ಅನುಕರಿಸುವರು)
ತುಕ್ರ : ವಂದೆ ಮಾತರಂ! ವಂದೆ ಮಾತರಂ!
ಜಯಭಾರತ ಮಾತೇ!!
ಸೇರುವೆ ಸಳುವಳಿ! ಇಂಗರೇಜಿಗೆ
ಕೊಡುವೆ ಜಾಪಾಳ ಮಾತ್ರೆ!!
ಮೇಳ ೧ : ಹಿವನೇನಪ ನನ್ನ ಮಗ ತುಕ್ರ! ಹೇನೋ ಪುಡಗೋಸಿ ಹಂದುಕೊಂಡಿದ್ದಿವಿ. ಈಗ ನೋಡಿದರೆ ಸಳುವಳಿ ಸೇರಿಬಿಟ್ಟವನೆ!
ಮೇಳ ೨ : ಎಂದಿನಿಂದ ಅವ್ನೆ ಕಣಪ್ಪೊ : ನಮಗೆ ಯೀಗಷ್ಟೇ ಗುಟ್ಟು ಬಿಟ್ಟುಕೊಟ್ಟ.
ಮೇಳ ೩. : ಪಟೇಲ ಏಳತಿದ್ನಲ್ಲ- ಸ್ವಂತ ಕಳ್ಳತನ ಕೂಡ ಮಾಡಲಾರದ ಏಡಿ ಅಂತ. ಹದೆಲ್ಲಾ ಸುಳ್ಳಿರಬೇಕಪೊ-
ಮೇಳ ೧ : ನೋಡ್ತಿರು ನನ್ನ ಮಗ ತುಕ್ರ ಒಂದು ದಿನ ಪಟೇಲನಿಗೇ ಕಿಟ್ಟಿಂಡಿಯಾ ಮಾಡಿದರೂ ಮಾಡಿದನೆ!
(ಕದ್ದು ಕೇಳುತ್ತಿದ್ದ ತುಕ್ರ ಪ್ರತ್ಯಕ್ಷನಾಗಿ ಪ್ರೇಕ್ಷಕರಿಗೆ)
ತುಕ್ರ : ಒಂದು ದಿನ ಯಾಕೆ? ಇವತ್ತೇ ಮಾಡ್ತೀನಿರಿ.
(ಇನ್ನೊಂದು ರಸ್ತೆಯಲ್ಲಿ  ನಡೆದು ಬರುವಂತೆ ಮುಂದುವರಿಯುವನು)
ವಂದೆ ಮಾತರಂ! ವಂದೆ ಮಾತರಂ!
ಜಯಭಾರತ ಮಾತೇ!!
ಸೇರುವೆ ಸಳುವಳಿ! ಇಂಗರೇಜಿಗೆ
ಕೊಡುವೆ ಜಾಪಾಳ ಮಾತ್ರೆ!!
(ಹೇಳಿ ಮರೆಯಾಗುವನು. ಮೇಳ ಇನ್ನೊಂದು ಗುಂಪು ಎಂಬಂತೆ ಹೊರಬಂದು)
ಮೇಳ ೧ : ಸಾಕಪ್ಪಾ ಈ ತುಕ್ರನ ಸಾವಾಸ. ಹಿವನನ್ನ ಇಡಿದುಕೊಟ್ಟರೆ ಹೈದು ಸಾವಿರ ರೂಪಾಯಿ ಭೌಮಾನವಂತೆ! ನನ್ನ ಮಗ ಸರಕಾರಕ್ಕೂ ತಲೆನೋವಾಗಿದ್ದಾನೆ.
ಮೇಳ ೨ : ಪಟೇಲನ ಮನಸ್ಸಲ್ಲಂತೂ ತನ್ನೆಸರು ಶಾಶ್ವತವಾಗಿ ನೆಲಸೋ ಅಂಗೆ ಮಾಡವ್ನೆ, ಯಿವನೆಸರು ಏಳಿದರು ಸಾಕು ಹುರಿದುರಿದು ಬೀಳ್ತಾನೆ.
ಮೇಳ ೩ : ಅಮ್ಮಾ ತಂಗಿ ತುಕ್ರನ್ನ ಕಡೆ ಜಾಸ್ತಿ ನೋಡಬೇಡಮ್ಮಾ; ಕನಸಿನಲ್ಲಿ ಬರ್ತಾನೆ.
ತುಕ್ರ : (ಹೊರಗೆ ಬಂದು)  ಇದು ತುಂಬ ಚೆನ್ನಾಗಿದೆ. ಬೇಕಾದರೆ ನೀವಿದನ್ನ  ಊರಲ್ಲಿ ಹೇಳಿಕೊಂಡಿರಿ.
(ಮತ್ತೆ ಇನ್ನೊಂದು ರಸ್ತೆಯಲ್ಲಿ ನಡೆದಿರುವಂಥೆ ಹೊರಡುವನು. ಮೇಳ ಅಡಗುವುದು)
ವಂದೆ ಮಾತರಂ! ವಂದೆ ಮಾತರಂ!
ಜಯಭಾರತ ಮಾತೇ!!
ಸೇರುವೆ ಸಳುವಳಿ! ಇಂಗರೇಜಿಗೆ
ಕೊಡುವೆ ಜಾಪಾಳ ಮಾತ್ರೆ!!
(ಹೇಳಿ ಮರೆಯಾಗುವನು. ಮೇಳ ಜನರ ಇನ್ನೊಂದು ಗುಂಪು ಎಂಬಂತೆ ಹೊರಬಂದು)
ಮೇಳ : ತುಕ್ರ ಸಳುವಳಿ ಸೇರವ್ನೆ ಹಂದಮ್ಯಾಕೆ ಆ ನನ್ನ ಮಕ್ಳು ಯಿಂಗರೇಜಿನೋರು ಮಣ್ಣು ಮುಕ್ಕಿದರೂಂತಲೇ ಲೆಕ್ಕ.
ಮೇಳ : ಈಗ ತುಕ್ರ ನಿಲ್ಲು ಹಂದರೆ ದೇಶದ ಹಿರುವೆ ಕೂಡ ನಿಂತು ಓಗುತ್ತಪ್ಪ! ಪಟೇಲ ಇನ್ನು ಮ್ಯಾಕೆ ಕೋತಿ ತರ ಆಡತವ್ನೆ ನೋಡ್ತಿರು.
ತುಕ್ರ : ಚೆನ್ನಾಗಿದೆ, ಇಂಗೇ ಹೇಳಿಕೊಂಡಿರಿ, ಅರೆ! ನಾನಾಗಲೇ ಮಠಕ್ಕೆ ಬಂದಾಗಿದೆ. (ಅಲ್ಲಿ ಒಬ್ಬ ಜಂಗಮ ನಿಂತಿದ್ದಾನೆ)
ನಮಸ್ಕಾರ ಅಯ್ಯನೋರೇ.
ಅಯ್ಯ : ನಮಸ್ಕಾರಪ.
ತುಕ್ರ : ಅಯ್ಯನೋರೇ, ಇವತ್ತು ಮಲಗಿ ಕನಸು ಕಾಣತೇನೆ, ನಮ್ಮೋರ್ಯೊರೋ ಬರೋರಿದ್ದಾರೆ. ಬಂದು ಎರಡು ಸಾರಿ ಕಿಟಕಿ ಬಾಗಿಲು ಬಡೀತಾರೆ, ಅಷ್ಟೆ. ನೀವು ದಯಮಾಡಿ ಬಂದು ನನ್ನನ್ನ ಎಚ್ಚರ ಮಾಡಬೇಕಲ್ಲಾ.
ಅಯ್ಯ : ಮಾಡೋಣ. ಯಾರಪ್ಪಾ ಅಷ್ಟೊತ್ತಿನಲ್ಲಿ ಬರೋದು?
ತುಕ್ರ : ಆಮೇಲೆ ನಿಮಗೇ ಗೊತ್ತಾಗುತ್ತದೆ : ಎಬ್ಬಿಸ್ತೀರಿ ತಾನೆ?
ಅಯ್ಯ : ಆಯ್ತಪ್ಪ.
(ಹೋಗುವನು. ತುಕ್ರ ಮಲಗುವ ತಯಾರಿ ಮಾಡುತ್ತ)
ತುಕ್ರ : ಸ್ವಾಮೀ ಭಾಗವತರೇ, ಹಿಂದೆ ನನ್ನ ಕನಸುಗಳನ್ನು ಕೊಳೆ ಬೆಲ್ಲೊದಲ್ಲಿ ಹೂತಿಟ್ಟಿದ್ದೆ. ಅದೀಗ ಭಟ್ಟಿ ಸೆರೆ ಆಗಿದ್ದರೆ ಕುಡೀಬಹುದಲ್ಲ – ಅಂತ.
ಭಾಗವತ : ಅದಕ್ಕೇನಂತೆ ಆಗಬಹುದು.
ತುಕ್ರ : ಎಲ್ಲಿ, ಸ್ವಲ್ಪ ಬೆಳದಿಂಗಳು ಮಾಡಿ.
ಭಾಗವತ : ಇವತ್ತು ಅಮಾವಾಸ್ಯೆ ತುಕ್ರಣ್ಣ. ಬೆಳದಿಂಗಳು ಹ್ಯಾಗೆ ಮಾಡೋದು?
ತುಕ್ರ : ತುಕಾರಾಂ ಪಟೇಲನ ಕನಸು ಅಂದರೆ ನಿಮ್ಮ ಅಮಾವಾಸ್ಯೆ ಹುಣ್ಣಿಮೆ ಯಾವ ಲೆಕ್ಕಾರಿ? ನಾನು ಬಯಸಿದೆ ಅಂದರೆ ಬೆಳಂದಿಂಗಳಿರಬೇಕು, ಅಷ್ಟೆ.
ಭಾಗವತ : ಅಯ್ತಪ. (ಬೆಳಕಿನ ವ್ಯವಸ್ಥೆ ಮಾಡಿ ಬೆಳದಿಂಗಳನ್ನ ಸೃಷ್ಟಿಸುವನು)
ತುಕ್ರ : ಇನ್ನು ಸುರು ಮಾಡೋಣ? ಹಾಡುಗೀಡು ಹೇಳಿ ಸ್ವಾಮಿ. ತುಕ್ರನ ಕನಸಿಗೆ ಒಂದು ಹಾಡಿನ ಯೋಗ್ಯತೆಯೂ ಇಲ್ಲವೆ?
ಮೇಳ : “ನಭೋ ಮಂಡಲದಲ್ಲಿ
ಚಂದ್ರ ತಾರಾ ಚುಕ್ಕೆ
ಇಲ್ಲಿ ತುಕ್ರನ ಕನಸು
ಗಳಿಗೆ ಮೂಡಿವೆ ರೆಕ್ಕೆ
ಬೆಲೆಯುಳ್ಳ ತಲೆಯುಳ್ಳ
ಸಂಪನ್ನ ತುಕ್ರನು
ಅಲ್ಪಕ್ಕೆ ಕಲ್ಪನೆಯ
ಬೆರೆಸಿದನು ತುಕ್ರನು :
(ತುಕ್ರನ ಕನಸು ಶುರುವಾಗುತ್ತದೆ. ಮುಂದಿನ ಹಾಡಿನಲ್ಲಿ ವರ್ಣಿಸಿದಂಥ ಹಕ್ಕಿ ಬರುತ್ತದೆ)
ಕ್ರೂರವಾದ ಹಕ್ಕಿಯೊಂದು
ಬೇರೆ ಸೀಮೆಯಿಂದ ಹಾರಿ
ಇಳಿದು ಬಂತು ನಮ್ಮ ಸೀಮೆಗೆ!
ಮುಗಿಲ ನೀಲಿ ಮುಚ್ಚುವಂತೆ
ಬಿರುಗಾಳಿಯ ರೆಕ್ಕೆ ಬೀಸಿ
ಹಸಿರ ಮ್ಯಾಲೆ ಉಸುಕು ಚೆಲ್ಲಿದೆ!!
ಕೆಂಪು ಮೋತಿ ಕೆಂಡಗಣ್ಣು
ಕೊಕ್ಕಿನಲ್ಲಿ ತಕ್ಕಡಿಯಿದೆ
ಲೋಡು ಮಾಡಿ ಬಂದೂಕಿದೆ ಕಾಲ ಬೆರಳಿ!
ಆಚೆ ಬೆಳಕು ಕಾಣದಂತೆ
ಕ್ಷಿತಿಜದಲ್ಲಿ ಬೆಟ್ಟದಂತೆ
ಬೇಟೆಗಾಗಿ ಕಾದು ಕುಂತಿದೆ!
ಕನಸು ಕಾಂಬ ಕಣ್ಣ ಕುಕ್ಕಿ
ಚಂದ್ರ ತಾರೆ ಚುಕ್ಕೆ ಮುಕ್ಕಿ
ತಿಂದು ತೇಗಿ ಹಸಿವೆ ನೀಗಿದೆ!!
(ಮೇಲೆ ವರ್ಣಿತವಾದ ಹಕ್ಕಿ ಹಾಗೂ ಅದರ ಚಲನವಲನದ ಅಭಿನಯವಾಗುತ್ತದೆ. ಆ ಭಯಂಕರ ಮತ್ತು ವಿಚಿತ್ರವಾದ ಹಕ್ಕಿ ಒಬ್ಬ ಮುದುಕಿಯನ್ನು ತಿನ್ನುವುದಕ್ಕೆ ಹೊಂಚಿ, ಅಟ್ಟಿಸಿಕೊಂಡು ಬರುತ್ತದೆ. ರಂಗದ ತುಂಬ ಅವಳನ್ನು ಓಡಾಡಿಸುಇತ್ತದೆ. ಅವಳ ಮಕ್ಕಳ ಕೂಗಾಟ, ಚೀರಾಟ, ಗಾಂಧಿಯಂಥವನೊಬ್ಬ ಅದರೆದುರು ನಿಲ್ಲುತ್ತಾನೆ. ಆದರೆ ಹಕ್ಕಿಯನ್ನು ಎದುರಿಸಲಾರದೆ ಸಾಯುತ್ತಾನೆ. ಈಗ ತುಕ್ರ ಬಂದು ಹಕ್ಕಿಯನ್ನು ಎದುರಿಸುತ್ತಾನೆ. ಮುದುಕಿ ತಪ್ಪಿಸಿಕೊಂಡು ಮರೆಯಾಗುತ್ತಾಳೆ. ಕೊನೆಗೂ ತುಕ್ರ ಜಯಶಾಲಿಯಾಗಿ ಹಕ್ಕಿಯನ್ನು ಗಾಯಗೊಳಿಸುತ್ತಾನೆ. ಆದರೆ ಅವನಿಗೆ ಬೇಕಾದಷ್ಟು ಗಾಯಗಳಾಗಿವೆ. ಅಷ್ಟರಲ್ಲಿ “ತುಕಾರಾಂ ಪಟೇಲ ಜಿಂದಾಬಾದ್‌” ಎಂಬ ಘೋಷಣೆ ಕೇಳಿ ಬರುತ್ತದೆ. ಜನ ಅಂದರೆ ಒಗ್ಗ, ಸಿಂಗ್ರ, ಮಲ್ಲ, ಕುಳ್ಳಈರ, ಡಿಂಗ್ರ, ಸಾಂತ ಮುಂತಾದವರು ಹಕ್ಕಿಯನ್ನು ಹೊತ್ತುಕೊಂಡು ಬರುತ್ತಾರೆ. ಅದಿನ್ನೂ ಒದ್ದಾಡುತ್ತಿದೆ. ತುಕ್ರ ಇನ್ನೂ ಚೇತರಿಸಿಕೊಂಡ ಇಲ್ಲ. ಕ್ಷೀಣ ಸ್ವರದಲ್ಲಿ ಮಾತಾಡುತ್ತಾನೆ.)
ತುಕ್ರ : ವೈರಿ ನಾಶವಾದನೆ?
ಸಿಂಗ್ರ : ಸತ್ಯಾನಾಶವಾದ, ಆದರೂ ಒದ್ದಾಡತವನೆ, ಯಾಕಂತ ತಿಳೀವೊಲ್ದು ಒಡೆಯಾ.
ತುಕ್ರ : ಅವನ ಚರ್ಮ ಸುಲಿದು ಒಳಗೇನಿದೆ ನೋಡಿ.
ಒಗ್ಗ : ಅಂಗೇ ಹಾಗಲಿ ಒಡೆಯಾ.
(ಹಕ್ಕಿಯನ್ನು ನಿಲ್ಲಿಸಿ ಅದರ ಚರ್ಮ ಕುಯ್ಯುವರು. ಅದರೊಳಗಿನಿಂದ ಪಟೇಲ ಬರುವನು. ಎಲ್ಲರಿಗೂ ಆಘಾತವಾಗುವುದು. ಅವನು ಓಡಿಹೋಗಬೇಕೆಂಬಷ್ಟರಲ್ಲಿ ಜನ ಅವನ ಮೈಮೇಲೆ ಬಿದ್ದು ಬಂಧಿಸುವರು)
ತುಕ್ರ : ಎಲಾ ಅಯೋಗ್ಯ ನನ ಮಗನೆ! ಒಗ್ಗ, ಮಲ್ಲ, ಸಿಂಗ್ರ ಸರಿಯಾಗಿ ಕೇಳಿಕೊಳ್ಳಿ. ಊರಿನ ಹೇನುಕೂರಿಗಳನ್ನು ಇವನ ಮೈಮೇಲೆ ಬಿಡಬೇಕು. ಒಂದೆರಡು ದಿನಗಳಲ್ಲೇ ಇವನಿಗೆ ಮೈತುಂಬ ಕಜ್ಜಿಹುರುಕು ಆಗುವಂತೆ ಮಾಡಿ ಈತ ಪರಪರ ಕರೆದುಕೊಳ್ಳುತ್ತ, ತನ್ನ ಚರ್ಮವನ್ನು ಚಿಂದಿ ಮಾಡಿಕೊಳ್ಳುತ್ತ ಭಿಕ್ಷೆ ಎತ್ತುವ ಹಾಗೆ ಮಾಡಬೇಕು.
ಮಲ್ಲ : ಆಯ್ತು ಹೊಡೆಯಾ.
ತುಕ್ರ : ಹೂ, ಹೋಗಿ ……….
(ಒಗ್ಗ, ಮಲ್ಲ, ಸಿಂಗ್ರ ಕಿರುಚುತ್ತಿರುವ ಪಟೇಲನನ್ನು ಎಳೇದೊಯ್ಯುವರು. ಅಷ್ಟರಲ್ಲಿ ಮೇಳದ ವಿಶೇಷ ಸಂಗೀತಕ್ಕೆ ಹೆಜ್ಜೆ ಹಾಕುತ್ತಾ ತಾರಾ ಕೈಯಲ್ಲಿ ಮಾಲೆ ಹಿಡಿದು ಬಂದು ತುಕ್ರನ ಕತ್ತಿಗೆ ಹಾಕುವಳು. ತುಕರ ಈಗ ಚೇತರಿಸಿಕೊಂಡೇಳುವನು. ನೋಡಿದ ಜನ ಸಂತೋಷದಿಂದ ಜೋಡಿಗೆ ಅನುಕೂಲವಾಗಲೆಂಬಂತೆ ಮರೆಯಾಗುವರು. )
ತುಕ್ರ : ದೇವ ಈ, ಈಗ ನೀವು ನಿಮ್ಮ ಪುಟ್ಟ ಮನಸ್ಸನ್ನು ಬಿಚ್ಚಿ, ಅದರಲ್ಲಿ ಹೇನಿದೆ ಅಂತ ಏಳ್ತೀರಾ?
ತಾರಾ : ಪ್ರಭು, ನೀವು ಹೀಗೆ ಮಾತಿಗೊಮ್ಮೆ ನೀವು ತಾವು ಅಂತ ಮಾತಾಡಿದರೆ ನನಗೆ ಖಸವಿಸಿ ಆಗುತ್ತೆ. ಎಷ್ಟೆಂದರೂ ನೀವು ದೊಡ್ಡವರು. ಪಟೇಲರ ವಂಶಸ್ಥರು….ದೇಶ ಕಾಪಾಡಿದವರು….
ತುಕ್ರ : ಛೇ , ಛೇ, ದೊಡ್ಡವನು ಅಂತ ಗರ್ವ, ಅಹಂಕಾರ ನನಗಿಷ್ಟೂ ಇಲ್ಲ. ಇದ್ದಿದ್ದರೆ ನಿನ್ನ ಜೋಡಿ ಮಾತಾಡುತ್ತಿದ್ದೆನೆ?
ತಾರಾ : ನನಗೆ ತುಂಬಾ……
ತುಕ್ರ : ಬೇಜಾರಾಯ್ತೆ-ಪಟೇಲನಿಗೆ ಶಿಕ್ಷೆ ಕೊಟ್ಟದ್ದಕ್ಕೆ?
ಅವನು ಇದ್ದಾನಲ್ಲಾ
ಅಂಥವನು ನಾನಲ್ಲಾ
ನಾನಲ್ಲ ಕ್ಷುದ್ರ ಪಾಟೀಲ!
ನಂಬದಿರು ಅವನ
ಅವನೊಬ್ಬ ಹೆಗ್ಗಣ
ಹಾಳು ಮಣ್ಣು ಕೊಡದ ಜಿಪುಣ!!
ತಾರಾ : ಛೇ! ಹಣ ಯಾರಿಗೆ ಬೇಕು! ಬ್ಯಾಂಕಿನಲ್ಲಿ ಬೇಕಾದಷ್ಟು ಬಿದ್ದಿರುತ್ತೆ. ಮುಖ್ಯ ಬೇಕಾದ್ದು ಪ್ರೇಮ.
ತುಕ್ರ : ಕಾಮ ದೇವರ ಬಿಟ್ಟು
ಬೇರೆ ದೇವರ ಕಾಣೆ
ಪ್ರೇಮದಲಿ ನಾ ಸಿದ್ಧಿ ಸಾಧಿಸಿರುವೆ!
ಯಾವುದಕ್ಕೂ ಸಿದ್ಧ
ಯಾವುದಕ್ಕೂ ಬದ್ಧ
ನೋಡು ಈಗಲೆ ಒರೆಗೆ ಹಚ್ಚಿ!!
ತಾರಾ : ಬದುಕಿಗೆ ಪ್ರೇಮ ಪ್ರೀತಿ ಸಾಕೆ? ಗುಣ ಬೇಡವೆ?
ತುಕ್ರ : ಗುಣ ಎಷ್ಟು ಬೇಕು ನಿನಗೆ? ಶೌರ್ಯ, ಧೈರ್ಯ-ಏನು ಬೇಕು? ಆದರೆ ನನ್ನದೊಂದು  ದೌರ್ಬಲ್ಯ ಅಂದರೆ-ನನ್ನಲ್ಲಿ ದುಷ್ಟತನ ಇಲ್ಲ. ಇದ್ದಿದ್ದರೆ ಆ ಪಟೇಲನನ್ನ ಸುಮ್ಮನೆ ಬಿಡುತ್ತಿರಲಿಲ್ಲ. ಅಷ್ಟೋ ಇಷ್ಟೋ ವಿವೇಕ ಇರೋದ್ರಿಂದ ಸಿಟ್ಟನ್ನ ನಿಯಂತ್ರಿಸಿ ಕೊಂಡೆ.
ತಾರಾ : ಗುಣ ಸಾಕು ಬಿಡಿ. ಇನ್ನು ನಡವಳಿಕೆ?
ತುಕ್ರ : ನನ್ನಲ್ಲಿ ಅದು ದಂಡಿಯಾಗಿ ಬಿದ್ದಿದೆ. ದಡ್ಡ ಪಟೇಲನಿಗೆ ಕರವಸ್ತ್ರದಿಂದ ಸಿಂಬಳ ಒರೆಸಿಕೊಳ್ಳೋದಕ್ಕೂ ಬರೋದಿಲ್ಲ. ಅಂಗಿ ತೋಳಿನಿಂದ ಒರೆಸಿಕೊಳ್ತಿದ್ದ!
ತಾರಾ : ಆಯ್ತು ಬಿಡಿ. ಇನ್ನು ಸಂಸ್ಕೃತಿ ಒಂದಾದರೆ……
ತುಕ್ರ : ಒಂದ್ಯಾಕೆ ಎರಡು ಕೊಡ್ತೀನಿ, ತಗೋ-
ನನ್ನೆದೆಯ ಬಲ್ಬನ್ನು
ಬೆಳಗೋ ಕರಂಟಿ!
ಮದನ ಕದನಕೆ ಬಾರೆ
ಓ ಜಗಳಗಂಟಿ!!
ತಾರಾ : ನೀವು ಹೀಗೆ ಮಾತಿಗೊಮ್ಮೆ ಹಾಡುತ್ತ ಹೋದರೆ ಒಂದು ದಿನ ನಿಮ್ಮನ್ನು ನಾನು ಪ್ರೀತಿ ಮಾಡಬೇಕಾಗುತ್ತದೆ, ಅಷ್ಟೆ.
ತುಕ್ರ : ಈಗಲೆ ಮಾಡಬಹುದಲ್ಲಾ!
ತಾರಾ : ಹ್ಯಾಗೆ ಬಂದಿರಿ ನೀವು ಹಾಗೆ ನುಗ್ಗಿರಿ ಒಳಗೆ
ಅಂಗಳದಲ್ಲಿ ಮಾತ್ರ ನಿಲ್ಲಬ್ಯಾಡ್ರಿ.
ನಿರ್ದಯೀ ಮನ್ಮಥನು ಮರ್ದಿಪನು ಸಂತತ
ನನ ಮ್ಯಾಲೆ ಕೂಡಲೇ ದಯಮಾಡಿರಿ.
ತುಕ್ರ :  ಬೇಡುವೇ ನಿನ್ನನ್ನು ಕಾಡಬ್ಯಾಡೆನ್ನನು
ಕಾಮಿಸು ಎಲೆ ಕಾಂತೆಯೆ!
ಸ್ಮರಶರಘಾತಕೆ ಗುರಿಯಾಗಿ ಮರುಗುವೆ
ಕರುಣಿಸಿ ಮಾತಾಡೆಲೆ!!
ತಾರಾ : ದೀನಳಾದೆನ್ನಯ ಮಾನಸವನು ಕದ್ದು
ಅನುರಾಗವನು ತೋರುತ!
ಮಾರನಾಟವನಾಡಿ ಸಾರಸುಖ ತೋರಿಸು
ದಶವಿಧ ಚುಂಬಿಸುತ!!
(ಸೇವಕಿಯ ವೇಷದಲ್ಲಿ ರಂಗಿ ಪ್ರವೇಶಿಸಿ)
ರಂಗಿ : ಪ್ರಭು ಶಯ್ಯಾಗ್ರಹ ತಮ್ಮ ಮದನ ಕದನಕೆ ಸಜ್ಜಾಗಿದೆ.
ತುಕ್ರ : ಬಾರೆ ಬಾರೆಲೆ ತರುಣಿ
ಮೊಲೆ ಚಿನ್ನಾಭರಣಿ
ಪರಿಣಯಕೆ ತಡವ್ಯಾತಕೆ!!
(ಇಬ್ಬರೂ ಹೋಗುವರು)
ತುಕ್ರನ ಕನಸು: ಉತ್ತರಾರ್ಧ: ಬಂದೇ ಬಿಟ್ಟ ತುಕ್ರ


ಮೇಳ : ಗೊತ್ತಾಯಿತೇ ವಿಷಯ? ಪಟ್ಟಣಕೆ ಹೋಗಿದ್ದ
ತುಕ್ರ ಬಂದೇ ಬಿಟ್ಟ ತಿರುಗಿ!
ಫಳ ಫಳನೆ ಹೊಳಿತಾವೆ ಪ್ಯಾಂಟು ಶರ್ಟೂ ಹ್ಯಾಟು
ಅವನ ಮುಖ ಬಿಂಬಿಸಿದೆ ಬೂಟಿನಲ್ಲಿ!
ಯಾರ್ಯೋರ್ದೊ ಕೈ ಕುಲುಕಿ ಸ್ನೇಹ ಪಡೆದಿದ್ದಾನೆ.
ಲೋಕ ಕಂಡಿದ್ದಾನೆ ತುಂಬ ತುಂಬಾ!
ಗಲ್ಲಿಗೇರಿಸುವುದನು ಕಣ್ಣಾರೆ ಕಂಡು ಕೈ–
ಯಾರೆ ಮುಟ್ಟಿದ್ದಾನೆ ಗಲ್ಲುಗಂಬ!
ಶಿವನ ಕಣ್ಣಿಗು ಕಾಣದಂತೆ ಕದ್ದಿದ್ದಾನೆ
ಇಂಗ್ರೇಜಿ ಪೇದೆಗೂ ಹುಚ್ಚು ಹಿಡಿಸಿ,
ನರಿಯಾದ ಇವನಿಗೂ ಸಿಂಹಪಾಲಿತ್ತಂತೆ
ಮೊನ್ನೆ ಟ್ರೇನಿನ ಲೂಟಿ ಸೂರೆಯಲ್ಲಿ!
ಗಾಂಧಿಗೂ ಗೊತ್ತಿರದ ಚಳುವಳಿಯ ಟ್ರಿಕ್ಕುಗಳ
ಆಹಾ ಬಣ್ಣಿಸುತಾನೆ ಬಣ್ಣ ಹಚ್ಚಿ,
ಕ್ರಾಂತಿ ಚಳುವಳಿ ಅಂತ ಏನೇನೋ ಹೇಳ್ತಾನೆ–
ಇದ್ದರೂ ಇರಬಹುದು ಮಹಾಬೆರಿಕಿ!
(ಹೆಂಡದಂಗಡಿ. ಮಲ್ಲ, ಸಿಂಗ್ರ, ಒಗ್ಗ, ಕುಳ್ಳೀರ, ಕೆಂಚ ಇತ್ಯಾದಿ ಜನ ಕುಡಿಯುತ್ತಿದ್ದಾರೆ.)
ಸಿಂಗ್ರ : ಹೇನ್ರಪಾ. ತುಕ್ರ ಬೆಂಗಳೂರಿಂದ ಬಂದವನಂತೆ, ಯಾರ ಬಾಯೊಳಗೆಲ್ಲ ಹಾತನದೇ ಮಾತು, ಹಾತನದೇ ಕತೆ.
ಮಲ್ಲ : ಭಾರೀ ದಿಲ್ದಾರ ಆಗವನಪೊ. ವೊಳೆಯೋ ದಿರಸೇನು! ಜೇಬಲ್ಲಿ ಅಣದ ಚೀಲಯೇನು; ಹವನು ನಡೆದಾಡ್ತಿದ್ದರೆ ನೋಡಿಕೊಂಡು ಅಂಗೆ ನಿಂತಿರೋಣ ಹನ್ನಸುತ್ತೆ. ಪಟೇಲರಿಗೆ ಶ್ರೀಮಂತಿಕೆ ಅದೆ. ಹಿವನಂಥಾ ದಿಲ್‌ದಾರಿಕೆಯಿಲ್ಲ ಲಬುಡು.
ಕುಳ್ಳೀರ : ಫಾರಿನ್‌ ಲಂಗ ಬಾಡಿ ತಂದಾನಂತಪೋ, ಹದೆಂಥದೋ ರಾಣಿ ಸೋಪು ಬೂದಿಯಂಥಾ ಪೌಡರ್ ತಂದವನಂತೆ. ಎಂಗಸರಿಗೆ ಯಿಷ್ಟಾದರೆ ಸಾಲದಾ? ಹದನ್ನ ಮುಖಕ್ಕೆ ಬಳಿದುಕೊಂಡರೆ ತಾವೂ ಇಂಗ್ಲಿಷ್‌ ಲಡಾಸ್‌ ಥರ ಬಿಳಿಚಿಕೊಳ್ತೀವಿ ಅಂತ ಭ್ರಮೆ ಬಂದದೆ ಅವಕ್ಕೆ.
ಸಿಂಗ್ರ : ತಾರಾಮೇಷ್ಟ್ರು – ಹಾಕೇನೇ ತುಕ್ರನ ತಾವ ಓಗಿ, ಕೈ ಕಾಲು ಕಟ್ಟಿಕೊಂಡು, ಆ ಬೂದಿ ಡಬ್ಬ ಕೊಕಂಡಳಂತೆ! ಹಾವಾಗಿನಿಂದ ಪಟೇಲರೆಂಡ್ರು ತನಗೂ ಬೇಕಂತ ಒಂದೇ ಸಮ ಮನೇಲಿ ಚಂಡಿ ಯಿಡದವಳಂತೆ.
ಕೆಂಚ : ಗಿಡ್ಡನೆಂಡ್ತಿ ನೀಲಿ ಇಲ್ಲವಾ? ಹವಳು ತುಕ್ರನ್ನ ನಿಲ್ಲಿಸಿ-ತುಕ್ರಣ್ಣಾ ತುಕ್ರಣ್ಣಾ ಸೀಮೆ ಲಂಗ ಹಿದ್ದರೊಂದು ಕೊಟ್ಟಿರು, ಹದು ಕೊಡ್ತೇನೆ, ಹಿದು ಕೊಡ್ತೇನೆ- ಅಂತ ಗೋಗರಿತಿದ್ದಳು ಮಾರಾಯಾ. ಹದೇನು ಹೆಂಗಸರ ಮೇಲೆ ಮೋಡಿ ಮಾಡಿಬಿಟ್ಟಿದಾನೋ!
ಸಿಂಗ್ರ : ಅರೆ! ಹವನೇ ಬಂದಾ ನೋಢು!…………
(ತುಕ್ರ ಬರುತ್ತಾನೆ. ಪ್ಯಾಂಟು ಶರ್ಟು ಬೂಟು ಹಾಕಿಕೊಂಡು ತುಂಬ ಭಿನ್ನವಾಗಿದ್ದಾನೆ. ಎಲ್ಲರೂ ಸ್ತಬ್ಧರಾಗಿ ಅವನನ್ನೇ ಭಯ ಮತ್ತು ಗೌರವಗಳಿಂದ ನೋಡುತ್ತಾರೆ)
ತುಕ್ರ : ಓ ಮಲ್ಲಣ್ಣಾ, ಬೇಕಾದರೆ ಎರಡು ದುಡ್ಡು ಜಾಸ್ತಿ ತಗೋ, ಒಳ್ಳೆ ಸೇಂದಿ ಕೊಡು . ಸೇಂದಿ ಅಂತ ಹುಳಿಮಜ್ಜಿಗೆ ಕೊಡೋದನ್ನ ಇನ್ನಾದರೂ ನಿಲ್ಲಿಸಯ್ಯ. ತಗೊ ಒಂದಾಣೆ. ನನಗೊಂದು ಬಾಟ್ಲಿ ಕೊಡು. ಸಿಂಗ್ರ ಅವನಲ್ಲಾ, ಅವನಿಗೊಂದು ಕೊಡು. ಯಾಕೋ ಸಿಂಗ್ರಾ ಅಂಗ್‌ ನೋಡ್ತೀಯಾ? ಗುರುತು ಸಿಗಲಿಲ್ಲವ?
ಸಿಂಗ್ರ : ಹೆಹೆಹೆ ಹರಾಮಿದ್ದೀರಾ ತುಕ್ರಣ್ಣ?
ತುಕ್ರ : ಆ ದಿನ ನೀನು ಗೋರಿ ಗೋಡಿಕೊಟ್ಟೆಯಲ್ಲ, ಕೂಲಿ ಕೊಟ್ಟಿರಲಿಲ್ಲ, ನಲೆಪಿದೆಯೇನಯ್ಯಾ?
ಸಿಂಗ್ರ : ಹಯ್ಯೋ ಹದೇನು ಮಹಾ ಕೆಲಸ ಬುಡಣ್ಣ.
ತುಕ್ರ : ಬುಡಣ್ಣಾ ಅಂದರೆ ಬುಟ್ಟೇ ಬುಡೋದಾ? ಕೆಲಸದ ಬೆಲೆ ಸರಿಯಾಗಿ ಗೊತ್ತಿರೋನಯ್ಯಾ ನಾನು. ಅದಕ್ಕೇ ನಿನಗೆ ಕುಡಿಯೋದಕ್ಕೆ ಕೊಟ್ಟೆ. ಇಲ್ಲದಿದ್ದರೆ ಪಟೇಲ ಸಾನುಬೋಗರಿಗೂ ನನಗೂ ಏನು ಎತ್ವಾಸವುಳೀತು ಹೇಳು?
ಮಲ್ಲ : ಎಷ್ಟು ಹೊತ್ತು ಗುರುತು ಸಿಗದೆ ಒದ್ದಾಡಿದೆ. ಎಷ್ಟು ಬದಲಾಗಿದ್ದೀಯ ತುಕ್ರ? ನಮ್ಮೂರು ಬಿಟ್ಟು ಎಲ್ಲಿಗೆ ಹೋಗಿದ್ದೆ? ಯಾವೂರಲ್ಲಿದ್ದೆ? ಅಲ್ಲಿ ಜನ ಎಂಗೆ ಏಳಣ್ಣಾ……..
ತುಕ್ರ : ಅಯ್ಯೋ ಬುಡಪ್ಪ, ನನ್ನ ಸಾಹಸ ಕೇಳಿದರೆ ನೀನು ತೆರೆದ ಬಾಯಿ ಮೂರು ದಿನ ಮುಚ್ಚೋದೇ ಇಲ್ಲ. ಬ್ಯಾಂಗಲೂರ್, ಬೆಳಗಾಂ, ಪೂಣ, ಬಾಂಬೆ, ಎಷ್ಟೆಷ್ಟೋ ಕಡೆ ಪ್ರವಾಸ ಮಾಡಿ ಬಂದೆ. ಹೋದಹೋದಲ್ಲೆಲ್ಲ ಜನ ನನ್ನ ತಬ್ಬಿಕೊಂಡು -“ತುಕ್ರಣ್ಣಾ
ತುಕ್ರಣ್ಣಾ ನೀನಿಲ್ಲೇ ನಮ್ಮ ಜೊತೆಗಿದ್ದು ಬುಡಣ್ಣ ನೀನು ನಮ್ಮಂಗೆ ದುಡೀಬೇಡ, ದುಃಖ ಪಡಬೇಡ, ನಮ್ಮ ಜೊತೆಗಿದ್ದರೆ ಸಾಕಣ್ಣಭಾ” – ಅಂತಾರೆ!
ಕುಳ್ಳೀರ : ಮತ್ತೆ ಯಾಕೆ ಬಂದೆ?
ತುಕ್ರ : ‘ಏನಪ್ಪಾ ಮಾಡಲಿ? ಈ ಹುಟ್ಟೂರಿನ ಚರಂಡಿಯಿದೆಯಲ್ಲಾ – ಇದರಂತ ಪರಿಮಕಳ ಇನ್ಯಾವ ಚರಂಡಿಯಲ್ಲೂ ಇಲ್ಲ! ನಿಜ ಹೇಳ್ತೀನಪಾ- ಈ ಊರಿನ ಚರಂಡಿಯ ಈ ಪರಿಮಳಕ್ಕಾಗೇ ಬಂದೆ ಕಣಯ್ಯಾ.
ಮಲ್ಲ : ಎಲ್ಲ ಪುಟ್‌ ಪೂರಾ ಮೊದಲಿಂದ ಕೊನೇತನಕ ಹಂದರೆ – ಈ ವೂರು ಬಿಟ್ಟಾಗಿಂದ ಪುನಾ ಯಿಲ್ಲಿ ಪ್ರತ್ಯಕ್ಷವಾದೆಯಲ್ಲ ಹಲ್ಲೀತನಕ ಏಳಣ್ಣಾ.
ತುಕ್ರ : ಈ ಊರು ಬಿಟ್ಟೆನಲ್ಲ : ಸೀದಾ ಬೆಂಗಳೂರಿಗೆ ಹೋದೆ. ಸ್ಟೇಶನ್ನಲ್ಲಿಳಿದು ಇನ್ನೆಲ್ಲಿಗಪ್ಪಾ ಓಗಾದು? ಅಂತ ಯೇಚ್ನೆ ಮಾಡ್ತಿರಬೇಕಾದರೆ-ಬಂದಾ ನೋಡು ಒಬ್ಬ ಇಂಗ್ರೇಜಿ ಆಸಾಮಿ-ಟಪ್‌ ಟಪ್‌ ಬೂಟ್‌ ಸಪ್ಪಳ ಮಾಡಿಕೊಂಡು! ಇವನ್ಯಾರಪ್ಪ? ಅಂತ ಪಕ್ಕದವನ್ನ ಕೇಳಿದೆ. ನಮ್ಮ ಪ್ರಾಂತ್ಯದ ಕಲೆಕ್ಟರು-ಅಂದ! ಅದೆಲ್ಲಿಂದ ವಿಚಾರ ಹೊಳೀತೋ ನನ್ಮಗನಿಗೆ-ಅಂದರೆ ನನಗೆ-ಚಕ್ಕಂತ ಅವನ ಮುಂದೆ ಹೋಗಿ, ಟಪ್ಪಂತ ಕಾಲು ಕೂಡಿಸಿ, ಹೋಹುಪ್ಪಂತ ಒಂದು ಸಲಾಮು ಹೊಡೆದೆ ನೋಡು-ಗಪ್ಪಂತ ನಿಂತು ನನ್ನ ಕಡೆ ನೋಡಿದ.
ಗಾಬರಿ ಆದೆ!
ಮೀಸೆ ನಿಗರಿಸಿ ನೋಡಿದ.
ನನ್ನ ಮೈ ಬೆವರೊಡೀತು.
ಬಾರೋ ಇಲ್ಲಿ-ಅಂದ.
ಹೋದೆ.
“ಇಂದಿನಿಂದ ನೀನು ನಮ್ಮ ಮನೆ ಕೆಲಸಕ್ಕಿರಬೇಕು, ಇಲ್ಲಾಂದರೆ ನಿನ್ನ ಮೂಳೆ ಮುರೀತೀನಿ”-ಅಂದನಪ!
ಸದ್ಯ ಅಂದುಕೊಂಡು ಕೆಲಸಕ್ಕೆ ಸೇರಿಕೊಂಡರೆ ಬಂಗಲೆಯಲ್ಲಿ ಏನು ಕೇಳ್ತೀಯ-ಕಲೆಕ್ಟರನಿಗೊಬ್ಬಳು ಲಡಾಸು. ಅವಳಿಗೆ ಕೈಗೊಂದಾಳು, ಕಾಲಿಗೊಂದಾಳು. ಲಂಗ ಹಾಕೋದಕ್ಕೊಬ್ಬಳು ಬಿಚ್ಚೋದಕ್ಕೊಬ್ಬಳು. ಕೋಣಿಗೊಬ್ಬ ಕಸಗುಡಿಸೋ ಆಳು. ಇನ್ನು ಮನೇಲಂತೂ ಉಪ್ಪಿಗೊಂದಾಳು, ಮೆಣಸಿನಗೊಂದಾಳು-ಇವರೆಲ್ಲರ ಮೇಲೆ ನಾನು ಮೇಸ್ತ್ರಿ : ಉಸ್ತುವಾರಿ ಕೆಲಸ. ಯಾರ್ಯಾರೋ ಬರೋರು ಅವರ ಮನೆಗೆ, ಕೆಂಪು ಮೂತಿಯವರು. ಬಂದವರೆಲ್ಲಾ ಸಾಯೇಬರಿಗೆ ನಮಸ್ಕಾರ ಮಾಡಿದ ಮೇಲೆ ನನಗೂ ನಮಸ್ಕಾರ ಮಾಡೋರಪ್ಪ! ಇಂಗರೇಜಿಗಳಂತೂ ಬಂದು ಮೊದಲು ನನ್ನ ಕೈನೇ ಕುಲುಕೋರಿ ಅಂದರೆ! ನಮ್ಮ ಯಜಮಾನಿ, ನಮ್ಮ ಸಾಹೇಬರೆಂಡ್ರು-ಎಂಗಿದ್ದಳು ಅಂತೀಯ! ತಾರಾ ಮೇಷ್ಟ್ರಿಲ್ಲವೆ?-ಅದೇ ನನ್ನ ಮಗ ಪಟೇಲನ ಕೀಪು-ಅವಳು ನಮ್ಮ ಲಡಾಸನ ಅಂಗಾಲಿಗೂ ಸಮ ಅಲ್ಲಪೊ. ಆ ಲಡಾಸು ಗಾಜಿನ ಗೊಂಬೆ ಹಂಗೆ ಕಣ್ಲಾ! ಆಕೆ ಕುಡಿದ ನೀರು ಗಂಟಲಲ್ಲಿಳಿಯ ಓದು ಕೂಡ ಕಾಣತಿದ್ದಿತಪ೧
ಸಿಂಗ್ರ : ಆಕೇನೂ ನಿನ್ನ ಕೈ ಹಿಡಿದು ಕುಲುಕಿದಳ?
ತುಕ್ರ : ಮತ್ತೆ? ಒಂದು ಬಾರಿ ನನ್ನ ಕೈ ಹಿಡಕಂಡು ಕುಣಿದೂ ಬಿಟ್ಟಳು ಕಣ್ಲ೧
ಸಿಂಗ್ರ : ಹೌದಾ!!
ತುಕ್ರ : ಹೂ ಕಣ್ಲಾ
ಸಿಂಗ್ರ : ಲಡಾಸು ನಿನ್ನ ಇಡಕೊಂಡು ಕುಣದ್ಲಾ?ತುಕ್ರ : ಸತ್ತಗಿತ್ತೀಯೋ ಮಗನೆ. ಇವೆಲ್ಲ ಚಿಲ್ಲರೆ ಸಂಗತಿಗಳು. ದೊಡ್ಡೋವಿನ್ನೂ ಇದ್ದಾವೆ. ಆ ಪಟೇಲ ಸಾನುಬೋಗರಿಗೆ ಹೇಳೋಣಾಂತ ಇಟ್ಟೀನಿ.
ಮಲ್ಲ : ಕಲೆಕ್ಟರ ಮನೆ ಮೇಸ್ತ್ರಿ! -ಸುದೈವ ಅಂದರೆ ಇಂಗಿರಬೇಕಪ!
ತುಕ್ರ : ಅದೆಂಥಾ ಸುದೈವವೊ! ಆ ಕಲಕ್ಟರ್ ನಮ್ಮ ಜನರನ್ನ ಸಾಯಿಸೋದನ್ನ ನೋಡಿದ್ದರೆ ನಿನಗೇ ಗೊತ್ತಾಗಿತ್ತು-ಸುದೈವ ಅಂದರೇನು ಅಂತ.
(ಒಗ್ಗ ತನ್ನ ಪಾಡಿಗೆ ತಾನು ಕುಡಿಯುತ್ತ ನಿರ್ಲಕ್ಷದಿಂದ ಕುಳಿತಿದ್ದಾನೆ. ಅವನು ತನ್ನ ಮಾತುಗಳನ್ನ ನಂಬುತ್ತಿಲ್ಲ ಎಂದು ತುಕ್ರನಿಗೆ ಗೊತ್ತಾಗಿದೆ)
ಕುಳ್ಳೀರ : ಅದೇ ನೇಣು ಹಾಕಿ ಸಾಯಿಸೋದಲ್ಲವ?
ತುಕ್ರ : (ಅವನ ಅಜ್ಞಾನಕ್ಕೆ ನಗುತ್ತ) ಹ್ಹ ಹ್ಹ ಹ್ಹ ನೀನು ಹೇಳಯ್ಯಾ ಒಗ್ಗ.
(ಒಗ್ಗ ಈಗಲೂ ಅದೇ ನಿರ್ಲಕ್ಷದಿಂದ ಇರುವನು. ತುಕ್ರ ಈಗ ಹೆಚ್ಚು ಅಭಿನಯಿಸುವನು.)
ತುಕ್ರ : (ಜೋರಿನಿಂದ) ಹೇಳಯ್ಯಾ ಗೊತ್ತಿದ್ದರೆ….. (ಒಗ್ಗ ಸುಮ್ಮನಿರುವನು. ತುಸು ಹೊತ್ತು ಸುಮ್ಮನಿದ್ದು)  ನಾ ಹೇಳಲಾ? ಚಚ್ಚೌಕ ಆಕಾರದ ಮರದ ಮಂಟಪ, ನೀರು ಸೇದೋ ಬಾರಿ ಯಾತ ಇರುತ್ತಲ್ಲ-? ಹಂಗೆ ಸೇದೋ ಹಗ್ಗ ಇಳಿಬಿಡ್ತೀವಲ್ಲ-ಅಲ್ಲೂ ಒಂದು ಅಂಗೇ ಭಾರವಾದ ಕೊಡಲಿ ಅಂಥಾದ್ದು-ಇಳಿಬಿಟ್ಟಿರ್ತಾರೆ. ಅದೇ ಗಲ್ಲುಗಂಬ, ಊರ ಹೊರಗೆ ಗೋರಸ್ತಾನದಲ್ಲಿ ಇರ್ತದೆ. ಅಲ್ಲಿ ಹದ್ದು ನರಿ ಕಾಗೆ ಗೂಗೆ ಕಾದಕೊಂಡು ಕೂತಿರುತ್ವೆ. ಗಲ್ಲಿಗೆ ಹಾಕಬೇಕಾದವನನ್ನ ಕೈ ಕಾಲು ಕಟ್ಟಿ ಗಾಡೀಲಿ ನಿಲ್ಲಿಸಿಕೊಂಬರ್ತಾರೆ. ಅಲ್ಲಿಗೆ ಯಾರನ್ನೂ ಬಿಡೋದಿಲ್ಲ. ಕಲೆಕ್ಟರ್ ಸಾಹೇಬರು ಮಾತ್ರ ಹೋಗೋದು. ಆದರೆ ಸಾಹೇಬರು ನನ್ನನ್ನ ಮಾತ್ರ ಬಿಡ್ತಿದ್ದರು. ಗಲ್ಲಿಗೆ ಹಾಕಬೇಕಾದವನನ್ನು ಕರಕೊಂಬಂದು ಮಂಟಪದ ಚೌಕ ಇರುತ್ತಲ್ಲ, ಅದರಲ್ಲಿ ನಿಲ್ಲಿಸ್ತಾರೆ. ಹಿಂದಿಬ್ಬರು ಪೋಲೀಸರು, ಮುಂದಿಬ್ಬರು, ಯಮದೈತ್ಯನಂಥವರು. ಅವರ ಕಣ್ಣು, ಕೋರೇ ಹಲ್ಲು,-ನೋಡಿದರೆ ನಿಮ್ಮ ಚಡ್ಡಿ ಒದ್ದೆ ಆಗ್ತದೆ. ಆ ಮೀಸೆ ಅಬ್ಬ!-ನಮ್ಮ ಒಗ್ಗನ ಕಲ್ಲೀ ಮೀಸೆ ಆ ಮೀಸೆ ಮುಂದೆ ಶಪ್ಪ ಅಷ್ಟೆ. (ಆಳು ಬರುವನು)
ಆಳು : ತುಕ್ರ ಪಟೇಲರು ಕೂಗತಾರೆ.
ತುಕ್ರ : ಯಾಕಂತೆ?
ಆಳು : ಸೀಮೆ ಸಾಮಾನು ಬೇಕಂತೆ. ಕೈ ತುಂಬ ಅಣ ಕೊಡ್ತಾರಂತೆ.
ತುಕ್ರ : ಬಿಡುವಾದಾಗ ಬರ್ತೀನಂತ ಹೇಳು.
(ಆಳು ಹೋಗುವನು)
ಇದು ಗಲ್ಲುಗಂಬ. ಇವನನ್ನ (ಒಗ್ಗನನ್ನು ತೋರಿಸಿ) ಗಲ್ಲಿಗೆ ಹಾಕಬೇಕಂತಿಟ್ಟುಕೊ. ಕತ್ತಿನ ಮ್ಯಾಲೆ ಭಾರವಾದ ಕೊಡಲಿ ತೂಗ್ತ ಅದೆ, ಹಿಂದಿನಿಬ್ಬರು ದೈತ್ಯರು ಆ ಕೊಡಲಿ ಬಿಡೋದಕ್ಕೆ ಸಿದ್ಧವಾಗಿದಾರೆ. (ಮೊದಮೊದಲು ಆತಂಕ ಪಡುತ್ತಿದ್ದ ಒಗ್ಗ ಬರಬರುತ್ತ ಗಾಬರಿಯಾಗತೊಡಗುವನು.) ಮುಂದಿನವರು-ಅವರ ಕೈಯಲ್ಲೀಗ ಕರಿಬಟ್ಟೆ ಇದೆ. ಅದ್ಯಾಕೆ ಅಂತ ಆಮ್ಯಾಲೆ ತಿಳೀತದೆ-ಅವರು ಕೈಯಲ್ಲೀಗ ಕರಿಬಟ್ಟೆ ಇದೆ. ಅದ್ಯಾಕೆ ಅಂತ ಆಮ್ಯಾಲೆ ತಿಳೀತದೆ-ಅವರು ಕಣ್ಣು ಕಿಸಿದು, ಕುಣಿಯೋ ಮೀಸೆಯಲ್ಲಿ ಕೋರೇ ಹಲ್ಲು ತೂರಿಸಿ ಕೇಳ್ತಾರೆ (ಒಗ್ಗನಿಗೆ) : “ಲೇ ಸುವ್ವರ್ ನನಮಗನೇ, ನಿನ್ನ ಕೊನೇ ಆಸೆ ಏನು?” (ನಿಶ್ಯಬ್ದ) ಕೆಲವರ ಉ ಹೆದರಿ ಏನೂ ಕೇಳೋದಿಲ್ಲ. ಕೆಲವರು ಧೈರ್ಯಸ್ಥರು “ಅದು ಬೇಕು ಇದು ಬೇಕು” ಅಂತ ಕೇಳ್ತಾರೆ. ಒಬ್ಬ ಸೇಂದಿ ತರಿಸಿ ಕುಡಿದ. ಯಮ ಆಗಲೇ ಅವನ ರೆಪ್ಪೆ ಮೇಲೆ ಬೆರಳಾಡಿಸಿದ್ದ. ದೈತ್ಯರು ಅವನ ಮೇಲೆ ಕರಿಬಟ್ಟೆ ಹಾಕಿದರು. ಇನ್ನು ಮೂರೆಣಿಸಬೇಕು. ಸಾಹೇಬರು ಎಣಿಸೋದಕ್ಕೆ ನನಗೇ ಹೇಳಿದರಪ್ಪ! ಕೊಡಲಿ ಬಿಡೋದಕ್ಕೆ ಹಿಂದಿನ ದೈತ್ಯರು ಸಿದ್ಧವಾಗಿದ್ದಾರೆ. ಎಣಿಸಬೇಕೀಗ- ಒಂದು….ಸದ್ದು ಮಾಡಬೇಡಿ. ಒಂದು-ಎರಡೂ ಮೂರು!!
(ಎಂದು ವಿಚಿತ್ರ ಮತ್ತು ಭಯಂಕರ ಸದ್ದು ಮಾಡಿ ಅದು ಒಗ್ಗನ ಮೇಲೇ ಬಿದ್ದಂತೆ ಅಭಿನಯಿಸುತ್ತಾನೆ. ತನ್ನ ಮೇಲೇ ಬಿದ್ದ ಹಾಗೆ ಒಗ್ಗ ಕಿಟಾರನೇ ಕಿರುಚುತ್ತಾನೆ. ಕೊನೆಗೆ ತಾನು ಕಿರಿಚಿದ್ದು ಸುಮ್ಮನೆ ಹೆದರಿ ಅಂತ ಗೊತ್ತಾಗಿ ನಾಚಿಕೆಯಾಗಿ, ಅದನ್ನು ತೋರಗೊಡದೆ ಹೊರಕ್ಕೆ ಹೋಗುತ್ತಾನೆ, ಯಾರೂ ಮಾತಾಡುತ್ತಿಲ್ಲ)
ತುಕ್ರ : ಹ ಹ ಹ ಹ!
ಮಲ್ಲ : ನೀನೇ-ನೀವೇ ಹೆಣಸಿದಿರಾ ತುಕ್ರಣ್ಣಾ?
ತುಕ್ರ : ದಿನಾ ನಾನೇ ಎಣಿಸಬೇಕಿತ್ತಯ್ಯಾ.
ಸಿಂಗ್ರ : ಹದು ಬಿದ್ದ ಮ್ಯಾಲೇನಾಯ್ತು?
ತುಕ್ರ : ಬಿದ್ದ ಮ್ಯಾಲೆಂಥದೋ? ರುಂಡ ಒಂದು ಕಡೆ ಬಿದ್ದು ಕರೀಚೀಲದಲ್ಲಿ ತುಸು ಹೊತ್ತು ಕುಣೀತದೆ. ಮುಂಡ ಒಂದೆರಡು ಬಾರಿ ನೆಗೆದಾಡ್ತದೆ, ಅಷ್ಟೆ.
ಮಲ್ಲ : ಇಂಥಾ ಭರ್ಜರಿ ಕೆಲಸ ಯಾಕಣ್ಣ ಬಿಟ್ಟೆ?
ತುಕ್ರ : ಅದು ಕಣ್ಲ ಸ್ವಾರಸ್ಯ! ಇಂಗೆ ಗಲ್ಲಿಗೇರಿಸುತ್ತಿದ್ದೆನಲ್ಲ-ಬೆಳಿಗ್ಗೆ ಸತ್ತವರು-ಸಾಯಂಕಾಲ ನೋಡು ನೋಡ್ತಿರೋ ಹಾಗೆ ಪ್ರೇತವಾಗೋರು! ಒಂದು ದಿನ ನೋಡ್ತೇನೆ : ನಾನು ಸಾಯಿಸಿದವರೆಲ್ಲ ಪ್ರೇತಗಳಾಗಿ ಹುಲ್ಲಿನ ಮ್ಯಾಲೆ ಕುಣೀತಿದಾರೆ! ಹುಲ್ಲು  ನಾಶವಾಗಿ ಹೋಗ್ತಿದೆ! ಕಿರುಚುತ್ತಿದೆ! ಆದರೂ ಕುಣೀತಾ ಇದ್ದಾರೆ. ಓಡೋಣ ಅಂದರೆ ಅದಕ್ಕೂ ಬಿಡ್ತಾ ಇಲ್ಲ! ಕೊನೆಗೊಂದು ಪ್ರೇತ ಮುಂದೆ ಬಂದು ಹೇಳಿತು : “ಅಲ್ಲಯ್ಯ ತುಕ್ರ, ನೀನು ಗಲ್ಲಿಗೇರಿಸೋದು ಯಾರನ್ನ? ಕಂತ್ರೀ ಕಳ್ಳರು, ಸುಳ್ಳರು ಅಲ್ಲವೇನಯ್ಯಾ?”
“ಹೌದು”
“ನಾವು ಕದೀತೇವೆ, ದರೋಡೆ ಮಾಡ್ತೇವೆ – ಅನ್ನೋಣ. ಏನು ಮಾಡಿದರೂ ನಮ್ಮ ದೇಶದಲ್ಲಿ ಮಾಡ್ತಿವಪ್ಪ. ನಾವೇನಾದರೂ ನಿನ್ನ ಸಾಹೇಬನಾಸ್ತಿ ದೋಚಿದಿವ? ನಮ್ಮ ಅಣ್ಣತಮ್ಮರ ಮನೇಲಿ ನಾವು ಕದ್ದರೆ ಗಲ್ಲಿಗೇರಿಸೋದಕ್ಕೆ ನಿನ್ನ ಸಾಹೇಬ ಯಾರು?” ಪ್ರೇತ – ಹೀಗೆ ಹೇಳಿದ್ದೇ ಕೊನೆ. ಅಂದಿನಿಂದ ನಮ್ಮ ಕಲೆಕ್ಟರ್ ಸಾಹೇಬನ್ನ ಕಂಡರಾಗ್ತಿರಲಿಲ್ಲ ನನಗೆ! ಆಳುಗಳಿಗೆ ಅವನ ಬಗ್ಗೆ ಚಾಡಿ ಹೇಳು ಆನಂದ ಪಡ್ತಿದ್ದೆ. ನಗುನಗುತ್ತ ಅವನನ್ನು ಕನ್ನಡದಲ್ಲಿ ಹೀನಾ ಮಾನ ಬೈದಾಗ ಅವನೂ ಅವನ ಹೆಂಡ್ತಿ ಇಬ್ಬರೂ ನಗೋರು. ಒಂದು ಸಾರಿ “ಸ್ವಾಮೀ. ನಿನ್ನೆ ರಾತ್ರಿ ನಿಮ್ಮೆಂಡ್ರು ನನ್ನ ತಾವ ಬಂದು ಹೋದ್ರು” ಅಂದೆ. ಇಬ್ಬರೂ ಬಿದ್ದು ಬಿದ್ದು ನಕ್ಕರಪ! ಆಕೆ ಎಸ್ಸೆಸ್ಸೆಂತ ನಕ್ಕಳು. ಅವನು ಗುಡ್‌ ಗುಡ್ಡಂತ ನಕ್ಕ. ಒಂದು ದಿನ ನಾನವನ ಬಂದೂಕಿನ ಲಳಿಗೆಯಲ್ಲಿ ಉಚ್ಚೆ ಹುಯ್ದಾಗ ಮರಣಾನಂದವಾಯಿತಯ್ಯಾ ನನಗೆ! ಅವನಿಗೆ ಅನುಮಾನ ಬಂತೋ ಏನೊ ಆ ದಿನ ನನ್ನನ್ನ ನಾಯೀ ಹಾಗೇ ಎರಡು ಬಾರಿ ದುರುಗುಟ್ಟಿ ನೋಡಿದ. ಅಂದೇ ತೀರ್ಮಾನಿಸಿ ಬಿಟ್ಟೆ-ಈ ಮನೆ ಋಣ ತೀರಿತು ಅಂತ. ಕೂಡಲೇ ಒಂದು ಒಳ್ಳೆ ಮುಹೂರ್ತ ನೋಡಿ ಕಾಲಿಗೆ ಬುದ್ದಿ ಹೇಳಿದೆ.
(ಆಳು ಬರುವನು)
ಆಳು : ತುಕ್ರಣ್ಣಾ ಪಟೇಲರು ಕೂಗ್ತಾರೆ : ಈಗಲೇ ಬರಬೇಕಂತೆ.
ಮಲ್ಲ : ಅದ್ಯಾಕೋ ಕೂಗ್ತಾರಂತೆ. ದೊಡ್ಡಮನಸ್ಸು ಮಾಡಿ ಹೋಗಿ ಬಾರಣ್ಣಾ.
ತುಕ್ರ : ನೀನು ಹೇಳ್ತೀಯಾಂತ ಹೋಗಿಬರ್ತೀನಿ (ಆಳಿಗೆ) ನೀನು ಮುಂದೆ ಹೋಗಿರು, ಬರ್ತೀದೇನೆ ಅಂತ ಹೇಳು.
(ಆಳಲು ಹೋಗುವನು. ಸಿಂಗ್ರನ ಕೈ ಹಿಡಿದು ಒಂದು ಬದಿಗೆ ಕರೆದೊಯ್ದು ಯಾರಿಗೂ ಕೇಳಿಸದಂತೆ ಮಾತನಾಡಿಸುವನು)
ತುಕ್ರ : ಏ ಸಿಂಗ್ರ ನನ್ನ ಮಗನೆ, ಪಟೇಲ ಕಂಡಾಗೆಲ್ಲ ಹಸ್ತ ಹೊಸೆದು ಡೊಗ್ಗು ಸಲಾಮು ಹೊಡೀತಿಯಲ್ಲ. ನಿನಗೇನೂ ಕೊಡ್ತಾನವನು?
ಸಿಂಗ್ರ : ಹವನೇನು ಕೊಡ್ತಾನೆ? ಒಂದು ಬಿಲ್ಲಿ ಕೊಟ್ಟು ಯೆಂಟು ದಿನ ಕೆಲಸ ತಗೀತಾನೆ.
ತುಕ್ರ : ನೋಡೋ, ನಿನಗೆ ವಾರಕ್ಕೊಂದು ಬಿಲ್ಲಿ ಕೂಲಿ. ನನ್ನಲ್ಲಿ ಕೆಲಸಕ್ಕಿರ್ತೀಯಾ?
ಸಿಂಗ್ರ : ಕೆಲಸ ಏನು?
ತುಕ್ರ : ಏನೂ ಇಲ್ಲ. ಆ ಪಟೇಲ ನನ್ನ ಅಕ್ಕಪಕ್ಕ ಇದ್ದಾಗ “ಅಡ್ಡ ಬಿದ್ದೆ ತುಕ್ರಣ್ಣಾ” ಅಂತ ನನಗೊಂದು ಸಲಾಮು ಮಾಡಬೇಕು, ಅಷ್ಟೆ.
ಸಿಂಗ್ರ : ನಿಜವಾಗ್ಲೂ ಇಷ್ಟೇನಾ?
ತುಕ್ರ : ಅಷ್ಟೇ ಅಲ್ಲ, ಆ ಪಟೇಲನಿಗೆ ನಮಸ್ಕಾರ ಮಾಡಕೂಡದು.
ಸಿಂಗ್ರ : ಇಷ್ಟೇನಾ?
ತುಕ್ರ : ಇಷ್ಟೇ ಕಣಪ್ಪ. ತಗೋ ಒಂದು ವಾರದ ಕೂಲಿ. ನಾನೀಗ ಅವನ ಮನೆ ಹತ್ತಿರ ಹೋಗ್ತೀನಿ. ನನಗಿಂತ ಮುಂಚೆ ನೀನಲ್ಲಿ ಇರಬೇಕು.
ಸಿಂಗ್ರ : ಆಯ್ತು ಬುಡಣ್ಣಾ.
(ದುಡ್ಡು ತಗೊಂಡು ‘ಬರ್ತೀನಣ್ಣಾ’ ಎಂದೊಂದು ಡೊಗ್ಗು ಸಲಾಮು ಹೊಡೆದು ಮುಂದೆ ಹೋಗುತ್ತಾನೆ. ಆಮೇಲೆ ತುಕ್ರ ಹೊರಡುತ್ತಾನೆ)
 
ತುಕ್ರನ ಕನಸು: ಭವ್ಯಮುಕ್ತಾಯ
(ಗಲ್ಲುಗಂಬ, ತುಕ್ರನ ಹಿಂದಿಬ್ಬರು ಮುಂದಿಬ್ಬರು ಪೋಲೀಸರು. ಮುಂದೆ ಇನ್ಸ್‌ಪೆಕ್ಟರ್ ನಿಂತಿದ್ದಾನೆ. ಇನ್ಸ್‌ಪೆಕ್ಟರ್ ತುಕ್ರನ ಮುಂದೆ ಒಂದು ಕಾಗದ ಚಾಚಿ ಪೆನ್ನು ಕೊಡುತ್ತ.)
ಇನ್ಸ್‌ಪೆಕ್ಟರ್ : ಇದರ ಮೇಲೆ ಸಹಿ ಮಾಡು.
(ಈಗ ತುಕ್ರ ನಿಜವಾಗಿ ಹೆದರುತ್ತಾನೆ)
ತುಕ್ರ : ನನಗೆ ಬರೆಯೋದಕ್ಕೆ ಬರೋದಿಲ್ಲ ಸ್ವಾಮಿ.
ಇನ್ಸ್‌ಪೆಕ್ಟರ್ : ಹೌದೋ? ಹಾಗಾದರೆ ಸಹಿ ಬದಲು ಒಂದು ಸೊನ್ನೆ ಬರಿ; ಸಾಕು. ಅದರ ಮೇಲೆ ಏನೇನು ಬರೆದಿದೆ ಗೊತ್ತೊ?
ತುಕ್ರ : ಗೊತ್ತಿಲ್ಲ ಸ್ವಾಮಿ.
ಇನ್ಸ್‌ಪೆಕ್ಟರ್ : ನೀನು ಮಾಡಿದ ದರೋಡೆ, ಖೂನಿ, ಅತ್ಯಾಚಾರ ಮುಂತಾದ ಅಪರಾಧಗಳ ದೊಡ್ಡ ಪಟ್ಟಿಯಿದೆ . ಓದಲೇ?
ತಿಕ್ರ : ಬ್ಯಾಡಿ ಸ್ವಾಮಿ.  ಸೊನ್ನೆ ಎಲ್ಲಿ ಬರೆಯಲಿ?
ಇನ್ಸ್‌ಪೆಕ್ಟರ್ : ಪಟ್ಟಿಯ ಕೆಳಗೆ ಬರಿ.
(ತುಕ್ರ ಬರೆಯತೊಡಗುತ್ತಾನೆ, ಒಳ್ಳೆಯ ಸೊನ್ನೆ ಬರೆಯಬೇಕೆಂದು ಸಾಕಷ್ಟು ಸಮಯ ತಗೊಳ್ಳುತ್ತಾಣೆ. ಕೊನೆಗೂ ಅವನು ಬರೆದ ಸೊನ್ನೆ ಅವನಿಗೆ ತರಪ್ತಿ ನೀಡೋದಿಲ್ಲ; ಖಿನ್ನನಾಗುತ್ತಾನೆ.)
(ಇನ್ಸೆಪೆಕ್ಟರ್ ಕಾಗದ ಇಸಿದುಕೊಂಡು ಅದರ ಕೆಳಗೆ ತುಕ್ರನ ಹೆಸರು ಬರೆಯಲು ಸಿದ್ಧನಾಗಿ)
ಇನ್ಸ್‌ಪೆಕ್ಟರ್ : ನಿನ್ನ ಸರಿಯಾದ ಹೆಸರೇನಯ್ಯಾ?
ತುಕ್ರ : ಇಲ್ಲ ಸ್ವಾಮಿ.
ಇನ್ಸ್‌ಪೆಕ್ಟರ್ : ಹೇಳಯ್ಯಾ ಅಂದರೆ,
ತುಕ್ರ : ಅಯ್ಯೋ ಕೋಟಿ ಕೋಟಿ ಜನ ನನ್ನಂಥವರಿದ್ದಾರೆ ಸ್ವಾಮಿ. ಯಾರೋ ಒಬ್ಬ ಅಥವಾ ಎಲ್ಲರೂ ಅಂತ ತಿಳಿದುಕೊಳ್ಳಿ. (ಇನ್ಸ್ ಪೆಕ್ಟರ್ ಏನೋ ಬರೆದುಕೊಳ್ಳುವನು. ಅಷ್ಟರಲ್ಲಿ ಮೊದಲ ದೃಶ್ಯದಲ್ಲಿ ಬಂದ ನಾಯಿ ಅವನ ಹತ್ತಿರ ಬರುತ್ತದೆ.)
ಇನ್ಸ್ ಪೆಕ್ಟರ್ : ಇನ್ನೇನಾದರೂ ನಿನಗೆ ಕೊನೇ ಆಸೆ ಇದೆಯಾ?
ತುಕ್ರ : ಎರಡಿದೆ ಸ್ವಾಮಿ. ಒಂದು : ಈ ನಾಯಿ ಜತೆಗೆ ಒಂದೆರಡು ಮಾತು ಆಡಲೇ ಸ್ವಾಮಿ?
ಇನ್ಸ್‌ಪೆಕ್ಟರ್ : ಆಡು.
ತುಕ್ರ : (ನಾಯಿಯ ಹತ್ತಿರ ಹೋಗಿ ದುಃಖದಿಂದ) ಬಾ ತಮ್ಮಾ. ಈ ಪ್ರಪಂಚದಲ್ಲಿ ಹುಚ್ಚು ಕೆರಳದ ಒಂದೇ ಒಂದು ಜೀವ ನೀನು. ಹುಚ್ಚರ ಮಧ್ಯೆ ಇದ್ದೂ ನಿನಗ್ಯಾಕೆ ಇನ್ನೂ ಹುಚ್ಚು ಹಿಡಿದಿಲ್ಲ? ನನ್ನ ಮಾತನ್ನು ನಂಬು ತಮ್ಮಾ-ಹುಚ್ಚು ಹಿಡಿಸದೇ ದೇವರು ನಿನಗೆ ಭಾರೀ ಅನ್ಯಾಯ ಮಾಡಿದ್ದಾನೆ. ನೀನು ಕಚ್ಚಿದರೆ ಜನಕ್ಕೆ ಹುಚ್ಚು ಹಿಡೀತದೆ ಅಂತಾರೆ. ತಪ್ಪು : ಜನ ಸೇರಿ ದಿನಾ ನನ್ನ ಆತ್ಮ ಕಚ್ಚಿದ್ದಾರೆ. ಅದಕ್ಕಾಗಲೇ ಹುಚ್ಚು ಹತ್ತಿ ಏನೇನೋ ಕನವರಿಸುತ್ತ ಇದೆ . ನನಗದು ಕೇಳಿಸುತ್ತದೆ. ಆದರೆ ಅರ್ಥವಾಗೋಲ್ಲ. ನನಗೂ ದೇವರು ಹುಚ್ಚು ನಾಯಿಯ ನಾಲಿಗೆ ಕೊಡಬಾರದಿತ್ತೆ? ಆದರೆ ಯಾರನ್ನ ಕಚ್ಚಲಿ? ಎಲ್ಲರಿಗೂ ಆಗಲೇ ಹುಚ್ಚು ಹಿಡಿದಿದೆ.
(ಸಾವಿನ ಭಯದಲ್ಲಿ ಮಾತಿನ ತರ್ಕ ತಪ್ಪುತ್ತ ಹೋಗುತ್ತದೆ)
ನಿನ್ನ ಕಂಡರೆ ನನಗೆ ಬಹಳ ಆನಂದವಾಗುತ್ತದೆ.  ನಾಯಿ ತಮ್ಮಾ, ನೀನು ನನ್ನ ಕಡೆ ನೋಡಿದಾಗಲೆಲ್ಲ ‘ಅಣ್ಣಾ’ ಅಂದ ಹಾಗಿರುತ್ತದೆ. ಹಾಗೆ ಜಾಸ್ತಿ  ನೋಡಬೇಡ. ನನಗೆ ನಿನ್ನ ನೋಟ ನೆನಪಾಗಿ ದುಃಖವಾಗುತ್ತದೆ . ಆದರೆ ಖಂಡಿತ ನೀನ್ಯಾವನೋ ಪೂರ್ವಜನ್ಮದ ಬಂಧುವಾಗಿರಬೇಕು. ಇಲ್ಲದಿದ್ದರೆ ಈ ಪರಿ ನಾವು ಪರಸ್ಪರ ಮಿಡಿಯುತ್ತಿರಲಿಲ್ಲ. ಇದು ನಾನು ಕಟ್ಟಿದ ಲೋಕವಲ್ಲ, ಯಾರ ಓ ಕಟ್ಟಿದ್ದು. ನಾನಾಗಿ ಇಲ್ಲಿಗೆ ಬಂದವನೂ ಅಲ್ಲ. ಯಾರೋ ತಳ್ಳಿದ್ದು. ಆ ತಳ್ಳಿದವ ಯಾರನ್ನೋದು ನನ್ನ ದಿವಂಗತ ತಾಯಗರ್ಭದಲ್ಲಿ ಹೂತು ಹೋಗಿದೆ . ಈಗ ತಬ್ಬಲಿ ನನ್ನ ಆತ್ಮ. ಆಗಲೇ ನೀನೇ ನೋಡಿದೆಯಲ್ಲ. ನನಗೊಂದು ಸೊನ್ನೆ ಬರೆಯಲು ಅವಕಾಶ ಕೊಟ್ಟರು. ಸೊನ್ನೆಯನ್ನ ದುಂಡಾಗಿ ಬರೆಯಬೇಕಂತ ತುಂಬ ಪ್ರಯತ್ನ ಮಾಡಿದೆ . ಆಗಲಿಲ್ಲ. ಅದು ದುಂಡಾಗಿದ್ದರೆ ನನಗೆ ಬಹಳ ಸಂತೋಷವಾಗುತ್ತಿತ್ತು. ನನ್ನ ಭಾಗ್ಯದಲ್ಲಿ ಅದೂ ಇಲ್ಲ, ಎಲಾ ಲೋಕವೇ, ನಾನು ಸತ್ತ ನಂತರ ತುಸು ಕಾಲ ನೀನು ಬಂಜರಾಗಬಹುದು. ಆಮೇಲೆ ಮಳೆ ಬಂದು ನಿನ್ನ ಪಾತಳಿಯ ಮೇಲೆ ಹೊಸ ಹುಲ್ಲು ಹುಟ್ಟುತ್ತದೆ. ಎಳೆ ಕುದುರೆ, ದನ ಕರು ಅಲ್ಲಿ ಸುಳಿದಾಡುತ್ತವೆ. ತುಳಿದಾಡುತ್ತವೆ. ಮರೆಯಲಾಗದ ತಂಪನ್ನು ಅನುಭವಿಸುತ್ತವೆ.  ಆದರೆ ಒಂದು ಬಾರಿ ಅವೆಲ್ಲ ಹುಲ್ಲಿಗೆ ಕೃತಜ್ಞತೆ ಹೇಳಿದ್ದರೆ ಚೆನ್ನಾಗಿತ್ತು.
ಎಲ್ಲಾ ದಾರಿಗಳ ಒಡೆಯನಾದ ಶಿವಲಿಂಗ ಸ್ವಾಮಿ, ಸೂರ್ಯನ ಮೂಲಕ ನಿನ್ನ ಪ್ರಕಾಶ ಈ ಗಲ್ಲುಗಂಬದ ಮೇಲೆ ಬಿದ್ದ ಹಾಗೆಯೇ ಗಲ್ಲುಗಂಬದಾಚೆ ನಾನು ಹೋಗಬೇಕಾದ ಸ್ಥಳದ ಮೇಲೂ ಬಿದ್ದಿರಬೇಕಲ್ಲವೆ? ಅದನ್ನಷ್ಟು ತೋರಿಸಿದ್ದರೆ ಚೆನ್ನಾಗಿತ್ತು.  ಈ ನನ್ನ ತಮ್ಮ ನಾಯಿಗೆ ಒಂದೆರಡು ಬುದ್ಧಿ ಮಾತು ಹೇಳಬಹುದಾಗಿತ್ತು.
ನನ್ನ ಪ್ರೀತಿಯ ತಮ್ಮಾ, ನಾನಂತೂ ಈ ಕನಸುಗಳ ಬೆನ್ನ ಹಿಂದೆಯೇ ಇಷ್ಟು ವರ್ಷ ಬದುಕಿದೆ. ಅವನ್ನು ಕುರಿತು ಹಾಡಿದೆ, ಕುಣಿದೆ, ಪ್ರತಿಭಟಿಸಿದೆ, ಸಾಪ ಹಾಕಿದೆ, ಈಗ ಇಲ್ಲಿದ್ದೇನೆ. ನನ್ನ ಅನುಭವವನ್ನು ನಿನ್ನಂಥ ಎಳೆಯರಿಗೆ ಹೇಳಬೇಕು. ಹೇಳೋದಕ್ಕೆ ನಾಚಿಕೆ ಯಾಕೆಂದರೆ ನನ್ನ ಕನಸುಗಳಿಗಾಗಲೇ ವಯಸ್ಸಾಗಿದೆ.  ಕಣ್ಣು ಕಾಣೋದಿಲ್ಲ. ಹಲ್ಲಿಲ್ಲ, ಮಾತಾಡೋದಕ್ಕೆ ಬಾಯಿ ತೆಗೆದಾಗಲೆಲ್ಲಾ ಗುರು ಗುರು ಅನ್ನೋದು ನಿನಗೂ ಕೇಳಿಸುತ್ತದಲ್ಲವೆ? ಅವೆಲ್ಲ ಬಂಜೆಗನಸು. ಯಾಕೆಂದರೆ ನನಗವು ಸೊನ್ನೆ ಬರೆಯೋದನ್ನ ಕಲಿಸಲೇ ಇಲ್ಲ. ನೀನು ಮಾತ್ರ ನೆನಪಿಡು ತಮ್ಮಾ- ನೀನು ನಡೆವ ದಾರಿಯ ಇಕ್ಕೆಲಗಳಲ್ಲಿ ಸಮೃದ್ಧಿಯಾಗಿ ಬೆಳೆದ ಕನಸುಗಳು ಇರುವಂತೆ ನೋಡಿಕೋ. ಹಾಗೆಯೇ ಅವು ಕೊನೇ ಪಕ್ಷ ನಿನಗೊಂದು ಸುಂದರ ಸೊನ್ನೆ ಬರೆಯುವಷ್ಟನ್ನಾದರೂ ಕಲಿಸುವಂತೆ ನೋಡಿಕೋ. ತಿಳಿಯಿತಲ್ಲ? ಇನ್ನು ಹೊರಡು.
(ಇನ್ಸ್‌ ಪೆಕ್ಟರಿಗೆ)
ಸ್ವಾಮಿ ಒಂದು ಬೆಳ್ಳೀ ರೂಪಾಯಿ ಕೊಡುತ್ತೀರಾ?
(ಇನ್ಸ್‌ಪೆಕ್ಟರ್ ಕೊಡುವನು )
ಸ್ವಾಮೀ ಭಾಗವತರೇ .
(ಭಾಗವತ ಬರುವನು.)
ಭಾಗವತರೇ, ನನ್ನ ಕಥೆ ಹೇಳಿದ್ದಕ್ಕೆ ಹಿಂದೊಮ್ಮೆ ನಿಮಗೆ ಅಂಗಿಯ ಗುಂಡಿ ಕೊಟ್ಟು – ಅದನ್ನು ವಾಪಸ್ಸು ಕೊಟ್ಟಾಗ ಬೆಳ್ಳಿ ರೂಪಾಯಿ ಕೊಡುತ್ತೇನಂತ ಹೇಳಿದ್ದೆ. ನೆನಪಿದೆಯಾ?
ಭಾಗವತ : ಓಹೋ. ಅದಾಗಲೇ ನನ್ನ ಕಥೆಯಲ್ಲಿ ದಾಖಲಾಗಿದೆ.
ತುಕ್ರ : ಆಯ್ತು. ಅದನ್ನು ಕೊಡಿ . (ಭಾಗವತ ಕೊಡುವನು)
ತಗೊಳ್ಳಿ ಬೆಳ್ಳಿ ರೂಪಾಯಿ. ನೀವು ದಯಮಾಡಿ ಇನ್ನೊಂದು ಕೆಲಸ ಮಾಡಬೇಕು.  ಈ ಜಗತ್ತು ನಡೆಯೋ ದಾರಿಯನ್ನ ರಿಪೇರಿ ಮಾಡುವಷ್ಟು ದೊಡ್ಡ ಮನುಷ್ಯ ನಾನಲ್ಲ. ಆದರೆ ಭಯ ಮತ್ತು ಅಪಾಯವಿಲ್ಲದೆ ನೆಮ್ಮದಿಯಿಂದ,  ಸಾಧ್ಯವಾದರೆ ಭುಜದ ಮ್ಯಾಲೆ  ತಲೆ ಇಟ್ಟುಕೊಂಡು ನಡೆಯೋದು ಸಾಧ್ಯವೇ ಅಂತ ನೋಡಿದೆ. ನನಗಾಗಲಿಲ್ಲ. ಮುಂದಿನವರಿಗೆ ಪ್ರಯತ್ನ ಮಾಡಲಿಕ್ಕೆ ಹೇಳಿ. ನಿಮಗೇನಾದರೂ ದೇವರು ಸಿಕ್ಕರೆ ನೀನು ತುಕ್ರನಿಗೆ ನ್ಯಾಯ ಒದಗಿಸಲಿಲ್ಲ ಅಂತ ಧೈರ್ಯವಾಗಿ ಹೇಳಬೇಕು. ಹಾಗೆಯೇ ಇದನ್ನೂ ನೆನಪಿಡಿ, ಆ ಪಟೇಲ ಸತ್ತರೆ ಹುಲ್ಲಿರುವಲ್ಲಿ ಹೂಳಬೇಡಿ. ಕೊನೇ ಮಾತು: ಸ್ವರ್ಗಕ್ಕೆ ಲಾಯಕ್ಕಾದವರು ಯಾರಾದರು ಸಿಕ್ಕರೆ ಅವರ ಕೈಯಲ್ಲಿ ಒಂದು ಕೊಳಲು ಕೊಟ್ಟು ಕಳಿಸಿಯಪ್ಪ. ಗಾಂಧೀಜಿ ಬರೋತನಕ ಒಬ್ಬನೇ ಇರೋದಕ್ಕೆ ಬೇಜಾರು. ಅವರು ಬರೋತನಕ ಹುಲ್ಲಿನ ಹಾಡನ್ನಾದರೂ ನುಡಿಸುತ್ತಿರಬಹುದು.
(ಇನ್ಸ್‌ ಪೆಕ್ಟರಿಗೆ)
ಆಯ್ತು ಸ್ವಾಮೀ ನಾನು ಸಿದ್ದ.
(ಮುಗಿಯಿತು)
ತುಕ್ರನ ಕನಸು: ಅನುಬಂಧ
(ಈ ನಾಟಕವನ್ನು ನೀನಾಸಂ ತಿರುಗಾಟಕ್ಕಾಗಿ ನಿರ್ದೇಶಿಸಿದಾಗ ಕೆಲವು ಬದಲಿ ಹಾಡುಗಳನ್ನು ಉಪಯೋಗಿಸಿದರು. ಅವುಗಳನ್ನು ಕೆಳಗೆ ಕೊಡಲಾಗಿದೆ)
ಕಾಲಕೋಶ – “ಗೊತ್ತೆನಿಮಗೆಕೊನೆಓಣಿಯ” ಬದಲಿಗೆ
ಅಕ್ಕಕ್ಕು ಹಾಡುಗಳೇ
ಹಾಡಿನ! ಅಚ್ಚಚ್ಚ ಕನಸುಗಳೇ || ಪ ||
ಹರಿದಿರಿ ಇನ್ನೆಲ್ಲಿಗೆ
ಬನ್ನಿರಿ | ಹಿಂದಿರುಗಿ ಮತ್ತಿಲ್ಲಿಗೆ || ಅಪ ||
ಬರಗಾಲ ಬಂತೆಂದು ಬರವೇನೂ ಹಾಡಿಗೆ
ಮನಸಿಗೆ ನಿನ್ನ ಕನಸಿಗೆ
ಹರಿಯುವ ಹಾಡನ್ನ ಕತ್ತಲ್ಲಿ ಅಮುಕದೆ
ಬಿಡಬೇಕೋ ತಮ್ಮಾ ಬಯಲಿಗೆ
ಆಕಾಶದಲ್ಲಿ ಕೊನೆ ನಕ್ಷತ್ರ ಇರುವತನಕ
ಕನಸು ಇರತಾವಂತ ಹಾಡಬೇಕೊ ||
ಕ್ಷಿತಿಜದ ಕಣ್ಣಲ್ಲಿ ಬೆಳಕು ಹೊಳೆಯೋ ಹಾಂಗ
ಹಾಡಬೇಕೋ ತಮ್ಮ ಹಾಡಬೇಕು|
ಕಲ್ಲಿನ ಎದೆಯಲ್ಲಿ ಜೀವಜಲ ಜಲ್ಲೆಂದು
ಚಿಮ್ಮುವಂಥಾ ಹಾಡು ಹಾಡಬೇಕು |
ಆಕಾಶದಂಗಳ ಬೆಳದಿಂಗಳೂ ಕೂಡ
ಕಂಗಾಲಾಗುವ ಹಾಡು ಹಾಡಬೇಕೊ ||
ತಂಗಾಳಿ ಪರಿಮಳಿಸಿ ತವಕಗೊಳ್ಳುವ ಹಾಂಗ
ಹಾಡಬೇಕೋ ತಮ್ಮಾ ಹಾಡಬೇಕೋ |
ಚಿಗುರುವಾಸೆಯ ಬಿಟ್ಟ ಹಸಿರು ಕೆರಳುವ ಹಾಂಗ
ಹಾಡಬೇಕೋ ತಮ್ಮಾ ಹಾಡಬೇಕೋ |
ಸಾವಳಗಿ ಶಿವಲಿಂಗ ಭೂಸನೂರ ಮಠದಯ್ಯ
ಹೌಂದು ಅನ್ನೊಹಾಂಗ ಹಾಡಬೇಕೋ ||
 
ಉಪಕಥೆ ಎರಡು:
“ಕೇಳೆನ್ನದೇಶವೆ, ಶ್ರೀಮಂತರನುಮಾತ್ರ” ಹಾಡಿನಬದಲಿಗೆ
ಏನ ಹೇಳಲೆವ್ವ ಭಾರತಿ
ಇಡೀ ಜಗದಾಗೆಲ್ಲ ಹಬ್ಬೇತೆವ್ವ ನಿನ್ನ ಕೀರುತಿ||
ಹತ್ತವತಾರಕ್ಕೆ ಹೆತ್ತವಳಾದಿ
ಚಿಲ್ಲರೆ ದೇವರು ಛತ್ತೀಸಕೋಟಿ
ದೇವರಿಗೊಂದೊಂದ ಜಾತಿಯ ಕಟ್ಟಿ
ಒಬ್ಬರಿಗೊಬ್ಬರ ಎತ್ತೆತ್ತಿ ಕಟ್ಟಿ
ಜನಗಣವೆಲ್ಲಾ
ರಣರಂಗ ಮಾಡಿ |
ಧರ್ಮವ ಮಾರಿ ||
ದೇವರ ಕೊಂಡಿ ||
ಬಾಳುವ ದಾರಿ ತೋರೇನಂದಿ
ಸತ್ಯ ಸತ್ತರೂ ಸೈ ಸೈ ಅಂದಿ
ತಾಯಿಗಂಡರಿಗಿ ಮಕ್ಕಳು ಅಂದಿ
ಕಸದ ಕಾಯಕದಾಗ ಕೈಲಾಸ ಕಂಡಿ
ತುಮುಲದ ಅಮಲೇ
ನೆತ್ತಿಗೆ ಏರಿ !
ಆತ್ಮವ ಮಾರಿ
ಕೀರ್ತಿಯ ಕೊಂಡಿ ||
ಮತಿವಂತರ ಎದಿ ಮತಿಗಳ ಸುಲದಿ
ತಿಳಿದ ಮಂದಿಗಳ ಮಹಿಮೆಯ ಮುರಿದಿ
ಆದರು ಇತಿಹಾಸಕ ಒಳಗಂಜಿ
ಕಾಲಕೋಶದಾಗ ಅದ ಹುದಿಗಿಟ್ಟಿ
ಗಾಳಿಯ ನಿಲ್ಲಿಸಿ
ಉಸಿರ ಬಿಗಿದಿಟ್ಟಿ |
ಹರಿಯುವ ನೀರಾ
ಕೆರಿಯ ಮಾಡಿಟ್ಟಿ ||
 
ಉಪಕಥೆ ಮೂರು:
“ಕೆದರಿದಕೂದಲಈಚಲುಮರದವ್ವೆ” ಹಾಡಿನಬದಲು
ಉದ್ಧರಿಸು ಉಘೆ ಎನ್ನಿರೋ
ಉದ್ದಂಡ | ದಿಂಡುರುಳಿ ಶರಣೆನ್ನಿರೋ
ಸುತ್ತೇಳು | ಬಳಗಾಕ ಸುದ್ದಿಕೊಂಡಿರೋ
ಮಾತಾಯಿ ಮಹಾಮಾಯಿ ಜಗದಂಬ ಬರತಾಳ |
ನಿನ ಪಾಲಿಗುಧೊ ಎನ್ನಿರೋ ||
ಕೇರಿ ಹಿರಿಯರು ಬನ್ನಿರೋ
ಊರೀನ | ಕಿರಿಯರೆಲ್ಲಾ ಬನ್ನಿರೋ
ಬಲ್ಲೀದ | ಬಡವರೆಲ್ಲಾ ಬನ್ನಿರೋ
ಬೆನ್ನಿಗಂಟಿದ ಹೊಟ್ಟಿ ಆತ್ಮವಾದವರೆಲ್ಲ |
ಕ್ಯೂ ಇಲ್ಲ ಗಡ ಬನ್ನಿರೋ ||
ತಳಿರು ತೋರಣ ಕಟ್ಟಿರೋ
ಎಳೆಯರ | ಕರುಳಗಳ ತೂಗುಬಿಡಿರೋ
ಮಡದೇರ | ಮೈಹಡದಿ ಹಾಸಿರಯ್ಯೋ
ಕಣ್ಣು ಕನ್ನಡಿ, ಕಳಸ ಕನ್ಯೆಯರ ಮಾನಗಳು |
ನಿನ ಪಾಲಿಗುಧೋ ಎನ್ನಿರೋ ||
ಇದ್ದ ವಾದ್ಯಗಳೂದಿರೋ
ಇಲದಿರಕ | ದನಿಯೆತ್ತಿ ಚೀರಾಡಿರೋ
ಇಲದಿರಕ | ಬೊಬ್ಬೆಯಾದರೂ ಹೊಡೆಯಿರೋ
ಎಷ್ಟೆಷ್ಟು ಕಿರುಚಿದರ ಅಷ್ಟಷ್ಟು ಖುಶಿಗೊಂಬ  |
ತಾಯೀಗೆ ಶರಣೆನ್ನಿರೋ |
ಕೈಯೂರಿ ಕುಣಿದಾಡಿರೋ
ಇಲದಿರಕ| ಕಾಲೆತ್ತಿ ಹಾರ್ಯಾಡಿರೋ
ಬೇಜಾನು | ಬೊಂಬಾಟು ಜಿಗಿದಾಡಿರೋ
ಕುಣಿಯದಿದ್ದರು ನಿಮ್ಮ ಕುಣಿಸುವಂಥಾಕಿಗೆ ||
ಮೈ ಬಗ್ಗಿ ಶರಣೆನ್ನಿರೋ ||
ಬೆನ್ನಲ್ಲಿ ಏನಿರುವುದೋ
ತಾಯೀಗೆ | ಇನ್ನೆಲ್ಲಿ ಮುಖವಿರುವುದೋ
ಕೈಕಾಲು | ಎಲ್ಲೆಲ್ಲಿ ಚಾಚಿರುವವೋ
ಮುಚ್ಚು ಮರೆಗಳ ಒಳಗೆ ಮುಖ ಹುಗಿದ ತಾಯಿಗೆ ||
ಸುಮ್ಮನೆ ಶರಣೆನ್ನಿರೋ ||
ಕುರಿಕೋಣ ಬಲಿ ತನ್ನಿರೋ
ಇಲದಿರಕ  | ನೀವೇನೆ ಬಲಿಯಾಗಿರೋ |
ತಾಯಿಗೆ | ತೃಪ್ತೀಯ ಹಾರೈಸಿರೋ
ಒಂಚೂರು ಬಿಡದೇನೆ ಇಂಚಿಂಚು ನುಂಗುವ |
ತಾಯೀಗೆ ಶರಣೆನ್ನಿರೋ ||
 
“ಬಂಧುಅನುಕೂಲಸಿಂಧು” : ದಲ್ಲಿಯ “ಎಲ್ಲಾಇದ್ದರುಇನ್ನೊಂದ್‌ ಬೇಕು” ಬದಲಿಗೆ
ಗುಡ್ಡದಕ್ಕಿಂತ ದೊಡ್ಡದು ಲೋಕದಲ್ಲಿ ಇನ್ಯಾವುದು
ಮಾನವ ಜನ್ಮ ದೊಡ್ಡದು ಹೌಂದಣ್ಣಾ
ಮಾನವರಲ್ಲಿ ಎಲ್ಲರಿಗಿಂತ ದೊಡ್ಡವರ್ಯಾರು ಹೇಳ ತಮ್ಮಾ
ಮಲೀಶೆ ಹೊತ್ತ ಗಂಡಸಲ್ಲವೆ ಹೌಂದಣ್ಣಾ|
ಮೀಸೆಗಿಂತ ದೊಡ್ಡದು ಇನ್ಯಾವುದು ಹೇಳ ತಮ್ಮಾ
ಮೀಸೆಗಿಂತ ದೊಡ್ಡದು ದೇಶ ಅಲ್ಲವೆ?
ದೇಶಕಿಂತ ದೊಡ್ಡದು ಇನ್ಯಾವುದು ಹೇಳ ತಮ್ಮಾ
ಸಳುವಳಿ ಮಾಡೋದು ಹೌಂದಲ್ಲವೆ?
ಮಳೆ ಬೆಳೆ ಮರೆತರು ಸಳುವಳಿ ಮರಿಬಾರ್ದು
ಸಳುವಳಿ ಅಂದರೆ ಏನಣ್ಣಾ
ಗಿರಗಿರ ತಿರುಗುವ ಚರಕವ ತಿರುಗಿಸೋದು
ಸಳುವಳಿ ಮಂತ್ರದ ಬೀಜಣ್ಣಾ
ಚರಕವ ತಿರುಗಿಸಿದರೆ ಇಂಗರೇಜಿ ಸರಕಾರ
ಸುಸ್ತಾಗಿ ಬೀಳುವುದು ತಲೆತಿರುಗಿ
ಮಳೆ ಬೆಳೆ ಮರೆತರು ಸಳುವಳಿ ಮರಿಬಾರ್ದು
ಸಳುವಳಿ ಮಾಡಬೇಕು ತಿರುತಿರುಗಿ
 

